
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 

ᐃᖃᓗᐃᑦ 
 
 

ᐅᖃᖅᑎ: ᐲᑕ ᕿᓚᕝᕙᖅ, ᒪᓕᒐᓕᐅᖅᑎ 



ᒪᓕᒐᓕᐅᕐᕕᒃ ᓄᓇᕘᒧᑦ 
 

ᐅᖃᖅᑎ 
ᐲᑕ ᕿᓚᕝᕙᖅ  
(ᐸᓐᓂᖅᑑᖅ) 

 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ 
(ᓇᑦᑎᓕᒃ) 
ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

(ᐊᕐᕕᐊᑦ) 

 
ᔭᐃᒥᓯ ᐋᕆᐊᒃ 
(ᐅᖅᑯᒻᒥᐅᑦ) 

ᐅᖃᖅᑎᐅᑉ ᑐᓪᓕᐊ; ᐃᒃᓯᕙᐅᑕᖅ,  
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 

 
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᓖᕙᐃ ᐹᓇᐸᔅ 
(ᖁᑦᑎᒃᑐᖅ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 

 
 

 
 
 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ 
(ᑲᖏᕐᖠᓂᐅᑉ ᓂᒋᐊᓂ - 

ᑎᑭᕋᕐᔪᐊᖅ) 
ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 

ᐱᔨᑦᑎᕋᖅᑐᓕᕆᓂᕐᒧᑦ 
 

ᑕᒑᖅ ᑰᓕ 
(ᑲᖏᕐᖠᓂᐅᑉ ᐅᐊᓐᓇᖓ)      

 
ᔫ ᐋᓚᓐ ᐃᕝᔭᕈᑕᐃᓚᒃ 

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 
 

ᐲᑕ ᑲᑦᑐᒃ 
(ᑕᓯᐅᔭᕐᔪᐊᖅ) 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

 
ᐊᖓᔪᖅᑳᖅ ᐸᑎᖅ ᓇᑦᑎᖅ 

(ᓇᓄᓕᒃ) 
ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ 

 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐱᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᒪᓕᒐᓕᕆᓂᕐᒧᑦ; 
ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 
 

ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

 
ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑐ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓯᑏᕙᓐ ᐃᓄᒃᓱᒃ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

 

2690 

ᐃᖃᓗᐃᑦ, ᓄᓇᕗᑦ 
ᐱᖓᑦᓯᖅ, ᕕᕝᕗᐊᕆ 20, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᔭᐃᒥᓯ 
ᐊᕐᕚᕐᓗᒃ, ᓖᕙᐃ ᐹᓇᐸᔅ, ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, 
ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, 
ᐊᖓᔪᖅᑳᖅ ᐄᑐᐊ ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐅᓪᓗᒃᑯᑦ. ᐊᐱᕆᔪᒪᓪᓗᒍ ᒥᔅᑕ ᐊᓚᕋᓚᒃ ᑐᔅᓯᐊᓂᒃᑯᑦ 
ᒪᑐᐃᖅᓯᔪᓐᓇᕐᒪᖔᑦ. ᒥᔅᑕ ᐊᓚᕋᓚᒃ. 
 
>>ᑐᒃᓯᐊᖅᑐᑦ  
 
ᐅᖃᖅᑎ: ᖁᔭᓐᓇᒦᒃ. ᐅᓪᓗᒃᑯᑦ, ᒥᔅᑕ ᓯᕗᓕᖅᑎ, ᒥᓂᔅᑕᐃᑦ, ᒪᓕᒐᓕᐅᖅᑏᑦ, ᐳᓛᖅᑎᕗᓪᓗ, ᑕᑯᕋᓐᓈᑐᓪᓗ. 
ᒫᓐᓇ ᑲᑎᒪᔾᔪᑎᔅᓴᓅᕐᓗᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᑮᓇᐅᔭᖅᑑᑎᑦᓴᐃᑦ ᓇᓗᓇᐃᖅᑕᐅᓂᖏᑦ. ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 126 - 2(4): ᑮᓇᐅᔭᖅᑐᕈᑎᒃᓴᓂᑦ ᐅᓂᒃᑳᖅ 2008-2009 (ᑕᐹᖅᔪᒃ) 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ, ᐊᓕᐊᓇᐃᒻᒪᕆᒃ ᑕᕝᕙᓃᑦᑐᓐᓇᕋᒪ ᑖᓐᓇᖃᐃ 
ᐃᓕᖅᑯᓯᖅ ᐊᑐᖅᑕᐅᑎᓪᓗᒍ ᑕᐃᒪ ᓄᑖᓂᑦ ᑲᒥᒃᓴᔭᓂᑦ ᓱᓇᐅᕝᕙ ᒥᓂᔅᑑᓪᓗᓐᓂ ᑮᓇᐅᔭᓕᕆᓂᕐᒧᑦ. 
ᑲᒻᒥᐅᖅᑕᐅᓚᐅᕐᓂᕋᒪ ᐃᒡᓗᓕᖕᒥ ᑖᒃᑯᐊ ᐊᑐᕋᒃᑭ ᐊᕐᕌᒍᖃᖅᑐᓂ 31-ᓂᒃ ᒪᒃᑯᒃᑐᖅ. ᑕᐃᒃᑯᐊ ᐅᐱᒋᒻᒪᕆᒃᖢᒍ 
ᑕᒪᒃᑯᐊ ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᖏᓐᓄᑦ ᐊᓐᓄᕌᕈᑎᖏᓐᓄᓪᓗ ᒪᒃᑯᒃᑐᐃᑦ ᑕᒪᒃᑯᐊ ᓱᓕ ᐱᔪᓐᓇᕐᒪᑕ 
ᑕᒪᓐᓇ ᐅᐱᒋᖕᒪᕆᒃᖢᒍ ᒫᓐᓇ ᑖᒃᑯᐊ ᑲᒦᒃ ᐊᑐᖅᑖᒃᑲ ᑕᐃᒃᓱᒧᖓ ᐱᔾᔪᑎᒋᕚᒃᑲ. ᑖᓐᓇ ᔫᓯᐱ ᑕᖃᐅᒐᖅ 
ᐃᒡᓗᓕᖕᒥᐅᑕᖅ ᒪᒃᑯᒃᑑᖅᑰᔪᖅ ᐃᓛ ᖁᔭᓐᓇᒦᒻᒪᕆᐊᓗᒃ. 
 
>>ᐸᑦᑕᑐᖅᑐᑦ 
 
ᐱᒋᐊᕐᓂᖓᑦ  
 
ᐅᖃᖅᑎᑦᑎᔩ, ᑖᓐᓇ ᓯᕗᓪᓕᕐᐹᒦᓛᒃ ᑎᓕᔭᐅᔾᔪᑎᒋᒐᒃᑯ ᐃᓛ ᖁᕕᐊᓲᑎᒋᓚᐅᖅᑕᕋᓗᐊᕋ ᐃᓛ 
ᐊᓕᐊᓇᐃᒍᓲᑎᒋᓪᓗᒍ ᑖᔅᓱᒪ Premier ᑎᓕᖕᒫᖓ ᒥᓂᔅᑕᙳᖁᓪᓗᓂᖓ ᑕᐃᒪᓐᓇ ᑎᓕᒐᐅᓂᐊ 
ᓇᓗᓇᕈᓐᓃᑲᐅᑎᒋᓚᐅᕐᒪᑦ ᓲᖃᐃᒻᒪ ᐅᕐᐱᒋᒐᒥᐅ ᑕᒪᑐᒧᖓ ᑲᒪᔪᓐᓇᕆᐊᒃᓴᓐᓂᒃ. ᑕᒪᓐᓇ ᖁᔭᓕᔾᔪᑎᒋᓪᓗᒍᓗ 
ᐊᒻᒪᓗ ᑖᒃᑯᐊ ᐱᓂᐊᕐᓂᕆᔪᒪᔭᒃᑲ ᑖᔅᓱᒪ ᐅᒃᐱᕆᔭᐅᓂᓐᓄᑦ ᐊᒃᓱᕉᑎᒋᓪᓗᒋᑦ. ᑖᓐᓇ ᓯᕗᓪᓕᕐᒥ 
ᖁᔭᓐᓇᒦᓚᐅᕐᓚᒍ.  
 
ᐅᓇ ᖃᐅᔨᒪᔭᐅᔪᕆᓪᓗᖓᑦᑕᐅᖅ ᑕᒪᒃᑯᓄᖓ ᐃᓕᓐᓂᐊᕆᐊᖃᑦᑕᕐᓯᒪᓂᑰᒻᒥᔪᖓᑦᑕᐅ ᓄᓇᑦᑕ ᓯᓚᑖᓐᓂᒃ ᓲᕐᓗ 
ᖃᓪᓗᓐᓈᖑᕐᓴᔭᐅᖏᓐᓇᖃᑕᐅᓯᒪᔪᖓ ᑭᓯᐊᓂ ᐅᖃᕈᒪᕗᖓ ᖃᓪᓗᓈᖑᖅᑎᑕᐅᓗᐊᓚᐅᙱᓐᓇᒪ ᓱᓕ 
ᐃᓄᓪᓚᕆᑯᓘᒐᒪ ᒫᓐᓇ.. ᐅᖃᐅᓯᑦᑎᓐᓂᓪᓗ ᐊᑐᕈᓐᓇᕐᖢᑕ ᐊᒻᒪᓗ ᐃᓕᖅᑯᓯᕗᑦ ᐊᑐᕈᓐᓇᕐᖢᒋᑦ ᑕᒪᓐᓇᐃᓛᒃ 
ᑕᐃᒪᓐᓇ ᐅᖃᕈᓐᓇᐅᑎᒋᓪᓗᒍ ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᑦᑎᐊᕙᖏᑦ ᓱᓕ ᒫᓐᓇ ᐆᒪᖕᒪᑕ ᐊᑐᕈᓐᓇᕐᒪᑕᓗ 
ᐊᒻᒪᓗ ᑕᒪᓐᓇᓗᑦᑕᐅ ᑭᓯᐊᓂ ᓯᕗᓕᕆᓚᐅᖅᑕᑦᑕ ᐊᖏᔪᒋᔭᑦᑕ ᑕᐃᒪᓐᓇ ᑲᔪᓯᑎᒻᒫᑎᒍ ᑕᒪᓐᓇ ᐊᒃᓱᕉᑎᒋᓪᓗᒋ 
ᐃᒃᐱᒋᔭᖕᒪᕆᐊᓗᒋᒐᒃᑯ ᓯᕗᓪᓕᖅᐸᐅᖑᖃᑕᐅᑎᓪᓗᒍ ᐅᖃᐅᓯᕆᔭᕋ.  
 



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑖᒃᑯᐊ ᒫᓐᓇ ᑮᓇᐅᔭᖅᑑᑎᒋᓂᐊᖅᑕᕗᑦ ᓲᕐᓗ ᑐᙵᕕᖃᓗᐊᕐᒪᑕ ᐃᓅᓂᑦᑎᓐᓂ. ᑕᒪᓐᓇ ᐅᐱᒍᓱᖕᓇᕐᒪᓂᓛᒃ. 
ᐊᔪᙱᓕᖅᑐᒍᑦ ᐊᔪᕐᓂᕋᖅᑕᐅᖃᑦᑕᓚᐅᕋᓗᐊᖅᑐᒍ ᒫᓐᓇ ᑕᒪᒃᑯᓂᖓ ᐱᓇᓱᒋᐊᒃᓴᖅ ᐊᔪᙱᑦᑎᐊᓕᖅᑐᒍᑦ ᐊᒻᒪᓗ, 
ᓴᖅᑮᔪᓐᓇᕐᖢᑕ ᐊᔪᕈᓃᖅᑐᒍᑦ. ᐱᔪᓐᓇᕐᓯᔪᒍᑦ ᐊᒻᒪᓗ ᖃᓄᖅᑑᕐᓂᖅ ᑕᒪᒃᑯᓄᖓ ᓲᕐᓗ ᐅᕙᑦᑎᓐᓄᑦ ᐊᖅᑯᓵᕐᐸᓪᓕᐊᔪᑦ 
ᐊᑲᐃᓪᓕᐅᕈᑕᐅᔫᒐᓗᐊ ᖃᓄᖅᑑᕈᑎᒋᔪᓐᓇᕋᑦᑎᒍᑦ ᐊᒻᒪᓗ ᓇᓂᓯᓇᓱᐊᕐᓗᑕ ᐋᖅᑭᒃᐹᓪᓕᕈᑎᒃᓴᖏᓐᓄᑦ. ᑕᒪᓐᓇ ᐃᓅᑉ 
ᐃᓕᖅᑯᓯᕆᖕᒪᒍ ᐊᒻᒪᓗ ᑕᒪᓐᓇ ᑲᔪᓯᑎᓇᓱᖕᓂᐊᕐᐸᕗᑦ ᑕᕝᕙᓃᓐᓂᑦᑎᓐᓂ.  
 

ᑕᕝᕙᓂ ᐊᕐᕌᒍᒥ ᑮᓇᐅᔭᖅᑐᕈᑎᒃᓴᐃᑦ 
 

ᐅᖃᖅᑎᑦᑎᔩ, ᑕᒪᒃᑯᐊ ᓲᕐᓗ ᑕᒪᑐᒪᓃᓛᒃ ᑮᓇᐅᔭᖅᑑᑎᒋᓂᐊᖅᑕᕗᑦ ᐱᓇᓱᐊᖅᑕᕗᓐᓂ ᑖᒃᑯᓇᓂ ᓇᓗᓇᐃᕐᓯᒪᖕᒪᑕ 
ᑖᒃᑯᐊᓗ ᑐᕌᒐᕆᔭᒪ ᑐᕌᒐᕆᔪᒪᓯᒪᔭᕗᑦ ᒐᕙᒪᐅᓕᕐᑎᓪᓗᑕ ᑖᓐᓇ ᑕᐃᒫᒃ ᐊᖅᑭᒃᓯᒪᖕᒪᑦ.  
 

ᑖᓐᓇᓕ ᑭᓯᐊᓂ 2008-ᒥ ᐊᑐᕐᓂᐊᙳᐊᓚᐅᖅᑕᕗᑦ ᑭᓯᐊᓂ ᐃᑎᓂᕐᓴᒻᒪᕆᖕᒥᓪᓗ ᐅᖓᑎᒃᑲᓐᓂᐊᓂᓪᓗ 
ᐱᔪᒪᓂᕆᓯᒪᔭᑦᑕ ᐅᖓᑖᓅᕐᒪᑦ ᐊᒻᒪᓗ ᓱᒃᑲᓕᕚᓪᓕᕈᓐᓇᒃᑲᓐᓂᕈᓐᓇᕐᒪᖔᑦᑕ ᐱᓕᕆᖃᑎᒌᓐᓂᑎᒍᓪᓗ 
ᐃᑲᔪᖅᑎᒌᓐᓂᖅᑎᒍᓪᓗ ᑕᒪᓐᓇᐃᓛᒃ ᖃᓄᖅᑑᕐᓂᒃᑯ ᑭᓯᐊᓂ. ᑕᐃᒪᓐᓇᐃᓕᐅᕐᓂᐊᕈᑦᑕ ᑕᒪᓐᓇ ᓲᕐᓗ ᑲᑐᔾᔨᓗᑕ 
ᑲᔪᓯᑦᑎᐊᕈᓐᓇᕐᓂᐊᕋᑦᑕ.  
 

ᑖᒃᑯᐊ ᑮᓇᐅᔭᖅᑑᑎᒋᓗᐊᖅᑕᕗᑦ ᑕᒪᒃᑯᓄᖓᓗ ᐃᓅᓯᓕᕆᓂᕐᓄᑦ ᓲᕐᓗ ᖃᓄᖅ ᐋᖅᑭᑉᐹᓪᓕᕈᓐᓇᕐᒪᖔᑕ 
ᖃᓄᖅᑑᕈᑕᐅᔭᕆᐊᖃᕐᓂᐊᖅᑐᑦ ᐅᓇ ᑕᑯᓯᒪᒐᑦᑎᒍ ᐊᔪᕈᓐᓃᕈᓐᓇᑦᑎᐊᖅᑑᒐᓗᐊᑦ ᐊᒥᓱᓗᐊᕌᓗᐃᑦ ᑕᒪᒃᑯᓄᖓ ᓲᕐᓗ 
ᑲᑦᑐᖅᑎᑦᑎᓯᒪᖃᑦᑕᕐᒪᑕ ᐊᒻᒪᓗ ᐊᔪᕈᓐᓃᕈᓐᓇᕐᓂᕐᒥᖕᓂᒃ ᓄᖅᑲᖅᑎᑦᑎᓯᒪᖃᑦᑕᕐᒪᑕ ᑕᒪᓐᓇ 
ᐋᖅᑭᒃᐹᓪᓕᕈᑎᒋᔭᕆᐊᓕᕗᑦ ᓇᓗᓇᙱᑦᑐᖅ. ᑕᐃᒪᐃᓐᓇᐃᑦᑑᑎᓪᓗᒍ ᐱᔨᑦᑎᕋᕐᓂᖅ ᑕᒪᓐᓇ ᐊᒃᓱᕉᑕᐅᓂᐊᖅᑐᓂ 
ᑕᐃᒪᓐᓇᐃᒻᒪᑦ.  
 

ᑖᒃᑯᐊ ᐃᓛᒃ ᓇᓗᓇᐃᕌᔾᔪᓂᐊᖅᑕᕗᑦ ᖃᓄᖅ ᓄᓇᕗᒻᒥ ᑮᓇᐅᔭᑎᒍᑦ ᒪᑭᑕᔪᓐᓇᖅᓯᕚᓪᓕᕈᓐᓇᕐᒪᖔᑦᑎᓐᓄᑦ 
ᐱᓇᔪᐊᕐᓗᑕ. ᑕᒪᓐᓇ ᓲᕐᓗ ᐊᑐᐊᒐᕆᓇᓱᐊᕋᑦᑎᒍᑦ ᑖᒃᑯᐊ ᑮᓇᐅᔭᒃᑯᑦ ᐱᕈᖅᓴᐃᓃᑦ ᐊᒻᒪᓗ ᑖᒃᑯᐊ ᐃᓄᐃᑦ 
ᐱᐅᓯᖏᑦᑕ ᐃᓕᖅᑯᓯᖏᑦᑕ ᑐᓐᖓᕕᒋᕙᑦᑕᖓ ᑕᒪᓐᓇ ᐱᔪᓐᓇᑦᑎᐊᖁᓪᓗᒍ. ᑖᒃᑯᐊ ᐃᓱᒪᒋᔭᐅᓯᒪᒻᒪᑕ ᑕᒪᒃᑯᓄᖓ 
ᓄᓇᕗᒻᒥᐅᓄᑦ ᓴᖅᑭᓂᐊᖅᑕᕗᑦ ᐊᒻᒪᓗ ᑕᒪᒃᑯᓄᖓ ᓲᖃᐃᒻᒪ ᑐᓴᖅᑎᑕᐅᔪᒪᓂᐊᕐᕆᓪᓗᑕ ᑕᒪᒃᑯᐊ ᖃᓄᒃᑲᓐᓂᖅ 
ᐋᖅᑭᒃᓯᓯᒪᒍᑦᑕ ᐱᐅᓂᖅᐹᖑᓇᔭᕐᒪᖔᑦ ᑕᒪᒃᑯᐊᓗ ᓂᕆᐊᖅᑕᐅᖃᑎᒋᓯᒪᔭᒃᑲ ᓂᕈᐊᖅᑕᐅᕕᒋᓯᒪᔭᒥᓐᓄᑦ ᖃᓄᖅ 
ᐃᑲᔫᑎᔅᓴᒃᑲᓐᓂᕐᓂᒃ ᐃᓱᒪᔅᓴᖅᓯᐅᖃᑎᒋᔪᒪᕙᕗᑦ ᐊᒻᒪ ᑖᒃᑯᐊ ᑮᓇᐅᔭᓄᑦ ᐊᑑᑎᒋᔪᒪᔭᕗᑦ ᐃᑲᔪᖅᓯᖅᑕᐅᔪᓐᓇᖅᐸᑕ 
ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ.  
ᑕᒪᒃᑯᐊ ᓴᖅᑭᑦᑐᒪᒐᓗᐊᖅᐸᕗᑦ. 
 

ᐱᔭᕇᖅᓯᒪᔭᑦᑕ ᖃᐅᔨᔭᒃᓴᐅᓂᖏᑦ 
 

ᐱᕙᓪᓕᐊᓂᕐᒧᑦ ᐊᐅᓚᓂᖃᑦᑎᐊᕐᓂᕆᔭᕗᑦ 
 

ᐅᖃᖅᑎᑦᑎᔩ, ᐅᑯᐊ ᕿᒥᕐᕈᓚᐅᐱᓪᓚᒍᒪᓪᓗᒋᑦ ᑮᓇᐅᔭᑎᒍᑦ ᐱᕈᖅᐹᓪᓕᕈᑕᐅᓯᒪᓕᖅᑐᑦ ᑭᖑᓪᓕᕐᒥ ᒐᕙᒪᐅᓕᖅᑎᓪᓗᑕ 
ᑕᒪᒃᑯᓄᖓ ᓲᕐᓗ ᐅᐱᓐᓇᖅᑐᓄᑦ, ᐊᓕᐊᓇᐃᑦᑐᓄᑦ ᓴᖅᑮᓯᒪᒻᒪᑕ.  
 

ᑕᒪᒃᑯᐊᓗ ᒫᓐᓇ ᐱᔭᕆᐊᑐᔪᕈᓘᓚᐅᕐᕋᓗᐊᕐᒪᑕ ᐊᒻᒪᓗ ᐋᖅᑭᐹᓪᓕᕋᓲᑎᒋᓚᐅᖅᑐᑎᒍ ᓄᓇᓕᓐᓂ ᑮᓇᐅᔭᒃᑯᑦ 
ᐱᕈᖅᓴᐃᔾᔪᑎᔅᓴᐃᑦ ᑮᓇᐅᔭᐃᑦ ᒪᓂᒻᒪᔅᓯᒪᓚᐅᖅᑕᕗᑦ ᐱᔭᕆᐊᑐᓗᐊᓚᐅᕐᓂᖏᓐᓄᑦ ᒫᓐᓇ ᐱᔭᕇᕚᓪᓕᖅᓯᒪᓕᖅᑐᑦ.  
 

ᓇᓗᓇᕈᓐᓃᖅᑐᑎᒃ ᑕᒪᑐᒪᓂ ᓲᕐᓗ ᐱᔅᓂᓯᖃᕐᓂᕐᒥᒃ ᑮᓇᐅᔭᒃᑯᑦ ᐱᕈᖅᓴᐃᔨᐅᓂᕐᒧᑦ ᑕᒪᓐᓇ ᐱᕈᖅᐸᓪᓕᐊᖏᓐᓇᖅᑐᖅ 
ᑕᒫᓂ ᓄᓇᕘᒥ. ᐊᕐᕌᓂ ᓴᕕᕋᔭᔅᓴᓯᐅᖅᑎᒃᑯᑦ ᑖᒃᑯᐊᑕᐃᓐᓇᐅᓪᓗᑎᒃ ᑮᓇᐅᔭᒥᒃ ᓄᓇᕗᒻᒧᐊᖅᓯᓚᐅᖅᑐᑦ $230 
ᒥᓕᐊᓐᓂᒃ ᓴᕕᕋᔭᒃᓴᓂᒃ ᕿᓂᕋᓱᐊᖅᑎᓪᓗᒋᑦ. ᑕᒪᓐᓇᓗ ᓲᕐᓗ ᐱᕚᓪᓕᕈᑎᒋᒻᒪᕆᔅᓯᒪᔭᕗᑦ ᐊᒻᒪᓗ ᑕᒪᓐᓇ 
ᑲᔪᓰᓐᓇᓂᐊᖅᑑᑎᒋᓪᓗᑎᒍ. 
 

ᒐᕙᒪᒋᔭᕗᑦ ᑕᒪᑐᒥᖓ ᐊᖏᕈᑎᖃᑦᑎᐊᖅᓯᒪᕗᑦ ᐃᑲᔪᖅᓱᐃᓐᓇᕈᒪᓪᓗᑎᒃ ᓴᕕᕋᔭᔅᓴᖅᓯᐅᕐᓂᐊᖅᑐᓄᑦ ᐊᒻᒪᓗ 
ᑕᒪᒃᑯᓄᖓᓗ ᓲᕐᓗ ᐊᕙᑎᓕᕆᓂᕐᒧᑦ ᑲᒪᑦᑎᐊᕆᐊᖃᕐᓂᕐᒧᑦ ᐊᒻᒪᓗ ᑮᓇᐅᔭᒃᑯᑦ ᖄᖏᓐᓂᑯᓕᐅᑦᑎᐊᕐᓂᕐᒧᑦ 
ᐃᖏᕐᕋᐃᓐᓇᕈᓐᓇᖁᓪᓗᒋᑦ ᐃᓱᒪᒋᔭᕆᐊᖃᕋᑦᑎᒍ. ᑕᒪᒃᑯᐊ ᓲᕐᓗ ᓄᓇᕗᒻᒥᐅᑦ ᐊᒻᒪᓗ ᓄᓇᓖᑦ ᐱᔾᔪᑎᒋᓪᓗᒍ. ᑖᒃᑯᐊ 
ᓴᕕᕋᔭᔅᓴᖅᓯᐅᕐᓂᒧᓪᓗ ᑕᒪᒃᑯᓄᖓᓗ ᓲᕐᓗ ᒪᑐᐃᖅᑐᖃᕐᓂᖅᐸᑦ ᖃᓄᖅ ᐊᐅᓚᔭᐅᔭᕆᐊᖃᕋᔭᕐᒪᖔᑕ ᑕᒪᒃᑯᐊ 
ᓴᕕᕋᔭᔅᓴᖅᓯᐅᖅᕖᑦ, ᓄᓇᕗᒻᒥᐅᑦ ᐸᕐᓇᒃᑕᐅᔭᕆᐊᖃᒻᒪᑕ ᖃᓄᖅ ᐃᑲᔪᖅᑕᐅᓂᖅᐹᖑᔪᓐᓇᕋᔭᕐᒪᖔᑕ ᑕᒪᒃᑯᐊ 
ᐱᓕᕆᐊᔅᓴᐃᑦ ᓴᓇᔭᔅᓴᐃᑦ ᓴᖅᑭᑕᐅᕙᓪᓕᐊᑎᓪᓗᒋᑦ ᑕᒪᒃᑯᓄᖓ ᓴᕕᕋᔅᓴᖅᓯᐅᖅᑎᑯᓐᓄᑦ, ᖃᓄᕐᓕ ᓄᓇᕗᒻᒥᐅᑦ 
ᐃᑲᔪᖅᑕᐅᓂᖅᐹᖑᔪᓐᓇᕐᒪᖔᑕ ᐃᓱᒪᔅᓴᖅᓯᐅᕈᑎᒋᓪᓗᑎᒍ. ᑕᐃᒪᓕ ᑕᒪᒃᑯᐊ ᐱᔪᓐᓇᐅᑎᒋᔪᓐᓇᓂᐊᖅᑕᖏᓐᓄᑦ 
ᐃᒡᓗᓄᑦ, ᐊᒻᒪᓗ ᐊᑐᐊᒐᕐᓄᑦ ᐊᓯᖏᓐᓄᓪᓗ. ᑕᒪᒃᑯᓄᖓ ᓲᕐᓗ ᑕᒪᓐᓇ ᑮᓇᐅᔭᒃᑯᑦ ᐃᑲᔪᖅᐹᓪᓕᕈᑕᐅᓂᐊᖅᑐᑦ ᑕᒫᓂ 
ᓄᓇᕗᒻᒥᐅᑦ ᐃᓕᓴᕆᓯᒪᒐᑦᑎᒍ. 



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑕᐃᒪᐃᑦᑑᓂᖓᓄᑦ ᐅᑯᑎᒎᓇ ᐃᑲᔪᖅᓯᓯᖅᒪᕗᒍᑦ ᓄᓇᓐᖑᐊᑎᒍᑦ ᓇᓗᓇᐃᖅᓯᓯᒐᔭᖅᐳᒍᑦ ᓲᕐᓗ ᓇᓂ 
ᓴᕕᕋᔭᔅᓴᖅᑕᖃᒻᒪᖔᑦ ᐅᑯᐊ ᑕᕝᕙ ᖃᐅᔨᓴᖅᑕᐅᓯᒪᔪᑦ, ᐊᖅᕕᖅᑑᕐᒥᓗ ᐊᒻᒪᓗ ᓯᑯᓱᐃᓛᒥᐅᑦ ᓄᓇᖓ ᑖᓐᓇ ᑭᓐᖓᐃᑦ 
ᖃᓂᒋᔮᓂ. ᑖᒃᑯᐊ ᒪᕐᕈᐃᓐ ᕿᒥᕐᕈᔭᐅᕌᓂᒃᓯᒪᓕᕐᒪᑕ ᖃᓄᑎᒋ ᓴᕕᕋᔭᔅᓴᖅᑕᖃᒻᒪᖔᑕ. ᐊᒻᒪ ᒫᓐᓇ ᕿᒥᕐᕈᕙᓪᓕᐊᒋᕗᒍᑦ 
ᑕᒪᒃᑯᐊ ᖃᓄᖅ ᐱᔪᓐᓇᐅᑎᑖᕈᑎᐅᕙᑦᑐᑦ, ᐊᑐᐊᒐᐃᓪᓗ ᑕᒪᒃᑯᓄᖓ ᓴᕕᕋᔭᔅᓴᖅᓯᐅᕐᓂᐊᖅᑐᓄᑦ ᐋᖅᑭᒃᓯᒪᔭᕆᐊᖃᒻᒪᑕ 
ᐋᖅᑭᒃᓯᒪᔭᕆᐊᖃᒻᒪᖔᑕ ᐊᒻᒪᓗ ᑕᒪᒃᑯᓄᖓ ᓄᖑᔪᐃᑦᑐᓄᑦ ᓲᕐᓗ ᐱᓇᔪᓐᓂᐊᑎᓪᓗᒋᑦ ᑖᒃᑯᐊ ᖃᓄᐃᑦᑐᓂᒃ 
ᐊᑐᐊᒐᖃᕋᔭᕐᒪᖔᑕ. 
 

ᑕᒪᓐᓇ ᐋᖅᑭᐹᓪᓕᑲᓐᓂᕈᓐᓇᖁᓪᓗᒍ ᐃᓅᓯᖃᑦᑎᐊᓂᕐᒧᓪᓗ, ᑮᓇᐅᔭᒃᑯᓪᓗ ᒪᑭᑕᑦᑎᐊᓂᕐᒧᑦ. ᑖᒃᑯᐊ ᐃᓱᒪᒋᓇᔭᕈᑦᑎᒍ 
ᑕᐃᒪ ᓴᕕᕋᔭᔅᓴᖅᓯᐅᖅᑏᑦ ᑕᒪᒃᑯᓄᖓ ᐱᔪᓐᓇᖅᓯᑎᓯᒪᓕᕐᒥᒐᑦᑎᒍ ᐊᖏᖃᑎᒋᔪᓐᓇᖅᖢᑎᒍ ᒐᕙᒪᒃᑰᔪᑎᒍ 
ᐱᓕᕆᐊᖅᑎᓪᓗᒋ ᑕᒪᒃᑯᓄᖓ ᓲᓗ ᐊᒻᒪᓗ ᑲᒪᒋᔭᐅᓂᐊᖅᑎᓪᓗᒋᑦ. ᑖᒃᑯᐊ ᐊᖏᖃᑎᒋᔪᓐᓇᖅᑐᑎᒍ 
ᐱᒋᐊᓚᐅᖅᑳᑎᓐᓇᒋᑦ. ᐆᒥᖓ ᑐᕌᒐᖃᑦᖢᓂ ᑖᒃᑯᐊ ᐃᖅᑲᓇᐃᔭᖅᑎᐅᓂᐊᖅᑐᑦ ᐅᕝᕙᓘᓐᓃᑦ ᑮᓇᐅᔭᐃᑦ 
ᓴᖅᑭᑕᐅᓂᐊᖅᑐᑦ ᓄᓇᕗᒻᒥᐅᑦ ᐱᕐᔪᐊᖅᐹᓪᓕᕈᓐᓇᖁᓪᓗᒋᑦ ᑖᒃᑯᓇᓐᖓᑦ ᓲᓗ ᑮᓇᐅᔭᓕᐅᖅᕕᐅᔪᓐᓇᓂᐊᖅᑐᓂᒃ ᐅᑯᐊ 
ᓇᓗᓇᓯᓯᒪᓗᐊᓐᖑᐊᖅᑕᕗᑦ Doris North, Meadowbank, ᐊᒻᒪ Mary River ᑕᐃᒪ ᐊᑎᖓ ᐳᐃᒍᖅᑕᕐᓛᓗᒋᒋᕙᕋ.  
 

ᐊᒻᒪᓗ ᑖᒃᑯᐊ ᐊᖏᖃᑎᒋᓯᒪᖕᒥᒐᑦᑎᒍᑦᑕᐅ ᐃᓄᓕᕆᔨᑐᖃᒃᑯᑦ ᑕᒪᒃᑯᓂᖓ ᑮᓇᐅᔭᓄ 
ᐱᕚᓪᓕᖅᐸᓪᓕᐊᔾᔪᑕᐅᓂᐊᖅᑐᓂᒃ ᑕᐃᒪᓐᓇ ᑖᒃᑯᐊ ᓲᕐᓗ ᓴᕕᕋᔭᒃᓴᖅᓯᐅᕐᓂᕐᒧᑦ ᐱᕙᓪᓕᐊᓇᓱᖕᓂᐊᖅᑎᓪᓗᒋᑦ. ᑕᐃᒪ 
ᒐᕙᒪᑐᖃᒃᑯᑦ ᐃᓛᒃ ᐃᓄᓕᕆᔨᒃᑯᑦ ᐊᖏᖃᑎᒋᓯᒪᔭᕗᑦ ᑕᒪᒃᑯᐊ ᖃᓄᖅ ᑮᓇᐅᔭᓂᒃ ᓲᕐᓗ ᐃᖃᔪᕈᑕᐅᔪᓐᓇᕐᓂᐊᖅᑐᓂᒃ 
ᑕᒪᐅᖓ ᐃᓛᒃ ᐅᑭᐅᖅᑕᖅᑐᒥ ᑮᓇᐅᔭᒃᑯᑦ ᐱᕚᓪᓕᕈᑎᒃᓴᒧᑦ ᑖᒃᑯᐊ ᐊᖏᖃᑎᒋᓯᒪᔭᕗᑦ ᑕᒫᓂ ᓄᓇᕗᒻᒥ. ᒪᑯᓄᖓ 
ᐊᔾᔨᒋᔭᐅᖏᓐᓇᑦᑕ ᓄᓇᖏᓐᓄᑦ ᓈᒻᒪᒃᑐᓄᑦ ᓲᕐᓗ ᑭᓱᑐᐃᓐᓇᕐᓄᑦ ᐱᓕᕆᓂᐊᖅᑎᓪᓗᑕ ᑕᒪᒃᑯᐊ ᓄᓇᕗᒻᒥᐅᓄᑦ 
ᐱᔭᐅᔪᓐᓇᖅᑐᑦ ᑕᒪᒃᑯᐊ ᑲᒪᒋᔭᐅᔾᔫᒥᔪᓐᓇᖁᓪᓗᒋᑦ ᓄᓇᐃᑦ ᐊᓯᖏᓐᓂᑦ ᐊᔾᔨᒋᓐᖏᑕᖓ ᑕᒪᓐᓇ ᐃᓕᓴᕆᔭᐅᓯᒪᓂᖓ 
ᐱᔾᔪᑎᒋᓪᓗᒍ. 
 

ᓴᕕᕋᔭᒃᓴᖅᓯᐅᕐᓂᐊᖅᑐᓂᒃ ᑖᒃᑯᐊ ᐊᓯᖏᓐᓄᑦᑕᐅᖅ ᐱᒋᐊᖅᓯᒪᒐᑦᑕ ᑖᒃᑯᐊᑦᑕᐃᓐᓇᐅᖏᑦᑐᑦ ᐊᒃᓱᕉᑎᒋᓯᒪᒐᑦᑎᒍᑦ 
ᑮᓇᐅᔭᒃᑯᑦ ᐱᕚᓪᓕᕈᑕᐅᔪᓐᓇᕋᔭᖅᑐᑦ ᒪᑯᐊ ᐃᖃᓗᓕᕆᓂᕐᒧᑦ ᓴᓇᓐᖑᐊᒐᐃᑦ ᒥᖅᓱᒐᐃᑦ ᑕᒪᒃᑯᐊᓗ ᓴᓇᓐᖑᐊᒐᒃᓴᖅ 
ᐃᓛᒃ ᒪᑯᓂᖓ ᐅᒃᑯᓯᒃᓴᓂᒃ ᐊᐃᒃᖠᖃᑦᑕᕐᓃᑦ ᑕᒪᒃᑯᐊᓗ ᐃᑲᔪᖅᐸᓪᓕᕈᑎᒋᓯᒪᔭᕗᑦ ᑖᒃᑯᐊ ᐸᕐᓇᐅᑎᒋᓯᒪᔭᕗᑦ ᐊᒻᒪ 
ᓇᓗᓇᐃᖅᓯᓯᒪᖏᒻᒪᑦ ᑕᒪᒃᑯᓄᖓ ᕿᓯᖕᓂᒃ ᓂᐅᕕᐊᒃᓴᖃᐅᖃᑦᑕᕐᓂᖅ ᓂᐅᕐᕈᑎᖃᕋᓱᖃᑦᑕᕐᓂᖅ ᐊᒻᒪᓗ 
ᐳᓚᕋᖅᑐᓕᕆᖃᑦᑕᕐᓂᖅ ᑕᒪᒃᑯᐊ ᓱᓕ ᒫᓐᓇ ᐋᖅᑭᒃᓱᑕᐅᕙᓪᓕᐊᓇᓱᖕᒪᑕ ᖃᓄᖅ ᐱᔪᓐᓇᕋᔭᕐᒪᖔᑕ. 
 

ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᖕᒪᑕ ᑖᒃᑯᐊ ᒐᕙᒪᒃᑯᑦ ᐊᒃᓱᕈᕐᒪᕆᒃᖢᑎᒃ ᐊᔭᐅᕆᓇᓱᒻᒪᕆᖕᒪᑕ ᖃᓄᕐᓕ ᑕᒪᒃᑯᐊ 
ᓇᑦᑎᕋᓱᒃᐸᒃᑐᑦ ᑮᓇᐅᔭᓕᐅᕈᑕᐅᒃᑲᓐᓂᕈᓐᓇᕐᒪᖔᑕ ᑕᒪᒃᑯᓄᖓ ᕿᓯᖕᓂᒃ ᓂᐅᕕᐊᒃᓴᖃᐅᖃᑦᑕᕐᓂᖅ ᐊᒻᒪᓗ 
ᓄᓇᕗᒻᒥᐅᑦ ᓲᕐᓗ ᑲᑎᖅᓱᐃᕙᓪᓕᐊᑐᐃᓐᓇᕐᒪᑕ ᓴᓇᐅᒃᑲᓂᖅ ᕿᓯᖕᓄᑦ ᒥᖅᓱᒐᕐᓂᑦ ᑕᒪᒃᑯᐊ ᓲᕐᓗ 
ᑕᑯᔭᐅᑦᑎᐊᒃᑲᓐᓂᕈᓐᓇᖁᓪᓗᒋᑦ ᐊᒡᓛᑦ ᑕᕝᕙᓂ ᑕᑯᔭᐅᔪᓐᓇᖅᓯᖕᒪᑕ ᖃᕆᓴᐅᔭᒃᑰᖅᓯᒪᔪᓂᒃ ᑕᕝᕙᓂ 
ᓇᓗᓇᐃᖅᓯᒪᑦᑎᐊᖅᑐᐃᑦ www.sustainablesealing.ca, ᐃᓄᒃᑑᖅᑕᐅᔪᓐᓇᖅᓯᓛᖅᑐᒃᓴᐅᒐᓗᐊᖅᐳᖅ ᖃᕆᓴᐅᔭᖅ 
ᐃᓄᒃᑑᕈᓐᓇᖅᓯᓐᓂᖅᐸᒃ. 
 

>>ᐃᓪᓚᖅᑐᑦ  
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐊᒻᒪ ᑖᒃᑯᐊ ᓱᓕ ᐃᓱᒪᓐᓇᓗᐊᓐᖑᐊᖅᑐᑦ ᐊᖏᖃᑎᖃᖅᓯᒪᒐᑦᑕ ᐅᐃᕖᖅᔪᐊᒃᑯᑦ 
ᓄᓇᖓᓐᓂᑦ ᐱᐊᕆᔅᒥ ᐳᓚᕋᖅᑐᓕᕆᓂᕐᒧᑦ ᑕᒪᐅᖓ ᓄᓇᕘᒧᑦ ᐊᖏᖃᑎᒋᓯᒪᖕᒥᒐᑦᑎᒍᑦ ᑕᐅᕗᖓ ᔨᐅᕋᑉᒧᑦ ᐃᓛᒃ 
ᐱᐊᕆᔅ ᓄᓇᖓᓄᑦ ᖃᓄᕐᓕ ᓲᕐᓗ ᐱᔪᒥᓴᐃᒃᑲᓐᓂᕈᓐᓇᕐᒪᖔ ᑕᒪᐅᖓ ᑎᑭᔾᔫᒥᖃᑦᑕᕈᓐᓇᖁᓪᓗᒋᑦ ᓄᓇᕘᒥᐅᓄᑦ 
ᐳᓚᕋᖅᑏᑦ. 
 

ᐊᒻᒪᓗ ᑕᒪᓐᓇ ᓱᓕ ᐊᒃᓱᕉᑎᒋᒃᑲᓐᓂᒻᒪᕆᒃᑕᕗᑦ ᓄᓇᕘᒥ ᒪᑯᐊ ᖃᓕᕋᓕᒐᓱᐊᖅᐸᒃᑐᑦ ᐃᑲᓗᒐᓱᐊᖅᐸᒃᑐᑦ ᐊᓯᖏᓪᓗ 
ᐱᓇᔪᐊᖅᐸᒃᑐᑦ ᑕᒪᐅᖓ ᓄᓇᕘᒻᒥᐅᓄ. ᑖᓐᓇ ᓱᓕ ᐱᔭᕆᐊᖃᓪᓚᕆᖕᒪᑦ ᑖᒃᑯᓄᖓᓗ ᓲᕐᓗ 
ᐃᓕᓐᓂᐊᖅᑎᑦᑎᖃᑦᑕᖅᓯᒪᓂᑰᔪᓄᑦ ᑕᒫᓂ ᐅᒥᐊᖅᔪᐊᑉ ᐃᓗᐊᓂ ᐱᓕᕆᓂᐊᖅᑎᓪᓗᒋᑦ ᑖᒃᑯᐊ ᑲᒪᒋᔭᐅᖃᑦᑕᕐᒥᖕᒪᑕ 
Nunavut Fisheries Training Consortium ᑖᒃᑯᐊ ᐃᑲᔪᖃᑦᑕᖅᓯᒪᖕᒥᖕᒪᑕ ᐱᓕᒻᒪᒃᓴᐃᓇᓱᐊᕐᓂᕐᒧᑦ 
ᑕᐃᒪᓐᓇᐃᑦᑐᓕᕆᓂᐊᖅᑎᓪᓗᒋᑦ. 
 

ᓴᓐᖓᑦᑎᑦᑎᓂᖅ ᐃᓄᐃᑦ ᐃᓕᖅᑯᓯᖏᑕ ᐱᒻᒪᕆᒋᔭᖏᓐᓂᒃ 
 

ᐅᖃᖅᑎᑦᑎᔩ, ᑕᒪᒃᑯᐊ ᐸᐸᑦᑎᓇᓱᐊᕐᓂᖅ ᔭᒐᑎᑦᑎᑦᑕᐃᓕᒐᓱᐊᕐᓂᖅ ᐊᒻᒪᓗ ᐱᕚᓪᓕᖅᑎᑦᑎᓇᓱᖕᓂᖅ ᐃᓄᐃᑦ 
ᐱᖅᑯᓯᖓᑕ ᐃᓕᖅᑯᓯᖓᓐᓂᑦ ᐅᖃᓯᖏᓪᓗ ᐊᒻᒪᓗ ᓄᓇᒥ ᓄᓇᓖᑦ ᓯᓚᑖᓂ ᐊᓐᓇᐅᒪᓇᓱᒍᓐᓇᕐᓂᕐᒥᒃ ᑖᒃᑯᐊᑦᑕᐅᖅ 
ᒐᕙᒪᒃᑯᑦᑕᐅᖅ ᐊᒃᓱᕉᑎᒋᖕᒥᔭᖏᑦ. 
 

ᑕᒪᒃᑯᐊ ᓲᕐᓗ ᐃᓛᒃ ᓇᓗᓇᐃᖅᑕᐅᓯᒪᑦᑎᐊᖁᒐᑦᑎᒍᑦ ᐃᓛᒃ ᐃᒪᓐᓇ ᖁᐊᖅᓵᕐᓇᖏᑦᑐᒦᑦᑎᐊᖁᓪᓗᑎᒍᑦ ᑕᒪᒃᑯᐊ ᓲᕐᓗ 
ᐃᒃᐱᒋᔭᐅᑦᑎᐊᖅᑐᑦ ᐃᖅᑲᓇᐃᔭᕐᕕᑦᑕ ᐃᓗᐊᓃᑦᑕᕆᐊᖃᕐᒪᑕ ᐊᐅᓚᑦᑕᕆᐊᖃᕐᒪᑕ ᐃᓕᓐᓂᐊᕆᐊᖃᕋᑦᑎᒍᑦ ᐊᒻᒪᓗ 
ᐃᓅᓯᑦᑎᓐᓂᑦ ᖃᐅᑕᒫᖅᓯᐅᑎᑦᑎᓐᓂᑦ ᐊᑐᕆᐊᖃᖅᖢᑎᒍᑦ. ᑕᐃᒪᐃᑦᑑᓂᖓᓄᑦ ᑕᕝᕙᓕ ᓲᕐᓗ ᐃᓄᐃᑦ ᐅᖃᐅᓯᖓᑦ 
ᓴᐳᒻᒥᔭᐅᔭᕆᐊᖃᕐᒪᑦ ᑖᓐᓇ ᐊᑐᑦᑎᐊᕐᓗᑎᒍᑦ. ᑕᐃᒪᐃᒃᑲᓗᐊᖅᑎᓪᓗᒍ ᖃᓪᓗᓈᓪᓗ ᐅᐃᕖᓪᓗ 
ᐅᖃᐅᓯᖃᖃᑎᒋᓂᐊᕐᒥᒐᑦᑎᒍᑦ ᑕᒫᓂ ᓄᓇᕘᒻᒥ ᑖᒃᑯᐊᑦᑕᐅᖅ ᓴᐳᒻᒥᔾᔭᐅᓯᒪᔭᕆᐊᖃᕐᒥᖕᒪᑕᑦᑕᐅᖅ.  



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᒪᓕᒐᒃᓴᐅᓂᐊᖅᑐᖅ ᐅᖃᐅᓯᓕᕆᓂᕐᒧᑦ ᐃᓕᓴᕆᔭᐅᓯᒪᓂᖅ, ᐃᓄᐃᓪᓗ ᐅᖃᐅᓯᖏᑦᑕ ᓴᐳᒻᒥᔭᐅᔾᔪᑎᖏᑦ ᑕᐃᒪ ᔫᓐ 
2007-ᐅᑎᓪᓗᒍ ᑖᓐᓇ ᐱᒋᐊᕈᑎᒻᒪᕆᐅᓚᐅᖅᐳᖅ ᑕᒪᑐᒧᖓ ᑕᐅᑐᖅᑰᖅᑕᑦᑎᓐᓄᑦ.  
 

ᓄᓇᕗᒻᒥᐅᑦ ᐅᖃᐅᑎᔪᓐᓇᖅᑕᒃᑲ ᑖᒃᑯᐊᑦᑕᐅᖅ ᐊᒃᓱᕉᑎᖃᖅᐳᒍᑦ ᐊᖏᕈᑎᖃᖅᓯᒪᒻᒪᕆᒃᐳᒍᑦ ᐃᓄᐃᑦ ᐃᓕᖅᑯᓯᖏᑦ 
ᓄᓇᑦᑎᓐᓂᑦ ᑕᒫᓂ ᐱᕙᓪᓕᐊᑦᑎᐊᕈᓐᓇᖁᓪᓗᒋᑦ. ᑕᐃᒪᐃᑦᑑᓂᖓᓄᑦ ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ 
ᐃᖅᑲᐃᔪᓐᓇᖅᑰᕐᒪᑕ ᑲᖏᖅᖢᒑᐱᒃ ᓂᕈᐊᖅᑕᐅᓕᓚᐅᖅᐳᖅ ᐱᖅᑯᓯᓕᕆᕝᕕᒃᓴᒧᑦ ᑖᓐᓇ ᐃᓂᒋᔭᐅᓂᐊᖅᑎᓪᓗᒍ ᐃᓄᐃᑦ 
ᐃᓕᓐᓂᐊᕐᕕᒃᓴᖓᓄᑦ.  
 

ᑕᒪᓐᓇ ᓲᕐᓗ ᓇᓗᓇᐃᑦᑎᐊᖅᓯᒪᕗᖅ ᐊᒃᓱᕉᑎᒋᔭᖅᑎᓐᓂ ᐱᕙᓪᓕᐊᓂᐊᕐᓂᕆᔭᑦᑎᓂᓪᓗ. ᑕᒪᓐᓇᓗ 
ᐊᑑᑎᖃᒻᒪᕆᓐᓂᐊᕐᐳᖅ ᐃᓅᓂᑦᑎᓐᓄᑦ ᐃᓄᐃᑦ ᐱᐅᓯᖏᑕ ᐃᓕᖅᑯᓯᖏᑦ ᐊᒻᒪᓗ ᐱᐅᓯᖏᑦ. ᑕᒪᑐᒧᖓ ᐊᕐᕋᒍᓄᑦ 
ᐅᐸᓐᓂᐊᑕᑦᑎᓐᓂᑦ ᑕᒪᓐᓇ ᓴᖏᔪᐃᓐᓇᐅᖁᓪᓗᒍ. 
 

ᑖᓐᓇ ᒫᓐᓇ ᐱᕙᓪᓕᐊᒻᒪᕆᓕᖅᐳᖅ ᑕᐃᑲᓂ ᑲᖏᕐᖢᒑᐱᒻᒥ ᐸᕐᓇᑦᑕᐅᕙᓪᓕᐊᓪᓗᓂ ᑖᓐᓇ ᐃᓕᓐᓂᐊᕐᕕᒃᓴᖅ. 
ᑭᓯᐊᓂᓕᑦᑕᐅᖅ ᑕᒪᒃᑯᐊ ᐱᓕᕆᔪᖃᕐᐸᓪᓕᐊᓕᖅᐳᖅ ᐊᒻᒪᓗ ᐃᓕᓴᐅᑎᒃᓴᓂᑦ ᐃᖏᕋᓯᑎᑦᑎᕙᓪᓕᐊᓕᖅᑐᑦ 
ᖃᒻᒪᓂᑦᑐᐊᕐᒥᓗ ᐊᒻᒪᓗ ᐃᒡᓗᓕᖕᒥᓗ ᐃᓕᓐᓂᐊᕐᕕᕋᓛᖑᓂᐊᖅᑐᑦ. 
 

ᐃᓅᓯᕐᒧᑦ ᐱᕙᓪᓕᐊᓂᖅ 
 

ᐅᖃᖅᑎᑦᑎᔩ, ᓄᓇᓖᑦ ᓴᓐᖕᔫᑎᓪᓗᒋᑦ ᑕᒪᓐᓇ ᐊᒃᓱᕉᑎᒋᒻᒪᕆᒃᑲᑦᑎᒍᑦ ᐊᒻᒪ ᒐᕙᒪᒃᑯᑦ ᑮᓇᐅᔭᓂᑦ ᐃᑲᔪᕆᐊᒃᓴᖅ 
ᓴᓐᖏᓴᐃᓇᕐᒪᑦ ᑖᓐᓇ ᖃᓄᐃᑦᓴᖏᑦᑎᐊᕐᒪᑕ ᐊᒃᓱᕉᑎᒋᒻᒪᕆᒃᑲᑦᑎᒍᑦ.  
 

ᐃᓕᓐᓂᐊᕐᓂᓕᕆᓂᖅ 
 

ᑕᐃᒪᑦᑑᓂᖓᓄ ᓄᓇᕗᒻᒥ ᓄᓇᓕᖕᓂ ᐱᓕᒻᒪᖅᓴᐃᓂᕐᒧᑦ ᑐᓴᐅᒪᔾᔪᑏᑦ ᐅᕝᕙᓘᓐᓃᑦ ᖃᓪᓗᓈᑎᑐᑦ ᑕᐃᔭᐅᖃᑦᑕᖅᑐᑦ 
NCSIS. ᑕᒪᒃᑯᐊ ᓇᓗᓇᐃᖅᓯᒪᖃᑦᑕᕐᒪᑕ ᐃᖅᑲᓇᐃᔮᒃᓴᐃᑦ ᐊᒻᒪᓗ ᖃᓄᖅ ᑕᒪᒃᑯᐊ ᐃᖅᑲᓇᐃᔭᕈᓐᓇᖅᑑᒐᓗᐊᑦ ᖃᓄᖅ 
ᐃᓕᓐᓂᐊᑲᓐᓂᕈᓐᓇᕐᒪᖔᑕ ᐅᕝᕙᓘᓐᓃᑦ ᖃᓄᖅ ᐊᔪᖏᑎᒋᒻᒪᖔᑕ ᓇᒡᓕᐊᓐᓂᑦ ᐃᖅᑲᓴᐃᔮᑖᕈᓐᓇᕐᒪᖔᑕ. ᑕᒪᒃᑯᐊ 
ᓲᕐᓗ ᓇᓗᓇᐃᖅᓯᓯᒪᕙᓪᓕᐊᒻᒪᑦ. ᑖᓐᓇ ᐱᓕᕆᐊᖑᓯᒪᔪᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ 2007-ᖑᑎᓪᓗᒍ 
ᐅᔭᒥᔾᔭᐅᔪᑎᒋᔭᐅᒻᒪᕆᓚᐅᖅᑐᓂᓘᓐᓃᑦ ᐱᐅᒋᔭᐅᓗᐊᕐᓂᑯᒧᑦ ᑖᒃᑯᓄᖓ Institute of Public Administration of 
Canada. ᑕᒪᓐᓇ ᐃᓕᓴᕆᔭᐅᓯᒪᑎᓪᓗᒍ ᓄᓇᕗᒻᒥᐅᑦ ᑕᐃᒪ ᓇᓗᓇᖏᑦᑐᖅ ᑖᒃᑯᓄᖓ ᐱᕙᓪᓕᐊᒻᒪᕆᒻᒪᑕ ᐊᒻᒪᓗ 
ᕿᓂᕋᓱᐊᖅᐳᑦ, ᖃᓄᕐᓕ ᑕᒪᒃᑯᐊ ᐱᓕᕆᐊᒃᓴᐃᑦ ᐊᒻᒪᓗ ᐱᓕᕆᔪᓐᓇᖅᑐᑦ ᐃᑲᔪᒃᑲᓐᓂᕈᓐᓇᖅᐱᑎᒍᑦ ᑖᓐᓇ 
ᐊᒃᓱᕉᑎᒋᒐᑦᑎᒍᑦ.  
 

ᑖᓐᓇᓗ ᒫᓐᓇᓗ ᑲᒪᒋᔭᐅᓪᓗᓂ ᐃᓄᐃᓐᓇᖅᑐᓪᓗ, ᐃᓄᑦᑎᑐᓪᓗ, ᖃᓪᓗᓈᑐᓪᓗ, ᐅᐃᕖᑐᓪᓗ ᐊᒻᒪᓗ ᐅᑯᐊ 
ᐃᖅᑲᓇᐃᔮᒃᓴᓯᐅᖅᑑᒐᓗᐊᑦ ᐅᖃᓕᒫᕈᓐᓇᑎᐊᖏᑦᑐᕈᓘᓐᓂᖅᐸᑕ ᑕᕐᕆᔮᒃᓴᓂᑦ ᓴᖅᑮᓯᒪᕙᓵᖅᑐᒍᑦ ᑖᒃᑯᐊ 
ᐃᑲᖑᔪᕈᓐᓇᖁᓪᓗᒋᑦ ᐅᖃᓕᒫᑦᑎᐊᕈᓐᓇᖏᑦᑐᕕᓃᑦ.  
 

ᑕᒪᓐᓇ NCSIS ᐱᕙᓪᐊᓕᐊᓇᓱᐊᖅᑎᓪᓗᒍ ᑖᒃᑯᓂᖓ ᐱᓕᕆᖃᑎᖃᓂᐊᖅᑐᒍᑦ ᓴᕕᕋᔭᒃᓴᓯᐅᖅᑎᓂᑦ, ᓄᓇᓕᖕᓂᑦ, 
ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᒻᒪᓗ ᑕᒪᒃᑯᓄᖓ ᐊᓯᖏᓐᓄᑦ ᖃᓄᖅ ᐱᓕᕆᐊᒃᓴᐃᑦ 
ᐃᓕᓐᓂᐊᖅᑕᐅᕙᓪᓕᐊᔪᓐᓇᕐᒪᖔᑕ ᐊᒻᒪᓗ ᑕᒪᒃᑯᓄᖓ ᑭᒃᑯᑦ ᐃᓄᒋᔭᐅᓂᐊᖅᑐᑦ ᐃᖅᑲᓇᐃᔭᕈᓐᓇᕋᔭᖅᑐᑦ ᖃᓄᐃᑦᑐᒥᑦ 
ᐊᔪᖏᓂᖅᑖᕆᐊᖃᕐᒪᖔᑕ ᑕᒪᒃᑯᓄᖓ ᐊᓯᖏᓐᓄᑦ. ᑕᒪᓐᓇ ᐃᓕᓐᓂᐊᑎᑦᑎᕙᓪᓕᐊᓂᐅᓂᐊᖅᑐᖅ 
ᑲᔪᓯᑦᑎᐊᕈᓐᓇᖁᓪᓗᒍ ᐊᑎᓕᐅᖃᑎᖃᓚᐅᖅᐳᒍᑦ ᕿᑎᕐᒥᐅᑦ ᑲᑐᔾᔨᖃᑎᒌᒃᑯᖏᓐᓄᑦ ᑕᒪᑐᒥᖓ ᐱᓕᕆᖃᑎᖃᕈᒪᓪᓗᑕ 
ᑖᒃᓱᒥᖓ.  
 

ᐊᒻᒪᓗ ᑮᓇᐅᔭᓄᑦ ᐃᑲᔫᑕᐅᕙᑦᑐᓄᑦ ᐃᓕᓴᖅᑐᓄᑦ ᓄᓇᕗᒻᒥᐅᓄᑦ FANS-ᒥᑦ ᑕᐃᔭᐅᕙᑦᑐᖅ ᑖᒃᑯᐊ ᐃᑲᔪᖅᓯᖅᑕᕗᑦ 
ᑕᒪᒃᑯᓄᖓ ᓲᕐᓗ ᐃᓕᓐᓂᐊᕆᐊᒃᑲᓐᓂᐊᓗᑐᐃᓐᓇᖁᓪᓗᒋᑦ ᑕᒪᒃᑯᓄᖓ ᐃᓕᓐᓂᐊᕕᒃᔪᐊᓄᑦ. ᑕᐃᒪᓐᓇᐃᑦᑑᓂᖓᓄᑦ 
ᒫᓐᓇ ᑕᒪᓐᓇ ᐋᖅᑭᒃᐹᓪᓕᕋᓱᐊᖅᑕᕗᑦ ᐊᒻᒪᓗ ᑕᖅᑭᓄᑦ ᑕᒪᒃᑯᓄᖓ ᖃᐃᔪᓄᑦ ᓇᓗᓇᐃᖅᓯᑎᐊᕐᓂᐊᖅᐳᒍᑦ ᖃᓄᖅ 
ᐋᖅᑭᒃᐹᓪᓕᖅᓯᒪᓕᕐᒪᖔᑦᑎᒍᑦ.  
 

ᑖᒃᑯᓇᖓᑦ ᐱᕙᓪᓕᐊᔨᑦᑎᓐᓂ ᐅᓇᑦᑕᐅᖅ ᐃᑉᐱᒋᔭᐅᓪᓗᓂ, ᐃᑉᐱᒋᔭᐅᕈᓘᔭᖃᑦᑕᒻᒪᕆᒻᒪᑦ ᐃᓐᓇᐅᑉ ᐃᓕᓐᓂᐊᓂᕐᒧᑦ 
ᒪᓕᒐᒃᓴᐅᓂᐊᖅᑐᖅ. ᑖᓐᓇ Bill 21 ᓲᕐᓗ ᐋᖅᑭᒋᐊᖅᓯᒪᓂᐊᕐᒪᑦ ᒫᓐᓇ ᒪᓕᒐᕆᔭᐅᔪᓂᑦ ᐊᒻᒪᓗ ᑖᒃᑯᐊ ᓲᕐᓗ ᖃᓄᕐᓕ 
ᐃᓕᓴᐅᑎᒃᓴᐃᑦ ᑲᒪᒋᔭᐅᓇᔭᕐᒪᖔᑕ ᐃᓄᐃᑦ ᖃᐅᔨᒪᔭᑐᖃᖏᓐᓂ ᑐᓐᖓᕕᖃᕐᓂᐊᖅᑎᓪᓗᒋᑦ ᐊᒻᒪᓗ ᖃᓄᕐᓕ 
ᐃᑲᔪᖅᑎᒌᔪᓐᓇᕋᔭᖅᐱᑕ ᐃᓕᓐᓂᐊᕐᕖᓪᓗ ᐊᖏᔪᖅᑳᕆᔭᐅᔪᓪᓗ ᐃᓕᓐᓂᐊᕐᕕᐅᓪᓗ ᑲᑎᒪᔨᖏᑦ ᐊᒻᒪᓗ ᓄᓇᓖᑦ. Bill 
21 ᑖᒃᑯᓇᓂ ᓲᕐᓗ ᐋᖅᑭᒃᓯᒪᕗᖅ ᑕᒪᒃᑯᐊ ᐃᓕᓴᖅᑐᓪᓗ ᐃᓕᓴᐃᔨᖏᑕᓗ ᐃᓄᒋᐊᕐᓂᕆᕙᑦᑕᖏᑦ 
ᐃᓕᓐᓂᐊᕐᕕᐊᕈᓯᐅᑉ ᐃᓗᐊᓂ, ᐃᓕᓴᐃᔨᑦ ᖃᔅᓯᓂᑦ ᐃᓕᓐᓂᐊᖅᑐᓂᑦ ᐃᓕᓴᐃᔪᓐᓇᕐᒪᖔᑕ 
ᐅᓄᕈᓐᓃᖅᐹᓪᓕᕈᑎᒃᓴᖏᓐᓂ ᑖᓐᓇ ᓇᓗᓇᐃᖅᓯᓯᒪᓂᐊᖅᑐᖅ.  



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍ ᑖᒃᑯᐊ ᓄᓇᕗᒻᒥᐅᑦ ᑕᒪᒃᑯᓂᖓ ᖃᐅᔨᓇᓱᓐᓂᐊᕐᒪᑕ ᐃᓕᖅᑯᓯᓕᕆᓂᕐᒧᑦ ᓲᕐᓗ 
ᐃᓕᓴᖅᑕᐅᓇᔭᖅᐸᑕ ᖃᓄᐃᑦᑐᒥ ᐋᖅᑭᒃᓯᖅᒪᔭᕆᐊᖃᕋᔭᖅᐸᑦ ᐊᒻᒪᓗ ᑕᒪᒃᑯᐊ ᐃᓐᓇᐃᑦ ᖃᓪᓗᓇᐅᔭᕈᓐᓇᖏᑦᑑᒐᓗᐊᑦ 
ᐱᕕᖃᕈᓐᓇᖅᓯᑎᑕᐅᓂᐊᖅᖢᑎᒃ ᐃᓕᓴᐃᔪᓐᓇᖅᓯᑎᑕᐅᓂᐊᖅᖢᑎᒡᓗ ᑕᒪᒃᑯᓂᖓ ᐃᓕᓐᓂᐊᕐᕕᐅᑉ ᐃᓗᐊᓂᑦ. ᑖᓐᓇ 
ᑮᓇᐅᔭᓂᒃ ᐊᑑᑎᒋᒐᔭᓐᖑᐊᖅᑕᕗᑦ $14 ᒥᓕᐊᓐ ᑕᒪᓐᓇ ᓲᕐᓗ ᑲᔪᓯᓇᔭᒃᐸᑦ ᑖᓐᓇ ᒪᓕᒐᒃᓴᐅᓂᐊᖅᑐᖅ. 
 

ᑖᓐᓇᓗ ᖃᓚᑦᑐᖅ ᐅᓂᒃᑳᖅᓯᒪᔪᖅ ᐃᓕᓐᓂᐊᕐᓂᒃᓴᐅᓂᐊᖅᑐᒧᑦ ᖃᓄᐃᑦᑐᒥᒃ ᐸᕐᓇᒃᓯᒪᓂᐊᕐᒪᖔᑕ ᑕᒪᒃᑯᓄᖓ 
ᐃᓄᖁᑎᒋᔭᑦᑎᓐᓄᑦ ᑕᕝᕙᓂᓗ ᓇᓗᓇᐃᖅᓯᒪᓪᓗᓂ ᐃᓄᐃᑦ ᐃᓕᓴᐃᔨᐅᓂᐊᖅᑐᑦ ᖃᓄᖅ ᓯᕗᓂᑦᑎᓐᓂ 
ᐱᓕᕆᑦᑎᐊᕈᓐᓇᕐᒪᖔᑕ ᓄᓇᕗᒻᒥᑦ.  
 

ᐃᓅᖃᑎᒌᑦᑎᐊᕐᓂᖅ 
 

ᑖᓐᓇ ᓲᕐᓗ ᓇᓗᓇᐃᖅᓯᒪᑦᑎᐊᖅᑐᖅ ᐊᒻᒪ ᐃᒃᐱᖕᓇᒻᒪᕆᒃᑐᖅ ᐃᓚᒌᑦ ᑖᓐᓇᐃᓛᒃ ᓄᓇᓖᑦ ᓱᕐᓗ ᓄᓇᒋᔭᐅᔭᕆᐊᒃᓴᖅ 
ᖁᕕᐊᓱᒃᐹᓪᓕᕈᓐᓇᖁᓪᓗᒍ ᐃᓚᒌᑦ ᐋᓐᓂᖅᓯᖅᑕᐅᑦᑕᐃᓕᒪᓂᕐᒧᑦ ᐱᖁᔭᖅ ᐱᒋᐊᕐᓂᐊᕐᒪᑦ ᒫᑦᓯ 1, 2008. ᑖᓐᓇ 
ᐱᖁᔭᖅ ᑕᒪᒃᑯᓂᖓ ᓄᓇᓕᖕᓂᑦ ᐊᐅᓚᑕᐅᓂᐊᕐᒪᑦ ᐊᒻᒪᓗ ᓄᓇᓖᑦ ᑖᒃᑯᐊ ᐱᕕᖃᕈᓐᓇᕐᓂᐊᖅᖢᑎᒃ ᑕᒪᑐᒥᖓ 
ᑲᑐᔾᔨᖃᑎᒌᖕᓂᒃᑯᓪᓘᓐᓃᑦ ᑕᒪᑐᒥᖓ ᓲᕐᓗ ᑲᒪᔪᓐᓇᕐᓂᐊᖅᑎᓪᓗᒋᑦ ᖁᕕᐊᓇᖏᑦᑐᒧᑦ ᐅᕝᕙᓘᓐᓃᑦ 
ᐋᓐᓂᖅᓯᕆᖃᑦᑕᖅᑐᓄᑦ ᐊᑲᐃᓪᓕᐅᕈᑎᓄᓪᓘᓐᓃᑦ ᐊᖏᒡᓕᓗᐊᓚᐅᖅᑳᖅᑎᓐᓇᒍ ᑕᒪᓐᓇ ᑲᒪᒋᔭᐅᔪᓐᓇᖁᓪᓗᒍ. 
ᓄᓇᓕᓕᒫᑦᑎᐊᖅ ᑕᒪᕐᒥᒃ ᑮᓇᐅᔭᒥᒃ ᒪᓂᒻᒪᐃᓯᒪᕝᕕᐅᓂᐊᖅᑐᑦ ᑮᓇᐅᔭᖃᖅᑎᑕᐅᓂᐊᖅᑐᑦ ᐊᒻᒪᓗ 
ᐃᖅᑲᓇᐃᔭᖅᑎᑖᕐᓗᑎᒃ ᑖᔅᓱᒧᖓ ᓄᓇᓕᖕᓄᑦ, ᓲᕐᓗ ᐃᖅᑲᖅᑐᐃᔨᓄᑦ ᐃᑲᔪᖅᑎᐅᓂᐊᖅᑐᑦ. ᑖᒃᑯᐊᓗ ᓄᓇᓖᑦ 
ᐃᓗᐊᓂᑦ ᐃᑲᔪᕐᓂᐊᖅᖢᑎᒃ ᑕᒪᒃᑯᓄᖓ ᐃᓚᒌᑦ ᐊᑲᐃᓪᓕᐅᕈᑎᖃᖅᐸᒃᑐᑦ ᖃᓄᖅ ᐃᑲᔪᖅᑕᐅᔪᓐᓇᕐᒪᖔᑕ ᓲᕐᓗ 
ᐱᕋᔭᒻᒪᕆᓚᐅᖅᑳᖅᑎᓐᓇᒋᓪᓗ, ᐊᒻᒪᓗ ᑕᒪᒃᑯᐊ ᐱᑦᑎᐊᖅᑕᐅᖏᑦᑐᑦ ᖃᓄᖅ ᐃᑲᔪᖅᑕᐅᔭᕆᐊᖃᖅᐹ. 
 

ᓄᓇᕗᒻᒥᐅᑦ ᑕᒪᒃᑯᓂᖓ ᓲᕐᓗ ᐱᔪᓐᓇᐅᑎᖃᖅᑎᑕᐅᑦᑎᐊᕐᓂᐊᓯᔪᐋᓘᒻᒪᑕ ᑖᔅᓱᒧᖓ. ᐃᒪᓐᓇ ᓲᕐᓗ 
ᐱᑦᑎᐊᖅᑐᖃᕐᓂᖏᑉᐸᑦ ᑕᐃᒪᓕ ᐃᖅᑲᖅᑐᐃᔨᕋᓛᒃᑯ ᑕᐃᒪ ᑲᒪᒋᔭᐅᔪᓐᓇᖅᓯᑎᑕᐅᖕᒪᑦ ᑖᒃᑯᐊ ᓲᕐᓗ 
ᑲᒪᒋᔭᐅᔭᕆᐊᖃᖅᑑᑕᐅᓕᕐᓗᓂ ᑖᒃᑯᐊ ᐱᑦᑎᐊᖏᑦᑐᖃᖅᑐᕕᓂᐅᓐᓂᖅᐸᑦ ᐃᓕᖅᑯᓯᕆᔭᐅᔪᖅ ᓄᓇᓕᓐᓂᑦ ᐃᓛᒃ 
ᐃᓄᐃᑦ ᐃᓕᖅᑯᓯᖏᑦ ᐊᑐᕐᓂᖅᓴᐅᓇᓱᐊᕐᓗᒋᑦ. ᐅᓇ ᐱᔾᔪᑎᒋᓪᓗᒍ ᖃᓄᕐᓕ ᓄᓇᓖᑦ ᓴᐃᒪᓂᕐᒥᑦ ᐱᓯᒪᔾᔫᒥᔪᓐᓇᖅᐸᑦ 
ᑕᒪᒃᑯᐊ ᓴᐃᒻᒪᖅᓴᐃᓂᕐᒧᑦ ᑖᓐᓇ ᑐᕌᖓᓂᖅᓴᐅᓂᐊᕐᒪᑦ ᐊᒻᒪᓗ ᑕᒪᒃᑯᐊ ᐅᖃᓪᓚᐅᔾᔪᐃᔪᓐᓇᖅᑐ  ᐃᓐᓇᐃᑦ ᓲᕐᓗ 
ᑕᑎᒋᔭᐅᓂᖅᓴᐅᓇᓱᒡᓗᑎᒃ. ᑕᐃᒪᑦᑑᓂᐊᖅᐸᑦ ᐃᓚᒌᑦ ᑖᔅᓱᒥᖓ ᖁᕕᐊᓱᒃᐹᓪᓕᕈᓐᓇᕐᓂᐊᖅᑐᑦ ᓇᓗᓇᖅᑰᔨᖏᒻᒪᑦ 
ᓄᓇᕗᓪᓗ ᓄᓇᓕᖁᑎᕗᓪᓗ ᒪᒥᓴᕐᓂᕐᒧᑦ ᐃᖏᕐᕋᓯᕙᓪᓕᐊᓪᓗᑎᒃ.  
 

ᐅᖃᖅᑎᑦᑎᔩᑦ, ᑖᒃᑯᐊ ᓯᕗᓂᕆᓂᐊᖅᑕᑦᑎᓐᓂ ᑕᐅᑐᓐᖑᐊᖅᖢᒋᑦ ᒪᑯᓂᖓ ᐋᓐᓂᐊᖅᑲᖅᑕᐃᓕᒪᑎᑦᑎᓕᕆᓂᕐᒧᑦ ᑕᐃᒪ 
ᓄᕙᒻᐴᒥᐊᓚᐅᖅᑐᖅ ᓴᖅᑮᓚᐅᖅᓯᒪᒐᑦᑕ ᓲᕐᓗ ᒪᑯᓂᖓ ᐋᓐᓂᐊᖅᑲᖅᑕᐃᓕᒪᑎᑦᑎᓂᕐᒧᑦ ᐊᒻᒪᓗ ᓄᓇᓕᖕᓂ ᖃᓄᖅ 
ᐋᓐᓂᐊᖃᖏᓐᓂᖅᓴᐅᔪᓐᓇᕐᒪᖔᑕ ᑐᕌᒐᕆᓇᓱᖕᓂᐊᖅᑕᑦᑎᓐᓂᑦ. ᑖᓐᓇ ᐊᑐᐊᕋᒋᓇᔭᓐᖑᐊᖅᑕᕗᑦ ᐃᓕᓴᖅᓯᓯᕗᑦ 
ᑕᒪᒃᑯᐊ ᓲᕐᓗ ᓄᓇᓕᓐᓂᑦ ᑲᒪᕙᒃᑐᑦ ᐋᓐᓂᐊᖅᑲᖅᑕᐃᓕᒪᑎᑦᑎᓂᕐᒧᑦ ᑕᐃᒪᓕ ᓲᕐᓗ ᐊᒃᓱᕉᑎᖃᖅᐸᒻᒪᑕ ᓄᓇᓖᑦ 
ᐋᓐᓂᐊᖏᓐᓂᖅᓴᐅᓗᑎᒃ ᐊᒻᒪᓗ ᑕᒪᒃᑯᐊ ᖃᓄᖅ ᖁᕕᐊᓇᕐᓂᖅᓴᐅᓗᑎᒃ ᑕᐃᒪᓕ ᓄᓇᖅᑲᑎᒌᑦ 
ᖁᕕᐊᓱᓐᓂᖅᓴᐅᔪᓐᓇᕐᒪᑕ ᐋᓐᓂᐊᒧᑦ ᑎᑭᑕᐅᑲᑕᓗᐊᓐᖏᓐᓂᖅᓴᐅᓗᑎᒃ. ᓄᓇᓖᑦ ᐱᖃᑎᒋᓗᒋᑦ ᑖᒃᑯᐊ 
ᓴᖅᑮᓇᓱᓐᓂᐊᖅᑐᑦ ᐸᕐᓇᐃᔾᔪᑎᒃᓴᒥᑦ ᑕᒪᒃᑯᓄᖓ ᖃᓄᕐᓕ ᐃᓄᐃᑦ ᐊᑐᓂᑦ ᐃᓚᒌᑦ ᓄᓇᓖᑦ ᑕᒪᒃᑯᓂᖓ ᐱᐅᓂᖅᓴᒥᑦ 
ᑎᒥᒧᑦ ᐊᑲᐅᓂᖅᓴᒥᒃ ᐃᓅᓯᖃᕈᓐᓇᕐᒪᖔᑕ ᖃᓄᖅᑑᕈᑎᒃᓴᓂᑦ ᐱᓇᓱᒋᐊᖃᕐᓂᐊᖅᑐᒍᑦ.  
 

ᑕᕝᕙᓂ ᐊᖏᕈᑎᖃᓚᐅᖅᓯᒪᒐᑦᑕ ᓄᓇᕗᒻᒥᑦ ᐃᖢᐊᖅᓴᐃᔨᑦ ᐃᖢᐊᖅᓴᐃᔨᖃᕐᓂᖅ ᐊᒻᒪᓗ ᑕᒪᒃᑯᓂᖓ 
ᓄᖅᑲᖏᑉᐹᓪᓕᑎᑦᑎᓂᖅ ᐃᖢᐊᖅᓴᐃᔨᒋᕙᒃᑕᑦᑎᓐᓂᒃ ᐸᕐᓇᐅᑕᐅᔪᖅ ᐊᖏᕈᑎᒋᓚᐅᖅᓯᒪᒐᑦᑎᒍᑦ 
ᐃᓕᓴᐅᑎᒃᓴᐅᓂᐊᖅᑐᓄᑦ ᑕᒪᒃᑯᓄᖓ ᐱᕙᓪᓕᐊᓂᐊᖅᖢᑕ ᐋᓐᓂᐊᖅᑲᖅᑕᐃᓕᒪᑎᑦᑎᓂᕐᒧᑦ. ᐅᓇ ᑕᐅᑐᖅᑰᖅᑕᐅᒻᒪᑦ 
ᑕᒪᒃᑯᐊ ᑲᒪᔪᓐᓇᕋᔭᖅᑐᑦ ᐃᖢᐊᖅᓴᐃᔨᐅᔪᓐᓇᕋᔭᖅᑐᑦ ᓄᓇᕗᒻᒥᐅᑕᐅᓂᐊᖅᑐᑦ ᓄᓇᕗᒻᒥᐅᓄᓪᓗ ᐱᔨᑦᑎᕋᕐᓗᑎᒃ.  
 

ᑕᒪᓐᓇ ᐱᔾᔪᑎᒋᓪᓗᒍ ᑖᒃᑯᐊ ᐸᕐᓇᐅᑕᐅᓂᐊᖅᑐᑦ ᓇᓗᓇᐃᖅᓯᓯᒪᒻᒪᑕ ᖃᓄᖅ ᐃᓕᓐᓂᐊᖅᑎᑦᑎᕚᓪᓕᕈᓐᓇᕐᒪᖔᑕ 
ᑕᒪᒃᑯᓄᖓ ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ. ᐱᓕᕆᐊᒃᓴᖅᑖᖅᐸᓪᓕᐊᓇᓱᓐᓂᐊᕈᑎᒃ ᓱᕗᓂᕆᓂᐊᖅᑕᑦᑎᓐᓂ ᐊᒻᒪᓗ 
ᖃᓄᖅ ᓄᑖᓂᒃ ᐃᖢᐊᖅᓴᐃᔨᑖᕈᓐᓇᕐᒪᖔᑦᑕ. ᐃᓱᒪᒋᔭᐅᒃᑲᓐᓂᖅᓯᒪᔪᖅ ᖃᓄᕐᓕ ᑕᒪᒃᑯᐊ ᐊᑯᓂᐋᓗᒃ ᐊᒃᓱᕈᒻᒪᕆᒃᖢᑎᒃ 
ᐃᖢᐊᖅᓴᐃᔨᐅᕙᒃᑐᑦ ᖃᓄᕐᓕ ᖁᔭᓕᔾᔪᓯᐊᒃᑲᓐᓂᕈᓐᓇᕐᒪᖔᑕ. ᑖᒃᑯᐊ ᐃᓱᒪᒋᓪᓗᒋᑦ ᑕᐃᒪ ᑕᒪᒃᑯᐊ ᓲᕐᓗ 
ᐃᑲᔪᖅᑕᐅᔾᔪᑎᒋᓇᓱᓐᓂᐊᖅᑕᕗᑦ, ᖃᓄᕐᓕ ᐱᕚᓪᓕᕈᑦᑕ ᑖᒃᑯᐊ ᐃᖢᐊᖅᓴᐃᔨᒋᔭᕗᑦ ᐃᑲᔪᖅᑎᒋᒃᑲᓐᓂᕈᓐᓇᖅᐱᑎᒍ 
ᐊᒻᒪᓗ ᐃᑲᔪᒃᑲᓐᓂᕈᓐᓇᖅᐱᑎᒍ. 
 

ᐅᖃᖅᑎᑦᑎᔩ, ᑮᓇᐅᔭᖅᑐᖃᑦᑕᕐᒪᑕ ᑕᒪᒃᑯᐊ ᓲᕐᓗ ᐋᓐᓂᐊᖃᑦᑕᐃᓕᒪᑎᑦᑎᓂᕐᒧᑦ. ᒪᑯᓂᖓ ᓲᕐᓗ ᐋᓐᓂᐊᕆᔭᐅᕙᑦᑐᑦ 
ᐅᕝᕙᓘᓐᓃᑦ ᐃᓕᓐᖓᐅᑕᐅᕙᑦᑐᑦ ᐋᓐᓂᕈᑕᐅᕙᑦᑐᑦ ᑕᒪᒃᑯᐊ ᐃᓱᒪᒋᓪᓗᒋᑦ ᑖᒃᑯᐊᓗ ᓄᓇᕗᒻᒥᐅᑦ ᐃᓄᖏᑦ 
ᐅᓄᖅᓯᕙᓪᓕᐊᑎᓪᓗᒋᑦ ᑕᒪᒃᑯᐊ ᑲᒪᒋᔭᐅᔭᕆᐊᖃᒻᒪᑕ. ᑕᐃᒪᐃᑦᑑᓂᖓᓄᑦ, ᑕᒪᒃᑯᓂᖓ ᓲᕐᓗ ᐃᒡᓗᓂᒃ ᐊᑭᑐᔪᓄᑦ 
ᐊᒻᒪᓗ ᑕᒪᒃᑯᐊ ᑐᓴᐅᒪᔭᐅᔭᕆᐊᓖᑦ ᑕᒪᒃᑯᓄᖓ ᐋᓐᓂᐊᖃᑦᑕᐃᓕᒪᑎᑦᑎᔨᓄᑦ ᑕᒪᑐᒪᓂ ᓲᕐᓗ 

ᐋᖅᑭᐹᓪᓕᕆᐊᖃᓪᓚᕆᑦᑐᖅ ᓇᓗᓇᕈᓐᓃᕐᒪᑦ ᑕᒫᓂ ᓄᓇᕗᒻᒥ. ᑕᐃᒪᐃᑦᑑᓂᖓᓄᑦ, ᒐᕙᒪᒃᑯᑦ ᑕᐃᒪ ᑕᒪᑐᒥᖓ 
ᐱᔾᔪᑎᖃᑦᖢᑎᒃ ᓇᓗᓇᐃᖅᓯᓯᒪᓕᕆᕗᑦᑕᐅᖏᓛᖅ. ᑕᒪᒃᑯᐊ ᓄᓇᓕᓐᓂ ᐋᓐᓂᐊᖅᕖᑦ, ᖃᓄᖅ 
ᐋᖅᑭᓱᖅᑕᐅᕙᓪᓕᐊᔾᔪᑎᔅᓴᖏᓐᓄᑦ ᐸᕐᓇᐅᑎᓐ.  
 

ᑕᒪᓐᓇ ᓲᕐᓗ ᐊᕐᕌᒎᓄᑦ ᐊᒥᓱᓄᑦ ᑖᓐᓇ ᐸᕐᓇᒃᑕᐅᓯᒪᔪᖅ ᐃᖃᔪᖅᐹᓕᕐᓂᐊᕐᒪᑕ ᓄᓇᕗᒻᒥᐅᓄᑦ. ᐊᒻᒪᓗ ᑕᒪᒃᑯᐊ 
ᐱᔨᑦᑎᕋᐅᑕᐅᕙᑦᑐᑦ ᐋᓐᓂᐊᕕᒻᒥ ᐅᑯᓇᓂ ᐱᓗᐊᕐᖑᐊᖅᑐᒥᒃ: ᑲᖏᖅᖠᓂᖅ, ᐃᖃᓗᒃᑑᑦᑎᐊᖅ, ᐊᒻᒪᓗ ᑕᕝᕙᓂ 
ᐃᖃᓗᓐᓂ ᕿᑭᖅᑕᓂ ᐋᓐᓂᐊᖅᕕᒃ. ᑖᒃᑯᐊ ᓲᕐᓗ ᐊᖏᓪᓕᕙᓪᓕᐊᓂᐊᖅᑎᓪᓗᒋᑦ, ᑖᒃᑯᐊ ᐃᓱᒪᒋᔭᕆᐊᖃᕋᑦᑎᒍ 
ᓄᓇᕗᑦ ᓯᓚᑖᓄᑦ ᐊᐅᓪᓚᖃᑦᑕᖅᑐᑦ. ᓲᕐᓗ ᖃᓄᕐᓕ ᑕᒪᐅᖓ ᐊᐅᓪᓚᑕᓐᖏᓂᖅᓴᐅᔪᓐᓇᕋᔭᕐᒪᖔᑕ ᑕᒪᓐᓇ 
ᐃᓱᒪᒋᓪᓗᒍ, ᑖᓐᓇ ᑕᕝᕙ ᐸᕐᓇᐅᑕᐅᓇᓱᐊᖅᑐᖅ ᑕᒪᒃᑯᓄᖓ ᐋᖅᑭᐹᓪᓕᕈᑕᐅᓇᓱᓐᓂᐊᖅᑐᖅ ᐊᒻᒪᓗ ᑖᒃᑯᓄᖓ 
ᐃᓱᒪᒋᓪᓗᒍᑦᑕᐅᖅ ᓄᓇᕗᒻᒥᐅᑦ ᓯᓚᑖᓂ ᐊᐅᓪᓚᖃᑦᑕᖏᓐᓂᖅᓴᐅᔪᓐᓇᕋᔭᕐᒪᖔᑕ. ᑕᐃᒪ ᓄᓇᓖᖕᓂᒃ ᒪᕐᕉᖕᓂᒃ 
ᓴᓇᔪᖃᕐᒪᑦ ᑖᒃᑯᐊ ᑲᒪᒋᔭᐅᖏᓐᓇᐅᔭᕆᐊᖃᖅᑐᓂᒃ ᖃᐅᑕᒫᑦ, ᐅᓐᓄᐊᑕᒫᑦ, ᐅᓪᓗᑕᒫᑦ ᑖᒃᑯᓂᖓ 
ᑲᒪᔨᖃᐃᓐᓇᕈᓐᓇᕐᓂᐊᖅᑐᓂᒃ ᓴᖅᑮᓂᐊᕋᑦᑕ ᑕᕝᕙᓂ ᐅᖅᓱᖅᑑᕐᒥᓪᓗ ᐃᒡᓗᓕᖕᒥᓗ ᑕᒪᒃᑯᐊ ᖃᓄᖅ ᓄᓇᕗᒻᒥ 
ᐃᓄᐃᑦ ᑕᒫᓂ ᓄᓇᕗᒻᒦᒃᑲᓗᐊᕐᓗᑎᒃ ᑲᒪᒋᔭᐅᒍᓐᓇᕐᒪᖔᑕ. 
 

ᐊᕙᑎ 
 

[ᓄᓇᕗᒥᐅᑕᐅᔪᑦ ᐊᑦᑐᖅᑕᐅᓂᖏᓐᓂᒃ ᐃᑉᐱᒍᓱᓐᓂᖃᓕᕇᕐᒪᑕ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ. ᐸᕐᓇᔅᓴᕋᐃᓪᓗᓂ 
ᐊᑦᑐᐃᓂᖃᓗᐊᖁᓇᒋᑦ ᐱᒻᒪᕆᐅᕗᖅ ᑖᔅᓱᒧᖓ ᒐᕙᒪᐅᔪᒧᑦ. ᑐᓴᖅᑎᑦᑎᕋᑖᕐᓂᖏᑦ ᒐᕙᒪᑐᖃᒃᑯᑦ 
ᑮᓇᐅᔭᖃᖅᑎᑦᑎᓂᐊᕐᓂᖏᑦ ᐱᓕᕆᐊᑦᑎᓐᓄᑦ ᑲᓇᑕᒥ ᐅᓇᑕᖅᑐᒃᓴᒃᑯᓐᓂ ᓴᓇᓗᑕ ᐊᑐᖅᑕᐅᔪᓐᓇᖅᑐᒥᒃ 
ᖃᓄᑐᐃᓐᓇᖅ ᐃᑳᕈᑎᒥᒃ ᐃᖃᓗᐃᑦ ᑰᖓᓂ ᐆᑦᑑᑎᐅᕗᖅ ᓄᓇᓕᓐᓂ ᐊᑐᖅᑕᐅᕙᑦᑐᑦ ᓱᖏᐅᑎᒍᓐᓇᖁᓪᓗᑕ 
ᓯᓚᐅᑉ ᐊᓯᔾᔨᕐᓂᖓᓄᑦ.]  
 

ᑮᓇᐅᔭᖅᑎᒍᑦ ᖃᓄᐃᓕᖓᓂᕗᑦ 
 

ᐅᖃᖅᑎᑦᑎᔩ, ᑕᒪᓐᓇ ᓲᕐᓗ ᑮᓇᐅᔭᒥᒃ ᑲᒪᓂᕆᔭᕗᑦ ᓲᓕ ᒫᓐᓇ ᑲᒪᑦᑎᐊᕋᓱᐊᕋᑦᑎᒍ.  
 

ᑕᐃᒪ ᐊᕐᕌᒎᑦ ᐃᓗᐊᓂ ᓲᕐᓗ ᑎᓴᒪᐃᖅᓱᖅᑕᐅᖃᑦᑕᕐᒪᑕ ᖃᐅᔨᓴᖅᑕᐅᓂᖏᑦ ᑭᓯᐊᓂ ᐱᖓᔪᒋᔭᖓᓐᓂ ᒫᓐᓇ 
ᓇᓗᓇᐃᔭᖅᓯᓚᐅᖅᐳᒍᑦ $1.8 ᒥᓕᐊᓐᒥᒃ, ᖄᖏᐅᑎᓯᒪᓂᐊᕋᓱᒋᓪᓗᑕ. ᑖᓐᓇ $4.8 ᒥᓕᐊᓐᓂᒃ 
ᐅᓄᖏᓂᖅᓴᐅᕗᖅ, $6.6 ᒥᓕᐊᓂᒃ ᖄᖏᐅᑎᓯᒪᓂᐊᕋᓱᒋᓚᐅᕐᕋᓗᐊᕐᕋᑦᑕ ᑕᕝᕙᓕ 2007-08-ᒥ ᓴᖅᑮᑎᓪᓗᑕ 
ᑖᒃᑯᐊ ᑮᓇᐅᔭᖅᑐᕈᑎᒋᔪᒪᔭᑦᑎᓐᓂᒃ. ᑖᒃᑯᐊ ᑕᑯᓪᓗᒋᑦ ᓇᓗᓇᓐᖏᑦᐳᖅ ᑖᒃᑯᐊ ᒐᕙᒪᒃᑯᑦ ᑮᓇᐅᔭᖁᑎᒥᓐᓂᒃ 
ᑲᒪᑦᑎᐊᐸᓪᓕᐊᓂᖅᓴᐅᓕᖅᑐᑦ. 
 

ᐊᒻᒪᓗ ᖁᕕᐊᓱᒃᑭᕗᖓᑦᑕᐅᖅ 2008-09, ᑖᒃᑯᐊ ᒐᕙᒪᒃᑯᑦ ᖄᖏᓐᓂᑯᓕᐅᓂᐊᕐᕋᓱᒋᕗᑦ $4.5 ᒥᓕᐊᓐᓂᒃ. 
ᑕᒪᓐᓇᐃᓛᒃ ᖁᕕᐊᓇᑦᑎᐊᕐᒪᕆᑦᑐᖅ ᑕᐃᒪᓐᓇ ᑐᓴᖅᖢᒍ, ᑭᓯᐊᓂ ᐃᓱᒪᕗᒍᑦ ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲᑦ 
ᐅᔾᔨᖅᓱᖁᕙᒃᑲᐃᓛᒃ ᐃᓱᒪᔅᓱᓗᐊᕈᑎᒋᖏᑯᑦᑎᒍ ᑕᐃᒪ ᑮᓇᐅᔭᒥᒃ ᑲᒪᑦᑎᐊᕈᓐᓇᓂᖅᓴᐅᓂᐊᕐᕋᑦᑕ ᐊᒻᒪᓗ ᖃᓄᖅ 
ᑲᒪᒋᔭᐅᑦᑎᐊᕈᓐᓇᓂᖅᓴᐅᒐᔭᕐᒪᖔᑕ ᑖᓐᓇ ᐊᒃᓱᕉᑎᒋᓂᐊᖅᑕᕗᑦ. 
 

2008-09 ᒐᕙᒪᕗᑦ ᑲᑎᓕᒫᖅᖢᒋᑦ ᒐᕙᒪᒃᑯᓐᓄᑦ ᑮᓇᐅᔭᐃᑦ ᐃᓯᕐᓂᐊᖅᑐᑦ ᐅᓄᕐᓂᖃᕐᓂᐊᖅᐳᑦ $1.16 ᐱᓕᐊᓐ, 
ᑕᒪᕐᒥᓕᒫᖅ ᑲᑎᓪᓗᒋᑦ. Federal Government-ᑯᓐᓄᑦ, Federal Government-ᑯᑦ ᐊᖏᖅᓯᒪᓕᖅᐳᑦ ᑖᒃᑯᐊ 
ᐊᕐᕌᒎᑕᒫᖅᓯᐅᑎᖏᑦ ᑮᓇᐅᔭᐃᑦ ᑐᓂᔭᐅᕙᑦᑐᑦ ᒐᕙᒪᒃᑐᖃᒃᑯᓐᓂᑦ ᓄᓇᕘᑦ ᒐᕙᒪᒃᑯᖏᓐᓄᑦ 2008-09 
ᐊᑐᖅᑎᓪᓗᒍ $944.1 ᒥᓕᐊᓐᖑᓂᐊᖅᑐᖅ. ᑖᓐᓇ ᐅᓄᖅᓯᒋᐊᖅᐹᓕᖅᑐᖅ $51.2 ᒥᓕᐊᓐ, 2007-08 
ᐊᑐᖅᑎᓪᓗᒍ. 
 

ᓱᓕ $26.1 ᒥᓕᐊᓐᓂᒃ ᖃᐃᑦᑎᔭᐅᖃᑦᑕᓂᐊᖅᐳᒍᑦ ᑖᒃᑯᓄᖓ 7-ᓄᑦ ᐊᕐᕌᒎᓄᑦ ᖃᐃᔪᓄᑦ ᑕᒪᒃᑯᓄᖓ 
ᐊᑭᑐᔫᑎᓄᑦ. ᑖᒃᑯᐊᓗ Building Canada Fund, ᑖᒃᑯᓇᓐᖔᓂᐊᖅᓂᐊᖅᖢᑎᒃ. ᑖᓐᓇ ᑲᑎᒪᓕᒫᖅᖢᒍ $182.7 
ᒥᓕᐊᓐᖑᓂᐊᕐᒪᑕ. ᑖᒃᓱᒥᖓ ᐊᖏᕈᑎᐅᑉ ᐃᓱᓕᓚᐅᖅᑳᑎᓐᓇᒍ ᑕᐃᒪᓐᓇᑎᒋ ᑮᓇᐅᔭᖅᑕᑎᒋᓂᐊᖅᑐᖅ ᐊᒻᒪᓗ 
ᑖᒃᑯᐊ ᓲᕐᓗ ᑮᓇᐅᔭᐃᑦ ᐊᑑᑎᖃᕆᐊᖃᕋᔭᕐᒪᑕ ᑲᓇᑕᐅᑉ ᓇᓗᓇᐃᖅᓯᒪᔭᖏᓐᓂᒃ ᐱᖓᓱᐃᓕᖓᓗᐊᕐᒪᑕ 
ᐅᑯᐊᖑᔪᑦ: ᑮᓇᐅᔭᒃᑯᑦ ᐱᕈᕐᓴᐃᓂᖅ ᑖᓐᓇ ᐃᖏᕐᕋᔪᓕᕆᓂᖅ ᐃᓚᒋᔭᐅᑎᓪᓗᒍ ᐊᒻᒪᓗ ᑕᒪᒃᑯᐊ ᐊᑭᑐᔫᑎᑦ. 
ᑕᒪᒃᑯᐊᓗ ᐊᕙᑎ ᓴᓗᒪᔭᕆᐊᖃᕐᓂᖓᓄᑦ, ᓲᕐᓗ ᒪᑯᐊᑦᑕᐅᖅ ᐃᒥᖅᑕᕐᓃᑦ ᐅᕝᕙᓗ ᐊᑦᑕᕐᓃᑦ ᐊᒃᑕᐅᑏᑦ. ᐊᒻᒪᓗ, 
ᓄᓇᓖᑦ ᓴᙱᑦᑎᑉᐹᓪᓕᖁᓪᓗᒋᑦ ᓴᙱᕚᓪᓕᖁᓪᓗᒋᑦ ᐊᒻᒪᓗ ᐃᓛ ᑕᒪᒃᑯᓂᖓ ᐃᓚᖃᕐᓂᐊᖅᑎᓪᓗᒍ 
ᐃᒪᖃᑦᑎᐊᕐᓂᖅ ᐊᒻᒪᓗ ᑕᒪᒃᑯᓄᖓ ᖁᐊᕐᓵᕐᓇᖅᑐᒦᑦᑐᖃᕐᑐᕕᓂᐅᓐᓂᕐᐸᑦ ᑖᒃᑯᐊ ᑲᒪᒋᔭᐅᔪᓐᓇᖁᓪᓗᒋᑦ 
ᐱᐅᓯᓕᕆᓂᖅ ᐃᓕᖅᑯᓯᓕᕆᓂᖅ ᐊᒻᒪᓗ ᑕᒪᒃᑯᓂᖓ ᓲᕐᓗ ᐱᙳᐊᕐᓂᕐᓄᓪᓗ ᐊᒻᒪᓗ ᐅᒃᑭᐅᖃᖅᑐᓕᕆᓂᕐᓂᑦ.  

ᐅᖃᖅᑎᑦᑎᔩ, ᒐᕙᒪᒃᑯᑦ ᑕᒪᑐᒥᖓ ᐊᖏᖅᓯᒪᒻᒪᕆᒃᐳᑦ ᑕᐃᒃᑯᐊ ᓂᕈᐊᖅᑕᐅᖃᑎᒋᓯᒪᔭᕗᑦ ᑕᕝᕙᓂ ᐃᒡᓗᐃᑦ 
ᐃᓗᐊᓂ ᐃᓛ ᑕᒪᑐᒥᖓ ᖃᓄᖅᑑᖃᑎᒋᔪᒪᓂᐊᖅᑕᕗᑦ. ᑭᓱ ᓯᕗᒍᔾᔭᐅᔭᕆᐊᖃᕐᓂᐊᕐᒪᖔᑕ. ᑖᒃᑯᐊ 
ᓄᓇᕗᒻᒥᐅᓕᒫᑦ ᐃᓱᒪᒋᓪᓗᒋᑦ.  
 
ᑖᒃᑯᐊ ᒫᓐᓇ ᕿᒥᕐᕈᒐᑦᑕ ᑖᒃᑯᐊ ᐊᑭᑐᔪᖅᑑᑎᒃᓴᐃᑦ ᐸᕐᓇᐅᑕᐅᓯᒪᔪᑦ ᕿᒥᕐᕈᒃᑲᓐᓂᓕᕋᑦᑎᒍᓕ ᖃᓄᕐᓕ 
ᐋᖅᑭᒃᐹᓪᓕᕐᐸᑕᑭᐊ ᐊᑲᐅᓂᕐᓴᐅᔪᓐᓇᕋᔭᕐᐸᑦ ᑕᒪᒃᑯᐊ ᐊᑭᑐᔫᑏᑦ ᑖᓐᓇ Building Canada Fund ᑮᓇᐅᔭᐃᑦ 
ᐃᓱᒪᒋᓪᓗᑎᒍ ᑖᔅᓱᒪ ᐃᓗᐊᓂ? ᐋᖅᑭᒃᐹᓪᓕᕋᔭᕐᐸᑕ ᑖᒃᑯᐊ ᐊᖏᐊᓂᒃᓯᒪᔭᕗᑦ ᐸᕐᓇᒃᑕᐅᕙᓪᓕᐊᓯᒪᔪᑦ 
ᓯᕗᓂᒃᓴᑦᑎᖕᓄᑦ ᖃᓄᖅᑑᕈᑕᐅᕌᓂᒃᓯᒪᓕᕐᐸᑕ ᑕᒪᒃᑯᐊᓗ ᒫᓐᓇ ᑮᓇᐅᔭᑦ ᐊᑐᖃᑦᑕᕋᔭᖅᑕᕗᑦ. ᑖᒃᑯᐊ ᑭᓱ 
ᓯᕗᒡᒍᔾᔭᐅᔭᕆᐊᖃᕋᔭᕐᒪᖔᑕ ᑕᒡᕗᖓ ᒪᓕᒐᓕᐅᕐᕕᐅᑉ ᐃᓗᐊᓄᑦ ᓴᖅᑭᑦᑕᕆᐊᖃᕋᔭᕋᒃᑭᑦ.  
 
ᖃᐅᔨᒪᔪᒍᑦ ᑖᒃᑯᐊ ᐃᓚᒋᔭᐅᔪᑦ ᑕᕝᕙᓂ ᓂᕈᐊᖅᑕᐅᖃᑎᒋᓯᒪᔭᕗᑦ ᐃᓚᖏᓐᓂ ᑐᐊᕕᕈᓴᖕᒪᕆᖕᒪᑕ ᑕᒪᒃᑯᓂᖓ 
ᐊᑭᑐᔫᑎᓄᑦ ᐅᑯᐊ ᐱᓗᐊᖅᑐᒥ ᐋᓐᓂᕐᕖᑦ ᓇᐅᔮᓂᓗ ᐊᒻᒪᓗ ᐃᒃᐱᐊᕐᔪᖕᒥ. ᐅᖃᖅᑎᑦᓯᔩ, ᑖᒃᑯᐊ 
ᒪᓕᒐᓕᐅᖅᑎᐅᖃᑎᕗᑦ ᓈᓚᒃᑕᕗᑦ ᑐᓵᔭᕗᓪᓗ ᐊᒻᒪᓗ ᐱᓕᕆᔾᔪᑎᒋᓕᖅᑕᕗᑦ ᐅᖃᐅᓯᕆᕙᒃᑕᖏᓐᓂ ᑖᒃᑯᐊ 
ᓂᕈᐊᖅᑕᐅᖃᑎᒋᓯᒪᔭᕗᑦ ᐅᖃᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ ᐅᑯᓂᖓ ᓇᓗᓇᐃᕐᓯᒪᕕᒋᔪᒪᔭᒃᑲ ᑕᒪᑐᒪᓂ 
ᐊᕐᕌᒍᕆᔭᑦᑎᓐᓂ ᐱᒋᐊᕈᒪᔭᑦᑎᓐᓂ.  
 

ᐊᒻᒪ ᓱᓕ, ᓴᓂᑭᓗᐊᕐᒥ ᑐᓴᖃᑦᑕᕋᑦᑕ ᐃᓕᓐᓂᐊᕐᕕᑦᑎᐊᕆᙱᓗᐊᖅᑐᖕᒪᕆᐊᓘᖕᒪᑕᒎᖅ ᒫᓐᓇ 
ᑐᓴᖅᑎᑦᑎᓕᕆᕗᒍᑦ ᑮᓇᐅᔭᐃᑦ ᒫᓐᓇ ᓴᖅᑭᓂᐊᓕᖅᑕᕗᑦ ᑕᐃᑲᓂ ᓴᓂᑭᓗᐊᕐᒥᑦ ᐃᓕᓐᓂᐊᕐᕕᒃᓴᒥᒃ 
ᓴᓇᕙᓪᓕᐊᔪᓐᓇᖁᓪᓗᒋᑦ. ᑖᒃᑯᐊ ᐱᒋᐊᕐᓗᑎᒃ ᓴᓇᔭᐅᑎᑲᐅᑎᒋᓗᓂ ᐅᑕᖅᑭᖏᓪᓗᓂ ᓲᕐᓗ 
ᑎᑎᕋᐅᔭᖅᑕᐅᓂᖓᓂᒃ ᓴᓇᔭᐅᓯᑲᑎᒋᐅᓗᓂ ᑕᐃᑲᓂ ᓴᓂᑭᓗᐊᕐᒥᒃ ᐱᒋᐊᓯᑲᐅᑎᒋᓂᐊᖅᑯᒎᖅ ᑕᐃᓐᓇ 
ᐃᓕᓐᓂᐊᕐᕕᒃᓴᖅ.  
 

ᕿᑭᖅᑕᕐᔪᐊᖅ ᓱᓕ ᓄᓇᓕᒃᑕᐅ ᐊᓯᐊ ᑖᓐᓇ ᓲᕐᓗ ᕿᓄᐃᓵᖏᓐᓇᑯᑖᒃᑐᐊᓘᖕᒪᑦ ᐃᓕᓐᓂᐊᕐᕕᖕᒥ ᓄᑖᒥ ᐊᒻᒪ 
ᖁᕕᐊᓱᒃᑭᕗᖓ ᑕᕝᕗᖓ ᐅᓪᓗᒥ ᓇᓗᓇᐃᕐᓯᔪᓐᓇᖁᓪᓗᖓ ᒫᓐᓇ ᐅᑕᖅᑭᓂᕆᔭᖓ ᑕᐃᔅᓱᒪ ᐊᓐᓄᕌᖃᑎᒪ 
ᐃᓱᓕᑉᐳᖅ.  
 

>>ᐸᑦᑕᑐᖅᑐᑦ 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᔭᐃᒥᔅ ᐋᕆᐊᖏᓐᓇ ᐊᓐᓄᕌᖃᑎᒋᒐᒃᑯ ᑕᕝᕙᓂ ᑲᑎᒪᔾᔪᑏ ᐃᓗᐊᓂ 
ᖃᐅᔨᒪᔭᐅᖏᖦᖤᕐᓂᐊᕐᒪᑦ ᐊᓐᓄᕌᖃᑎᒐ ᔭᐃᒥᔅ ᐋᕆᐊᒃ.  
 

>>ᐃᓪᓚᖅᑐᑦ 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ ᑮᓇᐅᔭᐃᑦ ᐱᒋᐊᕈᑎᒋᓂᐊᖅᑕᕗᑦ ᐊᒻᒪᓗ ᑖᒃᓄᖓ ᓲᕐᓗ ᐃᑲᔪᖅᑕᐅᔪᒪ, 
ᐃᓛ ᐃᑲᔪᖅᑕᐅᔪᒪᒐᓗᐊᕆᕗᒍᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒋᔭᕗᑦ ᑖᒃᑯᓂᖓ ᖃᐅᔨᒪᓂᐊᕐᐳᑦ ᑖᓐᓇ 
ᓴᓇᔭᐅᓯᒋᐊᕐᐸᑕ ᒪᓂᕋᕐᓗ ᑖᓐᓇ ᐃᓂᒃᓴᕆᓂᐊᖅᑕᖓ ᓱᕋᖅᑕᐅᓯᒋᐊᕐᐸᑦ ᐃᖅᑲᐅᒪᔭᐅᔪᒫᕐᐳᒍᓇᐃ.  
 

ᐅᖃᖅᑎᑦᑎᔩ, ᑖᒃᑯᐊ ᒐᕙᒪᒃᑯᑦ ᓄᓇᓕᖕᓄᑦ ᐱᔪᒪᔭᖏᑦ ᐃᖃᓗᒃᑑᑦᑎᐊᖅ ᓲᕐᓗ ᐃᓱᒪᒋᓪᓗᒍ. ᒫᓐᓇ 
ᐱᕈᖅᐸᓪᓕᐊᔪᒻᒪᕆᓘᖕᒪᑕ ᑕᐃᒃᑯᐊ ᓇᖕᒥᓂ ᑮᓇᐅᔭᒃᑯᑦ ᐱᕙᓪᓕᐊᓂᓖᑦ. ᒐᕙᒪᒃᑰᓪᓗᑕ ᑖᒃᑯᐊ ᓲᕐᓗ 
ᐃᑲᔪᕆᐊᖃᕋᑦᑎᒍ ᐊᑭᑐᔫᑎᓄᑦ ᐱᓕᕆᕝᕕᑦᓴᐅᓂᐊᖅᑐᓄᑦ ᑖᒃᑯᐊ ᐱᕈᕐᐸᓪᓕᐊᓂᖏᑦ ᐃᓱᒪᒋᓪᓗᒍ. 
ᑕᐃᒪᑦᑑᓂᖓᓄᑦ ᐃᖃᓗᒃᑑᑦᑎᐊᕐᒥ ᑕᕙᓂ ᒫᓐᓇ ᓇᓗᓇᐃᕐᓯᒪᔪᒪᕗᒍᑦ ᑖᒃᑯᐊ ᓄᑖᕐᓗ ᐊᒻᒪᓗ 
ᒥᒡᕕᒃᓴᕆᓂᐊᖅᑕᖓ ᑕᒪᑐᒪᓂ ᐊᕐᕌᒍᕆᔭᑦᑎᓐᓂ ᓴᓇᔭᐅᓯᒋᐊᕐᓂᐊᕐᓕᖅᑐᖅ. 
 

ᐊᒻᒪᓗ ᑕᐃᑲᓂ ᓄᓇᓕᖕᓂ ᐊᕐᕕᐊᓂ ᓲᕐᓗ ᐅᓄᖅᑑᖕᒪᑕ ᐱᔪᒥᓇᖅᑐᑦ ᓇᓗᓇᙱᑦᑐᓪᓗ ᓯᕗᓂᒃᓴᑦᑎᓐᓂ 
ᑮᓇᐅᔭᒃᑯᑦ ᐱᕈᑦᑎᑦᑎᕙᓪᓕᐊᔪᓐᓇᓪᓚᕆᖕᒪᑕ ᑕᐃᑲᓂ ᐊᕐᕕᐊᓂ ᑕᒪᓐᓇ ᑲᔪᓯᔪᓐᓇᖁᓪᓗᒍ ᒫᓂ 
ᓇᓗᓇᐃᕐᓯᓂᐊᓕᖅᑐᖑ ᑮᓇᐅᔭᓂᒃ ᑕᒪᒃᑯᓂᖓ ᑎᑎᕋᐅᔭᖅᑕᐅᓂᖓᓂᓗ ᐋᖅᑭᒃᓱᖅᑕᐅᓂᖓᓗ ᒥᒡᕕᖓᑕᓗ 
ᒥᒡᕕᖏᑦᑕ ᑕᒪᒃᑯᐊ ᐃᑭᒃᑕᖅᑐᖏᑦ ᐋᖅᑭᒃᐹᓪᓕᕈᑎᒃᓴᖏᓐᓂ ᐊᕐᕕᐊᓂ ᑕᐃᑲᓂ ᑕᐃᒪᐃᓕᐅᕐᓂᐊᖅᐳᒍᑦ. 
 

ᐅᖃᖅᑎᑦᑎᔩ, ᐊᒻᒪᓗ ᑕᒪᒃᑯᐊ ᓲᓗ ᐃᖏᕐᕋᖃᑦᑕᕐᓂᖅ ᑕᕝᕙᓂ ᐃᖃᓗᓐᓂ, ᑕᕝᕙᓂ ᐃᖃᓗᓐᓂ ᑕᐃᒪᓕ ᒫᓐᓇ 
ᐸᕐᓇᓕᖅᐳᒍᑦ ᐊᒻᒪᓗ ᐊᖏᕈᑎᖃᖅᓯᒪᓕᖅᐳᒍᑦ ᑕᕝᕙᓂ ᐊᖅᑯᑏᑦ ᑕᒪᒃᑯᐊ ᖁᐊᖅᑎᑕᐅᖁᓕᖅᖢᑎᒍ ᑕᒪᒃᑯᐊ 
ᐃᖃᓗᒻᒥᐅᑕᐃᑦ ᐃᓄᖁᑎᖏᑦ ᐊᑲᕐᕆᕚᓪᓕᕈᓐᓇᖁᓪᓗᒋᑦ. 

ᐊᓯᖏᑦᑕᐅᖅ ᓄᓇᓕᓐᓂ ᐊᖏᔪᓂᒃ, ᑲᖏᕐᖠᓂᖅ. ᒫᓐᓇ ᑕᐃᓐᓇ ᐱᓕᕆᕝᕕᐅᓂᐊᓕᖅᑑᒐᓗᐊᖅ ᑕᒪᒃᑯᓂᖓ 
ᐊᓄᓪᓚᒃᓰᕕᔅᓴᒧᑦ ᐊᒻᒪᓗ ᐃᓕᓐᓂᐊᕐᕕᔅᓴᒧᑦ ᑕᒪᒃᑯᓄᖓ, ᐃᓛᒃ ᒪᑯᓂᖓ ᐃᖅᑲᓇᐃᔮᒃᓴᓄᑦ. ᐊᒻᒪᓗ ᑕᒪᒃᑯᓂᖓ 
ᐃᓕᓴᕆᐊᖅᐸᑦᑐᑦ ᐃᓂᒃᓴᖏᓐᓄᑦ ᑕᒪᒃᑯᐊ ᐊᒻᒪ ᐱᒋᐊᒃᑲᓂᕐᓂᐊᕐᕆᕗᒍᑦ ᑕᒪᒃᑯᓂᖓ ᓲᓗ ᒪᑯᓂᖓ 
ᑭᓈᓗᖃᐅᑏᑦ ᑲᒪᒋᔭᐅᔭᕆᐊᖃᕐᓂᖏᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ. 
 
ᐅᖃᖅᑎᑦᑎᔩ, ᐃᓛᒃ ᑐᓴᖃᑦᑕᖅᓯᒪᕗᒍᑦ ᓄᓇᓕᓐᓂᒃ ᖁᓪᓗᖅᑐᒥᒃ, ᐃᒪᕆᕙᑦᑕᒥᓂᒃ 
ᐃᓱᒫᓘᑎᖃᐃᓐᓇᑯᑖᑦᑐᐊᓘᒻᒪᑕ ᕼᐋᒻᓚᒃᑯᖏᓐᓂᒃ. ᑕᐃᒪᐃᑦᑑᓂᖓᓄᑦ, ᑕᐃᒪ ᐋᖅᑭᐹᓪᓕᕈᑎᔅᓴᖓᓄᑦ ᐊᒻᒪᓗ 
ᓄᑖᒥᒃ ᕼᐋᒻᓚᒃᑯᑦ ᑎᑎᕋᖅᕕᒃᓴᖓᓄᑦ ᑕᐃᒃᑯᓄᖓ ᖁᓪᓗᖅᑑᒥᒃ ᐃᓱᒪᕗᒍᑦ ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ 
ᒪᓕᒐᓕᐅᖅᑎᐅᔪᖅ ᑕᒪᒃᑯᓂᖓ ᐃᑲᔪᖅᓯᑎᐊᒻᒪᕆᒻᒪᑦ ᑕᒪᑐᒥᖓ ᐊᕐᕌᒎᒋᔭᑦᑎᓐᓂ ᐱᕚᓪᓕᑎᑦᑎᓂᐊᖅᑎᓪᓗᒍ 
ᖁᕐᓗᖅᑑᒥ. 
 
ᓄᓇᓖᑦ ᖁᑦᑎᑦᑐᒥᐅᑕᐃᑦ, ᐃᓕᓴᕆᔭᐅᔭᕆᐊᖃᒻᒥᒻᒪᑕ ᐃᒃᐱᐊᕐᔪᒃ, ᐋᓐᓂᐊᕕᒃᑖᕆᐊᓕᒃ, ᐊᒻᒪ 
ᖁᕕᐊᓱᒃᑭᕗᖓᑦᑕᐅᖅ ᓇᓗᓇᐃᖅᓯᔪᒪᓪᓗᖓ ᖃᐅᓱᐃᑦᑐᕐᒥ, ᑎᑎᕋᖅᕕᒃᓴᖅ ᑕᐃᓐᓇ ᒐᕙᒪᒃᑯᑦ ᑎᑎᕋᖅᕕᔅᓴᖓ 
ᓴᓇᔭᐅᓂᐊᕐᓕᕐᒪᑦ ᐊᒻᒪᓗ ᑮᓇᐅᔭᐃᑦ ᑕᒪᒃᑯᓄᖓ ᓲᕐᓗ ᐱᔨᑦᑎᕋᐅᑕᐅᕙᑦᑐᑦ Resolute-ᒥ ᐃᒥᖃᑦᑎᑦᑎᓂᕐᓗ 
ᐊᓯᖏᓐᓄᓪᓗ. ᑖᒃᑯᐊᑕᐅᖅ ᑮᓇᐅᔭᓂᒃ ᐃᑲᔪᕐᓂᐊᕐᒥᔭᕗᑦ ᑖᒃᑯᐊ ᖁᑦᑎᑦᑐᒥᐅᑕᐃᑦ ᑖᒃᑯᓄᖓ. 
 
ᐅᖃᖅᑎᑦᑎᔩ, ᐊᓯᖏᑦᑕᐅᖅ ᑕᒪᒃᑯᓄᖓ ᑐᓴᐅᒪᑎᑕᐅᓕᕋᓗᐊᖅᑐᒍᑦ ᑖᒃᑯᓂᖓ ᓂᕈᐊᖅᑕᐅᖃᑎᒋᓯᒪᔭᑦᑎᓐᓄᑦ, 
ᑖᒃᑯᓄᖓ ᒥᓂᔅᑕᕆᔭᐅᔪᑎᒍᑦ ᑕᐃᒪᓕ ᑭᓯᐊᓂ ᑕᒪᒃᑯᐊ ᓱᓕ ᐃᓱᒪᔅᓴᖅᓯᐅᕈᑎᒋᔭᕆᐊᖃᕐᓂᐊᕐᕋᑦᑎᒍ.  
 
ᑖᓐᓇ ᑲᒪᒌᓐᓇᓂᐊᖅᑕᕗᑦ ᐊᒻᒪᓗ ᓲᕐᓗ ᑕᒪᓐᓇ ᑲᔪᓯᑎᓐᓇᓱᓐᓂᐊᕐᒥᔭᕗᓪᓗᑦᑕᐅᖅ ᓄᓇᓕᓐᓄᓪᓚᕆᐊᓐᓄᑦ 
ᑕᒪᒃᑯᓄᖓ ᒫᓐᓇ ᑕᐃᔭᐅᓯᒪᓐᖏᑦᑑᒐᓗᐊᓄᑦ ᐸᕐᓇᐃᖃᑎᖃᕈᒻᒪᓪᓗᑕ. ᐅᖃᖅᑎᑦᑎᔩ, ᑕᒪᒃᑯᐊ ᓲᕐᓗ 
ᓂᕈᐊᖅᑕᐅᖃᑎᒋᓯᒪᔭᕗᑦ ᑕᕝᕙᓂ ᐃᑲᔪᖅᓱᑎᐊᖅᑎᓪᓗᒋᑦ ᐃᓛᒃ ᓈᒻᒪᑦᑎᐊᖅᑐᖅ ᑭᓯᐊᓂᓕ 
ᐃᑲᔪᖅᓯᑎᐊᕐᓂᖏᓐᓄᑦ ᑖᒃᑯᓄᖓ ᑲᔪᓯᓂᐊᕐᕈᑦᑕ ᑖᒃᑯᓄᖓᑦᑕᐅᖅ ᓲᖃᐃᒻᒪ ᐃᑲᔪᖅᓯᖅᑕᐅᔭᕆᐊᖃᕐᓂᐊᕐᒥᒐᑦᑕ. 
 
ᑮᓇᐅᔭᖅᑑᑎᒋᓂᐊᖅᑕᑎᓐᓄᑦ, ᐅᖃᖅᑎᑦᑎᔩ, ᒐᕙᒪᒃᑯᑦ ᑮᓇᐅᔭᓂᒃ $1.16 ᐱᓕᐊᓐ ᑮᓇᐅᔭᖅᑐᓂᐊᖅᐳᒍᑦ. 
ᑕᐃᒪᓕ ᑖᒃᑯᐊ ᑕᕝᕙᓂ ᒪᓕᒐᓕᐅᖅᕕᒻᒥ ᓂᕈᐊᖅᑕᐅᓯᒪᔪᑦ $98.3 ᒥᓕᐊᓐᓂ ᐊᖏᕈᑎᖃᖅᓯᒪᔫᒐᓗᐊᑦ ᓅᕖᕙ 
2007-ᐸᐅᑎᓪᓗᒍ. ᑕᒫᓂᓕ ᑮᓇᐅᔭᖅᑑᑎᒋᔪᒪᔭᑦᑎᓐᓂ ᐅᓪᓗᒥ ᓴᖅᑭᓂᐊᖅᑕᑎᓐᓂ $970.3 ᒥᓕᐊᓐᓂᒃ 
ᐱᔪᒪᕗᒍᑦ ᐊᒻᒪᓗ ᑖᒃᓱᒧᖓ $89.1 ᒥᓕᐊᓐ ᓇᓪᓕᐅᒃᑯᒫᕆᓂᐊᖅᖢᑎᒍ ᑕᒪᒃᑯᓄᖓ ᒫᓐᓇ ᐸᕐᓇᒃᑕᐅᓯᒪᖏᑦᑐᓄᑦ 
ᓴᖅᑭᖅᑐᖃᑳᓪᓚᓂᖅᐸᑕ. 
 
ᑮᓇᐅᔭᐃᑦ ᑕᒪᒃᑯᐊ ᐱᓕᕆᓂᐅᓂᐊᖅᑐᒧᑦ ᐊᒻᒪᓗ ᐱᔨᑦᑎᕋᓐᓂᐅᓂᐊᖅᑐᒧᑦ ᑕᒪᑐᒪᓂ ᐊᕐᕌᒎᒋᔭᑦᑎᓐᓂ, $73 
ᒥᓕᐊᓐ ᐅᓄᕐᓂᖅᓴᐅᕗᑦ ᐊᕐᕌᓂ ᓴᖅᑭᓚᐅᖅᑕᑎᓐᓂ. ᑖᒃᑯᐊ ᐃᓚᒋᔭᐅᔪᑦ ᑕᕝᕙᓂ ᒪᓕᒐᓕᐅᖅᕕᐅᑉ ᐃᓗᐊᓂ 
ᐃᖅᑲᐅᒪᒃᖠᖅᑰᒻᒪᑕ ᑖᒃᑯᐊ ᑮᓇᐅᔭᖅᑑᑎᒋᓇᔭᖅᑕᕗᑦ ᓲᕐᓗ $37 ᒥᓕᐊᓐᓂᒃ ᐅᓄᖅᓯᕚᓪᓕᓚᐅᕐᒪᑕ. ᑖᓐᓇᓗ 
ᐱᔾᔪᑎᖃᑦᖢᓂ ᑲᓇᑕᐅᑉ ᑕᕝᕗᖓ ᓄᓇᕘᒻᒧᑦ ᖃᐃᖃᑦᑕᖅᑕᖏᑦ ᒐᕙᒪᖃᕆᐊᖃᕐᓂᕐᒧᑦ ᑖᒃᑯᐊ ᓲᕐᓗ 
ᐅᓄᖅᓯᕚᓪᓕᕈᑎᒋᓯᒪᒻᒪᕆᓕᕐᒪᒍ. ᑖᒃᓱᒧᖓ ᑕᕝᕙ ᐋᖅᑭᐹᓪᓕᕈᑎᒋᓯᒪᔭᖓ, ᐅᖃᖅᑎᑦᑎᔩ. 
 
ᐊᒻᒪ, ᐅᖃᖅᑎᑦᑎᔩ, ᑕᒪᒃᑯᓄᖓ ᓄᓇᕗᒻᒥᐅᓄᑦ ᐱᔨᑦᑎᕋᕈᒪᔪᒍᑦ, ᐊᒻᒪᓗ ᑕᒪᒃᑯᐊ ᐃᓅᓯᓕᕆᓂᕐᒧᑦ ᐅᕝᕙᓘᓐᓃᑦ 
ᐊᕙᑎᓕᕆᓂᕐᒧᑦ. ᓲᕐᓗ ᐊᒃᓱᕉᑎᒋᖃᑦᑕᕐᒥᔭᕗᑦᑕᐅᖅ ᑖᒃᑯᐊ ᐃᓱᒪᒋᓪᓗᒋᑦ. ᑕᐃᒪᓕ ᒫᓐᓇ 
ᐊᒃᓱᕉᑎᖃᒻᒪᕆᓕᖅᐳᒍᑦ ᑕᒪᒃᑯᐊ ᑮᓇᐅᔭᒃᑯᑦ ᐱᕈᖅᐸᓪᓕᐊᔪᑦ ᐊᓐᓇᐃᕝᕕᒋᔪᒪᓐᖏᑦᖢᑎᒍ ᑕᒫᓂ ᓄᓇᕘᒻᒥ.  
 
ᓯᕗᒧᐊᕐᓂᖅ 
 
ᑕᐃᒪᐃᓐᓇᐃᑦᑑᓂᖓᓄᑦ, ᑕᐃᒪ ᓴᖅᑮᔪᒪᒻᒥᒐᒪᑦᑕᐅᖅ ᑕᒪᒃᑯᐊ ᐃᓅᓯᓕᕆᓂᕐᒧᑦ ᐃᓛᒃ ᐃᑉᐱᓐᓇᐅᑎᓖᑦ, ᑭᓯᐊᓂ 
ᑮᓇᐅᔭᒃᑯᑦ ᒪᑭᑎᔭᕆᐊᖃᕐᓃᑦ ᓄᓇᓖᓪᓗ ᐋᖅᑭᑦᑎᐊᕐᓯᒪᔭᕆᐊᖃᕐᓂᖏᑦ.  
 
ᐃᓄᓐᓂᒃ ᑭᒃᑯᑐᐃᓐᓇᕐᓂᒃ ᐱᔨᑦᑎᕋᖅᑎᐅᔪᑦ ᐊᒻᒪᓗ ᓄᓇᕗᒥᐅᑕᑦ 
 
ᐅᖃᖅᑎᑦᑎᔩ, ᒐᕙᒪᒃᑯᑦ ᐃᓕᓴᕐᓯᓯᒪᕆᖕᒪᑕ ᐱᔪᓐᓇᐅᑎᒻᒪᕆᒃᐳᑦ ᑕᒪᒃᑯᐊ ᒐᕙᒪᒃᑯᑦ ᐱᖁᑎᓕᒫᖏᓐᓂ 
ᐱᔪᓐᓇᐅᑎᖃᕐᓂᕐᐹᖑᖕᒪᑕ  



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐃᓄᖁᑎᒥᖕᓂᒃ. ᑖᓐᓇ ᓲᕐᓗ ᑐᑭᓯᓯᒪᒐᑦᑎᒍ ᑕᒪᓐᓇ ᑕᐅᑐᖅᑰᖅᑕᕗᑦ ᓄᓇᕗᖕᒥᐅ ᑕᐅᑐᖅᑰᕐᓯᒪᔭᖓ 
ᓴᖅᑭᓐᓂᐊᕐᐸᑦ ᐊᑐᓕᖅᑎᓐᓇᓱᓐᓂᐊᕈᒃᑎᒍ ᑭᓯᐊᓂᑦᑕᐅᖅ ᑕᒪᒃᑯᐊ ᐱᔨᑦᑎᕋᖅᑎᒋᔭᕗᑦ ᑲᒪᒋᑦᑎᐊᕆᐊᖃᕐᒥᒐᑦᑎᒍ 
ᐃᖅᑲᓇᐃᔭᖅᑎᒋᔭᕗᑦ.  
 
ᑖᓐᓇ ᐃᓕᓴᕆᓯᒪᓪᓗᒍ ᑕᐃᒪ ᐊᖏᕈᑎᖃᕐᓯᒪᕗᒍᑦ ᑕᒪᒃᑯᓄᖓ ᐊᒃᓱᕈᕐᒪᕆᒃᖢᑎᒃ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖃᑦᑕᕐᓯᒪᔪᑦ ᐃᖅᑲᓇᐃᔭᑦᑎᐊᖃᑦᑕᕐᓯᒪᔫᔪᑦ ᐱᔾᔪᑎᒋᓪᓗᒋᑦ. ᖁᕕᐊᓱᒻᒪᕆᒃᐳᖓ ᐊᐃᐳᓗ 1, 2008 
ᐊᑐᓕᕐᐸᑦ ᒐᕙᒪᒋᔭᕗᑦ ᑕᒪᒃᑯᓇ ᐃᓪᓗᐃᑦ ᐊᑭᖏᓐᓂ ᐊᑐᖅᑐᐊᖅᑕᐅᕙᒃᑐᑦ ᐃᒡᓗᑦ ᐊᑭᖏᑦ 
ᑭᖑᑉᐱᐊᖔᖅᑎᓐᓂᐊᓕᖃᑦᑎᒍ ᔭᓄᐊᓕ 1, 2007-ᒥ ᐊᑭᒋᓚᐅᕐᓯᒪᔭᖏᓐᓄᑦ. ᐅᖃᖅᑎᑦᑎᔩ, ᑕᒪᒃᑯᐊ 
ᐃᓱᒪᒋᒻᒪᕆᒃᖢᒋᑦ ᑕᐃᒪᓕ ᑕᐃᒪᐃᑦᑑᓂᖓᓄᑦ ᑕᒪᒃᑯᐊᓗ ᑮᓇᐅᔭᖅᑑᑕᐅᕙᒃᑐᑦ ᐃᓱᒪᒋᓪᓗᒍ ᐅᓇ ᓲᕐᓗ 
ᑕᑯᓇᔭᖁᑦᑎᒍ. ᑖᓐᓇ ᐅᖃᐅᓯᕆᓵᖅᑕᕋ ᐃᒡᓗᐃᑦ ᐊᑭᖏᑦ ᑭᖑᑉᐱᐊᖅᑎᓐᓇᔭᕈᑦᑎᒍ 20-ᐳᓴᓐᑎᒥᒃ 
ᐅᖃᐅᓯᖃᕐᐳᖑ ᑕᕝᕙᓂ ᐃᖃᓗᖕᓂᓗ ᑲᖏᕐᖠᓂᕐᒥᓗ ᐊᒻᒪᓗ ᐃᖃᓗᒃᑑᑦᑎᐊᕐᒥ. ᓄᓇᓖᑦ ᐊᓯᖏᑦ 10-ᐳᓴᓐᑎᒥᒃ 
ᓲᕐᓗ ᑭᖑᑉᐱᐊᖅᑐᖅᑎᑕᐅᓂᐊᖅᑐᑦ.  
 
ᐊᒻᒪ ᐅᖃᖅᑎᑦᑎᔩ, ᑕᒪᒃᑯᓂᖓ ᐃᓕᓴᖅᓯᔪᒪᑦᑎᐊᕆᕗᒍᑦ ᑕᒪᒃᑯᓂᖓ ᓲᕐᓗ ᓇᖕᒥᓂᖅ ᐃᒡᓗᑖᕐᐸᓪᓕᐊᓕᖅᑐᓄᑦ. 
ᑖᒃᑯᐊ ᓇᖕᒥᓂᖅ ᐃᒡᓗᑖᕐᓯᒪᓕᖅᑐᑦ.  
 
ᒐᕙᒪᒃᑯᑦ ᐃᒡᓗᖁᑎᖏᓐᓃᖏᑦᑐᑦ ᐅᕙᓘᓐᓃᑦ ᓇᖕᒥᓂᖁᑎᖄᓂᒃᑐᑦ ᐅᒡᕙᓘᓐᓃᑦ ᐊᑐᖅᑐᐊᖅᑐᑦ ᑕᒪᒃᑯᓄᖓ 
ᐃᒡᓗᒋᔭᐅᔪᑦ ᐊᓯᖏᓐᓄᑦ ᒐᕙᒪᒋᔭᕗᑦ ᑖᒃᑯᐊ ᐃᑲᔫᑎᖃᖃᑦᑕᕐᓂᐊᓕᕐᐳᑦ ᓇᖕᒥᓂᖃᖅᑐᓄᑦ ᐅᕙᓘᓃ ᐃᓛ 
ᒐᕙᒪᒃᑯᑦ ᐃᒡᓗᖁᑎᖓᑦᑕ ᐊᑐᖅᑐᐊᖏᑦᑐᓂ ᑭᓯᐊᓂ ᒐᕙᒪᒃᑯᑦ ᐃᖅᑲᓇᐃᔭᖅᑐᓄᑦ ᓇᖕᒥᓂᖁᑎᖃᖅᑐᓄᑦ. 
ᑕᖅᑭᑕᒫᑦ $400-ᓂᒃ ᐃᑲᔪᖃᑦᑕᕐᓂᐊᖅᑕᕗᑦ ᑖᔅᓱᒪ ᐃᒡᓗᖃᕐᓂᐊᕐᒪᑦ.  
 
ᑖᒃᑯᐊ ᓱᓕ ᐋᖅᑭᒃᓯᒪᓂᐊᖅᑐᑦ ᓄᓇᕗᖕᒥᐅᑦ ᐊᒻᒪᓗ ᐃᑲᔪᖅᑎᒌᑦ. ᑕᐃᒪᓗ ᑖᒃᓰᔭᕐᓂᐊᕐᒪᑦ ᓄᑖᓂᒃ ᑖᒃᑯᓂᖓ 
ᑐᕌᖓᔪᓂ ᓴᖅᑮᓂᐊᕋᑦᑕ ᐃᑦᑐᕐᓯᐅᑎᑖᕈᑏᑦ. 
 
ᒪᑯᐊ ᑖᒃᓰᔭᕐᓂᐊᖅᑎᓪᓗᒋᑦ $2,000-ᒥᒃ ᓲᕐᓗ ᐊᑭᓖᙱᑉᐹᓪᓕᕈᑎᒃᓴᖏᓐᓂ ᑖᓐᓇ ᐅᓄᕐᓯᒋᐊᕐᓯᒪᓕᖅᑕᕗᑦ 
ᑕᒪᒃᑯᐊ ᐃᒃᑐᕐᓯᐅᑎᑖᕐᐸᒃᑐᑦ $1,000-ᐅᓚᐅᕋᓗᐊᕐᒪᑕ ᓯᕗᓂᐊᒍᑦ ᑕᒪᑐᒪ. ᐊᒻᒪᓗ ᑖᓐᓇ ᐃᓐᑲᒻ ᑖᒃᓯᒧᑦ ᒪᓕᒐᖅ, 
Income Tax Act, ᐅᑭᐊᒃᓵᖑᓕᕐᐸᑦ 2008 ᒪᓕᒐᓕᐅᕐᕕᒃ ᐱᓕᕐᒥᒃᐸᑦ ᓲᓕ ᑕᒪᓐᓇ 
ᐋᖅᑭᒃᑕᐅᓇᓲᑎᒋᓂᐊᖅᑕᖓᑦ ᑕᒪᒃᑯᐊ ᔮᓄᐊᓕ 1, 2008-ᒥ ᐱᒋᐊᕐᓗᒍ ᑖᒃᑯᐊ ᐊᖅᑭᒃᑕᐅᓂᐊᑉᐳᑦ.  
 
ᑖᒃᑯᐊᓗ ᐃᓐᓇᕆᔭᕗᑦ ᐃᑲᔪᕈᒪᐃᓐᓇᕐᐸᒃᑲᑦᑎᒍ ᐃᑲᔪᒃᑲᓐᓂᕈᒪᒐᑦᑎᒍᓂᓛᒃ ᐃᓐᓇᕐᓯᐅᑎᖏᑦ 135-ᑖᓚᑐᖅᑎ 
ᑕᒪᐅᙵᓚᐅᖅᑑᒐᓗᐊᖅ ᒫᓐᓇ 175-ᑖᓚᒧᑦ ᐅᓄᖅᓯᒋᐊᖅᑐᑦ. ᑖᓐᓇ ᔮᓄᐊᓕ 1, 2008-ᒥᑦ ᐱᒋᐊᕐᓂᐊᖅᑐᖅ.  
 
ᐊᒻᒪᓗ, ᐅᑯᐊ ᖃᑦᑎᕆᔩᑦ ᓄᓇᕗᖕᒥ ᐊᒃᓱᐊᓗᖏᓛᒃ ᐱᓕᕆᖃᑦᑕᕐᒪᑎ ᐃᑲᔪᕆᐊᖃᒻᒪᕆᐸᒃᑲᑎᒍᓪᓗᐃᓛᒃ ᑕᐃᒪᓗ 
ᑖᒃᓰᔭᕐᓂᒃᑯᑦ ᓲᕐᓗ ᐃᑲᔪᕐᐹᓪᓕᕐᓂᐊᖅᑕᕗᑦ 500-ᒥᑦ, ᔭᓄᐊᓕ 1, ᐱᒋᐊᕐᓗᒍ. ᑕᒪᒃᑯᐊ ᐃᓛᒃ 
ᐃᓕᓴᕆᓯᒪᔭᕆᐊᖃᕋᑦᑎᒍ ᐃᓛᓐᓂ ᐊᒃᓱᕈ ᖁᐊᕐᓵᕐᓇᖅᑐᒦᕕᔾᔪᐊᕐᖢᑎᒃ ᐅᕝᕙᓘᓐᓃᑦ ᐃᑲᔪᙱᓗᐊᕐᔪᐊᕐᖢᑎᒍ 
ᑕᐃᒪᐃᑑᓂᐊᖓᓄᑦ ᑖᒃᑯᐊ ᐃᓕᓴᕆᔪᒪᑦᑎᐊᕐᐸᒃᑲ ᐃᑲᔪᙱᓗᐊᖃᑦᑕᕐᒪᑕ ᑕᕝᕘᓇ ᑭᓯᐊᓂ 
ᐃᓕᓴᕆᐊᕐᔪᒍᓐᓇᕋᑦᑎᒍ.  
 
ᑕᒪᒃᑯᐊ ᐅᖅᓱᐊᓗ ᐊᑭᑦᑐᖅᐸᓪᓕᐊᑎᓪᓗᒋᑦ ᓄᓇᕐᔪᐋᓕᒫᒥᒃ ᒐᕙᒪᒃᑯᑦ 2007-ᒥ ᑕᐃᒪᓕ ᐃᓕᓴᕐᓯᓚᐅᕐᒪᑕ 
ᑕᒪᒃᑯᐊ ᓄᓇᕗᒻᒥᐅ ᓲᕐᓗ ᐊᑭᓕᕐᓲᑎᐊᓗᒋᖃᑦᑕᖅᑕᖏᑦ ᑕᒪᒃᑯᓂᖓ ᐅᖅᓱᐊᓗᖕᒧᑦ ᑕᐃᒪᐃᑦᑑᓂᖓᓄᑦ 
ᐊᑭᑦᑐᕆᐊᕐᓯᓯᒪᙱᓚᒍᑦ ᐃᒡᓗᐃᑦ ᐅᖅᓱᕐᓴᖏᓐᓄᑦ ᐃᓛ ᐃᓚᓯᐅᑎᓄᑦ ᐊᒻᒪᓗ ᐃᒪᓐᓇᖔᓗ ᐋᖅᑭᒃᓯᓕᓚᐅᕐᐳᒍᑦ 
ᑖᒃᑯᐊ ᒐᕙᒪᒃᑯᑦ ᓲᕐᓗ ᑮᓇᐅᔭᖁᑎᖃᕐᒪᑕ ᑖᒃᑯᓂᖓ ᐃᑲᔪᕐᐹᓪᓕᕈᑎᒃᓴᐅᓂᐊᖅᑐᓄᑦ Petroleum Products 
Stabilization Fund. ᑕᕝᕙᓂ ᐃᑲᔫᑎᒃᓴᑦᑎᓐᓂᑦ $7.4 ᒥᓕᐊᓐ ᑖᓚᔅᓂ ᑕᕝᕙᓂ ᑮᓇᐅᔭᖅᑑᑎᒋᔪᒪᔭᑦᑎᓐᓂᑦ 
ᑕᐃᒪ ᑕᕝᕙᓂ ᐊᖏᖅᑕᐅᓇᓲᑎᒋᓂᐊᕐᒥᒐᑦᑎᒍᑦ ᑖᒃᑯᓄᖓ ᐃᑲᔫᖅᐸᓪᓕᕈᑎᒃᓴᑦᑎᓐᓂᑦ. 
 
ᐱᕙᓪᓕᐊᔪᓕᕆᓂᖅ 
 
ᑕᐅᓄᖓ ᓯᕗᒧᑦ ᐱᒋᐊᕐᓗᑕ, ᓄᓇᕗᒻᒥᐅᑦ ᓱᓕ ᑕᒪᒃᑯᓂᖓ ᓲᕐᓗ ᐱᔅᓂᓯᖃᕐᓂᕐᒧᑦ ᐃᓕᓐᓂᐊᖅᑎᑕᐅᕙᓪᓕᐊᔪᑦ 
ᒪᑯᓄᖓᖃᐃ ᑕᒃᓯᒧᑦ ᐃᑲᔫᑎᒋᖃᑦᑕᕐᓂᐊᓕᕋᑦᑎᒍᑦ ᓲᕐᓗ ᒪᑯᐊ ᐱᔅᓂᓯᖃᖅᑎᐅᔪᑦ ᑕᒫᓂ  



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᓄᓇᕘᒥ ᐃᖅᑲᓇᐃᔭᖅᑎᑖᖅᐸᓪᓕᐊᓇᓱᒍᒪᓗᑎᒃ ᑭᓯᐊᓂ ᐊᔪᓗᐊᖅᑐᕕᓂᐅᓐᓂᖅᐸᑕ ᐅᕙᒍᑦ ᐃᑲᔪᕈᒪᓕᖅᑕᕗᑦ 
ᑕᒪᒃᑯᐊ ᐱᔅᓂᓯᖃᖅᑎᐅᔪᑦ ᑕᒪᒃᑯᓂᖓ ᐃᖅᑲᓇᐃᔭᖅᑎᑦᑎᓂᕐᒧᑦ ᐃᓕᓴᐃᕙᓪᓕᐊᓃᑦ ᐃᒻᒪᖄ ᑕᒫᓂ 30-ᐳᓴᓐᒥᒃ 
ᑮᓇᐅᔭᖅᑑᒋᓇᔭᖅᑕᖓᑕ ᓲᕐᓗᖃᐃ ᐃᒻᒪᖄ ᐃᖅᑲᓇᐃᔭᖅᑎᖃᕐᓂᖅᐸᑕ ᑖᔅᓱᒪ ᐊᑭᓕᖅᓱᖅᑕᐅᔾᔪᑖᑕ 30-
ᐳᓴᖓᓂᑦ ᐃᑲᔪᕈᒪᓇᔭᖅᑕᕗᑦ ᑖᒃᑯᐊ ᐱᔅᓂᓯᖃᖅᑎᐅᔪᑦ ᑕᒪᐅᖓ ᐱᕙᓪᓕᐊᑎᑦᑎᓇᓱᓪᓚᕆᓕᖅᑐᑦ 
ᐃᓕᓴᐃᕙᓪᓕᐊᑎᑦᑎᓇᓱᓪᓚᕆᒃᑐᓄᑦ. 
 

ᓄᓇᕗᒻᒥᐅᑦ ᐱᔨᑦᑎᕋᖅᑕᐅᑎᓪᓗᒋᑦ ᑖᒃᑯᐊ ᒪᓕᒐᓕᐅᕐᕕᐅᑉ ᐃᓗᐊᓂ ᐃᓛᒃ ᑲᑐᔾᔨᖃᑎᒌᒋᐊᖃᕋᑦᑕ ᑖᒃᑯᐊ 
ᑐᕌᕋᕆᔭᕗᑦ ᐱᓇᓱᐊᖅᑕᕗᑦ ᐱᓇᔪᖕᓂᐊᕈᑦᑎᒍᑦ. ᑕᒪᒃᑯᓂᖓ ᒐᕙᒪᒃᑯᑦ ᐋᖅᑭᒃᓯᓂᐊᖅᐸᑕ ᑕᒪᒃᑯᐊᑦᑕᐅᖅ 
Business Training Tax Credit ᑖᒃᑯᓄᖓ ᐱᔅᓂᓯᖃᖅᑎᐅᔪᓄᑦ (business) ᐃᑲᔪᖅᑕᐅᔪᒪᓂᐊᕆᕗᒍᓪᓕ 
ᖃᓄᕐᓕ ᑕᒪᓐᓇ ᐊᐅᓚᑕᐅᒃᐸᑦ ᐱᐅᓂᖅᐹᖑᓇᔭᕐᒪᖔᑦ. 
 

ᑖᓐᓇ ᑮᓇᐅᔭᖅ ᓄᑖᖅ ᑖᒃᑯᓄᖓ ᓲᕐᓗ ᑐᕌᖓᖕᒪᑦ ᐃᖅᑲᓇᔭᖅᑏᑦ ᑮᓇᔾᔭᒃᓵᕆᕙᒃᑕᖏᑕ ᐃᑲᔫᑎᒃᓴᐃᑦ ᑕᕝᕙᓂ 
ᐃᓕᓐᓂᐊᖅᐸᓪᓕᐊᑎᓪᓗᒋᑦ.  
 

ᑕᒃᓰᔭᕐᓂᕐᒧᑦᑕᐅᖅ ᑐᕌᖓᔪᑦ ᑕᒪᒃᑯᓄᖓ ᓄᓇᕘᒥ ᐃᓕᓴᖅᑐᓄᑦ ᒫᓐᓇ ᑕᒪᒃᑯᐊ  ᑮᓇᐅᔭᖅᑑᑎᕕᓂᖏᑦ 
ᐃᓕᓴᐅᑎᒃᓴᒥᖕᓂᑦ ᓂᐅᕕᐅᑎᕕᓂᖏᑦ ᖃᓄᐃᑦᑐᑐᐃᓐᓇᐃᑦ ᐅᖃᓕᒫᒐᐃᓪᓘᓐᓃᑦ ᐃᓕᓴᐅᑎᓪᓘᓐᓃᑦ ᑖᒃᑯᐊ 
ᐱᔾᔪᑎᒋᓪᓗᒋᑦ ᐅᑎᖅᑎᑦᑎᐊᖅᔪᒍᒪᔪᓐᓇᖅᓯᒐᑦᑕ ᑮᓇᐅᔭᖅᑑᑎᕕᓂᖏᓐᓂᑦ ᑖᒃᑯᓄᖓ ᓇᓗᓇᐃᖅᑕᐅᓯᒪᔫᒐᓗᐊᓂᑦ 
ᑕᕝᕙᓂ FANS-ᒥ ᑖᒃᑯᓄᖓ ᑭᒃᑯᑦ ᐃᓚᐅᔪᓐᓇᕐᒪᖔᑕ ᑕᕝᕙᓂ ᓇᓗᓇᖅᐃᖅᑕᐅᓯᒪᖕᒪᑕ. ᑖᒃᑯᓇᓂ 
ᐃᓚᐅᔪᓐᓇᖅᑐᕕᓂᐅᓐᓂᖅᐸᑕ ᐃᓕᓐᓂᐊᕆᐊᖅᐸᑐᑦ ᐃᑲᔪᕈᓐᓇᕐᓂᐊᖅᑕᕗᑦ 65 ᑖᓚᔅ ᑕᖅᑭᑕᒫᑦ ᑕᒪᒃᑯᓄᖓ 
ᐃᓕᓐᓂᐊᖅᑐᓕᒫᓄᑦ ᐃᓛᒃ ᐃᓕᓐᓂᐊᖏᓐᓇᐅᔭᖅᑐᓄᑦ ᐅᕝᕙᓘᓐᓃᑦ 20 ᑖᓚᔅ ᑕᖅᑭᑕᒫᑦ 
ᐃᓕᓐᓂᐊᓚᐅᐱᓪᓚᑐᐃᓐᓇᕐᓂᐊᖅᑐᓄᑦ. ᑕᒪᓐᓇ ᔮᓐᓄᐊᕆ 1ᒥ ᑕᒪᑐᒪᓂ ᐊᕐᕌᒍᒋᔭᑦᑎᓐᓂᑦ ᐱᒋᐊᕐᓂᐊᖅᑐᖅ.  
 

[ᒐᕙᒪᕗᑦ ᑕᐅᑐᑉᐳᖅ ᐅᖃᓕᒫᒐᖏᑦ ᐃᓕᓐᓂᐊᕈᑎᖏᑦ ᑖᒃᓯᔅᑎᒍᑦ ᐅᑎᕐᕕᐅᔪᓐᓇᕐᓂᖏᑦ ᑮᓇᐅᔭᖅᑎᒍᑦ 
ᐊᑑᑎᑦᑎᐊᕙᐅᕗᑦ ᓯᕗᓂᑦᑎᓐᓄᑦ ᒪᒃᑯᑦᑐᑦᑕ ᐊᒻᒪᓗ ᐱᕙᓪᓕᐊᓂᑦᑎᓐᓄᑦ.] 
 

ᑖᒃᑯᐊ ᑕᒪᒃᑯᐊᐃᓛᒃ ᐊᑭᑐᔫᖕᒪᑦ ᐱᔅᓂᓯᖃᕋᓱᐊᖅᖢᓂ ᑕᒫᓂ ᓄᓇᕘᒥ ᖃᐅᔨᒪᒐᑦᑕ ᐊᒻᒪᓗ ᐃᓛᓂᑦ 
ᐊᔪᕐᓇᕈᔪᕈᓗᒃᐸᒃᖢᓂ ᑕᒪᒃᑯᓂᖓ ᐱᔭᐅᔪᒪᒐᓗᐊᖅᖢᓂ. ᑕᐃᒪᐃᑦᑑᓂᖓᓄᑦ ᑕᒪᒃᑯᐊ ᐊᐅᓪᓚᕈᔾᔨᕙᒃᑐᑦ 
outfitters ᐃᑲᔪᕈᒪᓕᕋᑦᑎᒍᑦ ᑕᒪᒃᑯᓄᖓ ᐳᓚᕋᖅᐸᒃᑑᔪᑦ ᑎᑭᑉᐸᓪᓕᐊᖁᓗᒋᑦ. ᐅᖃᖅᑎᑦᑎᔩ, ᑐᓴᖅᓯᒪᒐᑦᑕ 
ᑕᒪᒃᑯᓂᖓ ᐅᒥᐊᖃᖅᑐᓄᑦ ᓲᕐᓗ  ᐳᓚᕋᖅᑎᑦᑎᓂᕐᒧᑦ ᐊᐅᓚᓇᓱᒃᑑᒐᓗᐊᑦ ᐊᔪᖅᓴᕈᔪᓕᕐᒪᑕ ᓇᓪᓕᐅᒃᑯᒫᑦ 
ᐊᑭᑦᑐᓗᐊᒪᔮᖅᑐᐊᓘᓂᖓᓄᑦ. ᑕᒪᓐᓇ ᐊᔪᕐᓇᖅᐹᓪᓕᕈᑕᐅᓕᕐᒪᑦ ᑕᒪᒃᑯᓄᖓ ᐱᔅᓂᓯᖃᕈᓚᔫᒐᓗᐊᓄᑦ 
ᐱᔨᑦᑎᕋᖅᑎᐅ-ᐃᓛᒃ ᒪᑯᓄᖓ ᑕᑯᑎᑦᑎᓇᓱᒃᐸᒃᑐᓄᑦ. ᑕᐃᒪᐃᑦᑑᓂᖓᓄᑦ ᑖᒃᑯᐊ ᐃᑲᔪᖅᑕᐅᔭᕆᐊᖃᕐᒪᑕ 
ᐅᒥᐊᖅᑑᔮᖅᔪᒃᓗᑎᒃ ᑲᔾᔮᕐᓇᕐᓂᖓᓂᒡᓗ ᓄᓇᕗᑦ ᕿᒥᕐᕈᐊᖅᑕᐅᓗᓂ.  
 

ᑖᒃᑯᐊ ᑕᐃᒪᓐᓇᐃᓐᓂᐊᖅᑎᓪᓗᒋᑦ ᐃᑲᔪᖅᐸᓪᓕᕈᒪᓪᓗᑕ ᕼᐊᒻᓚᒃᑯᑦᑎᓐᓄᑦ ᑕᐃᒪ ᐃᑲᔪᓚᐅᖅᓯᒪᒐᑦᑕ 
ᓇᓪᓕᐅᒃᑯᒫᓄᑦ ᓇᖕᒥᓂᖅ ᐊᑭᓕᖅᓱᐃᔪᓐᓇᖅᓯᖁᓪᓗᒋᑦ ᓲᕐᓗ ᓇᖕᒥᓂᖅ ᓇᓪᓕᐅᒃᑯᒫᖃᖅᑎᑦᑎᓕᕐᓗᑎᒃ 
ᕼᐊᒻᓚᒃᑯᑦ ᑕᐃᒪᓐᓇ ᐱᓕᕐᒪᑕ, ᑖᒃᑯᐊᑦᑕᐅᖅ ᓇᖕᒥᓂᖃᖅᑎᐅᔪᑦ ᐅᒥᐊᖃᖅᑐᓪᓗ ᐳᓚᕋᖅᑎᐅᔪᓪᓗ ᑖᒃᑯᐊᑦᑕᐅᖅ 
ᓇᖕᒥᓂᖅ ᓇᓪᓕᐅᒃᑯᒫᖃᕈᓐᓇᖅᓯᓂᐊᕐᒪᑕ ᑖᔅᓱᒧᖓ ᐱᔾᔪᑎᒋᓪᓗᑎᒃ.  
 

ᑖᓐᓇ ᐃᑲᔪᑎᒋᓂᐊᖅᑎᓪᓗᑎᒍᑦ ᑮᓇᐅᔭᖅ, ᑕᒪᒃᑯᓂᖓ ᐃᑲᔪᕐᓂᐊᖅᑎᓪᓗᑕ, ᓲᕐᓗ ᓇᖕᒥᓂᖃᖅᑎᐅᔪᓄᑦ ᖃᓄᖅ 
ᐱᔨᑦᑎᕋᖅᑕᐅᕙᒃᑐᓂᑦ ᑖᓐᓇ ᑲᔪᓯᑦᑎᐊᕆᐊᖃᕐᒥᒐᑦᑎᒍᑦ. 
 

ᓄᓇᕗᒻᒧᑦ ᐳᓚᕋᖅᐸᒃᑐᑦ ᐱᐅᓂᖅᐹᒥᒃ ᑕᑯᔪᓐᓇᖅᑎᓪᓗᒋᑦ ᑕᒪᒃᑯᓄᖓ ᓱᓕ ᐳᓚᕋᕐᕕᐅᕙᒃᑐᑦ ᑕᒪᒃᑯᐊ 
ᐱᖁᑎᖏᑦ ᐋᖅᑭᒃᐹᓪᓕᕈᒪᔭᕗᑦ ᑕᒪᑐᒪᓂ 2008ᒥ. ᑕᒪᒃᑯᐊ ᐋᖅᑭᒃᐸᓪᓕᕈᒪᔭᕗᑦ ᓲᕐᓗ 
ᒥᕐᖑᐃᖅᓯᕐᕕᒃᓴᓐᖑᑐᐃᓐᓇᕆᐊᖃᖅᑯᐃᔨᒋᔭᕗᑦ ᑕᒫᓂ ᑯᒐᖅᔫᓪᓗ ᖃᓂᒋᔮᓂ ᑲᖏᖅᖢᒑᐱᐅᓪᓗ ᐊᒻᒪᓗ ᓴᓪᓖᑦ 
ᖃᓂᒋᔮᓂ ᑖᒃᑯᐊ ᕿᒥᕐᕈᔭᐅᓯᒪᖕᒪᑕ ᕿᒥᕈᔭᐅᒃᑲᓐᓂᖁᓪᓗᒋᑦ ᐳᓚᕋᖅᑐᕐᕕᓐᖑᕈᓐᓇᖁᓪᓗᒋᑦ. 
 

ᑕᒪᒃᑯᐊ ᐃᓪᓗᓕᐅᓂᕐᒧᑦ ᑕᒪᓐᓇ ᐃᒡᓗᓕᐅᕐᐸᓪᓕᐊᓂᖅ ᖃᓄᐃᑦᑐᑐᐃᓐᓇᑦᑎᐊᓂᑦ ᑕᒪᓐᓇᑦᑕᐅᖅ ᐱᕐᔪᐊᖑᒻᒪᑦ 
ᐊᒻᒪᓗ ᑕᒪᒃᑯᓂᖓ ᓲᕐᓗ ᐃᓛᒃ ᑎᒍᓯᓂᖅᐹᖑᔪᓐᓇᓂᐊᕐᒪᑦ ᑕᒪᒃᑯᓄᖓ ᑮᓇᐅᔭᖅᑑᑎᒋᓂᐊᖅᑕᓐᓂᑦ. 
ᑕᐃᒪᐃᑦᑑᓂᖓᓄᑦ ᑖᒃᑯᐊ ᓲᕐᓗ ᐃᒡᓗᓕᐅᓂᕐᒧᑦ ᐱᓕᕆᐊᕆᖃᑦᑕᖅᑕᕗᑦ ᐊᒻᒪᓗ ᑖᒃᑯᐊ ᓄᓇᕗᒻᒥ 
ᐃᓪᓗᓕᕆᔨᒃᑯᑦ ᐃᓪᓗᓕᐅᕐᐸᓪᓕᐊᓂᕆᔭᖏᑦ ᐃᓕᓐᓂᐊᑎᑦᑎᕙᓪᓕᐊᖏᓐᓇᕆᐊᖃᕐᒪᑕ ᑕᒪᒃᑯᓂᖓ 
ᐃᓪᓗᓕᐅᓂᕐᒥᑦ, ᑖᒃᑯᐊ ᐱᔾᔪᑎᒋᓪᓗᒋᑦ ᑖᓐᓇ ᐃᓱᒪᒋᒻᒥᔭᕗᑦᑕᐅᖅ. 
 

ᑖᒃᑯᐊᓗ ᓴᕕᕋᔭᒃᓴᓯᐅᖅᑏᑦ, ᐃᓪᓗᓕᐅᖅᑏᑦ ᐊᒻᒪᓗ ᑕᒪᒃᑯᐊ ᐃᖅᑲᓇᔮᖃᕈᒪᓇᔭᖅᑐᑦ ᑕᒪᒃᑯᓄᖓ ᓲᕐᓗ ᓄᓇᕗᒻᒥ 
ᑕᐃᒪᓕ ᐊᔪᖏᑦᑐᓂᑦ ᐱᑎᒪᔭᕆᐊᖃᕋᑦᑕ ᐊᔪᖏᑎᐊᖅᑐᓂᑦ ᐃᖅᑲᓇᐃᔭᖅᑎᖃᑎᖃᓂᕐᐳᑦ ᐱᔾᔪᑎᒋᓪᓗᒍ.  

ᐃᓕᓐᓂᐊᖅᑐᓕᕆᔨᒃᑯᑦ ᓯᓚᑦᑐᓴᕐᕕᒻᒥ ᐱᖃᑎᖃᕐᓗᑎ ᑕᐃᑲᓂ ᑲᖏᕐᖠᓂᕐᒥᑦ ᐃᓕᓐᓂᐊᕐᕕᒃᓴᒥᑦ 
ᓴᖅᑭᑦᑎᓂᐊᓕᖅᐳᑦ. ᑕᒪᒃᑯᓄᖓ ᐱᓕᕆᖃᕈᒪᓇᔭᖅᑐᓄᑦ ᑕᒪᒃᑯᓄᖓ ᓴᕕᕋᔭᒃᓴᓯᐅᖅᑐᓄᓪᓗ ᑕᒪᒃᑯᓄᖓᓗ 
ᑕᐃᒪᓕ ᓴᓐᖏᒋᐊᓯᒋᐊᓂᐊᖅᑐᖅ ᐃᓕᓐᓂᐊᖅᕕᒃ 2008-ᖑᓕᖅᑲᑦ ᐅᑭᐊᒃᓵᖅ.  
 

ᑖᓐᓇ ᑕᐃᒪᐃᑦᑑᓂᖓᓄ 12-ᓂ ᓱᓕ ᑕᐃᑲᓂ ᑲᖏᕐᖠᓂᕐᒥᑦ ᑐᔪᕐᒥᕕᐅᓂᐊᖅᑐᓂᑦ ᐃᓕᓐᓂᐊᕆᐊᖅᓯᒪᔪᓂᑦ 
ᑕᐃᑲᓂ ᓴᓇᔪᖃᓂᐊᕐᒥᔪᖅ ᐃᓚᒌᓄᑦ ᑕᒪᒃᑯᓂᖓ ᐱᕚᓪᓕᓂᐊᖅᑐᓄᑦ. 
 

ᒐᕙᒪᒃᑯᑦ ᑖᓐᓇ ᑮᓇᐅᔭᖃᖅᑎᑦᑎᓂᐊᕐᒥᒻᒪᑦ $2.5 ᒥᓕᐊᓐ ᑕᒪᒃᑯᓂᖓ ᐱᕚᓪᓕᕈᑎᒃᓴᓄᑦ ᑮᓇᐅᔭᒃᑯᑦ, ᐅᑯᓂᖓ 
ᐱᓗᐊᖑᐊᖅᑐᓂᑦ ᓴᓇᐅᒐᐃᑦ, ᒥᖅᓱᒐᐃᑦ, ᐃᖃᓗᒐᓱᓐᓃᑦ ᓇᑦᑎᕋᓱᓐᓂᖅ ᕿᓯᓕᕆᓂᖅ ᐅᕝᕙᓘᓐᓃᑦ ᑕᒪᒃᑯᓂᖓ 
ᓴᕕᕋᔭᒃᓴᓯᐅᖅᑏᑦ. ᑖᒃᑯᐊ ᑮᓇᐅᔭᑦ ᐱᕈᖅᐹᓕᕈᑕᐅᓇᔭᖅᑐᑦ ᑕᒫᓂ ᒐᕙᒪᒃᑯᑦ ᐃᓛᒃ ᑕᐅᑐᖅᑰᕐᒪᑕ ᑕᐃᒪᓐᓇ 
ᓴᖏᔪᒻᒪᕆᒻᒥᑦ ᑕᒪᒃᑯᓂᖓ ᑐᓐᖓᕕᖃᑦᑎᐊᕈᓐᓇᖁᓪᓗᒍ ᑕᒪᒃᑯᓂᖓ ᑮᓇᐅᔭᓂ ᐱᕈᑕᐅᔪᓐᓇᓂᐊᖅᑐᓂᑦ. 
 
ᐃᓄᐃᑦ ᐃᓕᖅᑯᓯᑦᑎᐊᕙᖏᑦ ᐱᒻᒪᕆᐅᔪᑦ 
 
ᑕᒪᒃᑯᐊ ᐱᒻᒪᕆᐊᓗᐃᑦ ᓇᓗᓇᐃᖅᑕᕋᓗᐊᒃᑲ ᑕᒪᑐᒪᓂ ᐊᕐᕋᒍᒋᔭᑦᑎᓐᓂ ᐊᑐᕐᓂᐊᖅᑐᑦ. ᑭᓯᐊᓂᓕ 
ᐃᑉᐱᓐᓇᕐᓂᖅᐹᖑᖃᑕᐅᒻᒪᕆᒻᒥᒪᑦ ᑖᒃᑯᐊ ᒐᕙᒪᒃᑯᑦ ᐊᖏᕈᑎᖃᖅᓯᒪᒻᒪᑕ ᓴᓐᖏᑎᑉᐹᓪᓕᕈᓐᓇᖁᓪᓗᒋᑦ ᐃᓄᐃᑦ 
ᐃᓕᖅᑯᓯᖏᑕ ᑐᓐᖓᕕᒋᓂᐊᖅᑕᖏᑦ, ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᑦᑎᐊᕙᖏᑦ ᐱᔾᔪᑎᒋᓪᓗᒋᑦ. 
 
ᑕᐃᒪᐃᑦᑑᓂᖓᓄᑦ ᑮᓇᐅᔭᓂᑦ ᓱᓕ ᐃᑲᔫᑎᒃᑲᓐᓂᐅᓂᐊᖅᑐᓂᑦ ᐃᓄᐃᑦ ᐱᐅᓯᖏᑕ ᐃᓕᖅᑯᓯᑦᑎᐊᕙᖏᓐᓄᑦ 
ᑖᒃᑯᓄᖓ ᐃᑲᔪᒃᑲᓂᕐᓂᐊᕐᒥᒐᑦᑕ ᑖᒃᑯᐊ ᐃᓐᓇᕆᔭᐅᔪᑦ ᓄᓇᓕᖕᓂ ᐊᑐᖅᑕᐅᔾᔫᒥᔪᓐᓇᖁᓪᓗᒋᑦ ᐃᓅᓯᕐᒥ, 
ᐃᓅᓯᓕᕆᓂᕐᒥᑦ, ᓴᐃᒪᓇᖅᑐᒥᑦ ᑕᒫᓂ ᓄᓇᓖᑦ ᐃᓗᐊᓂ ᐃᑲᔪᕈᓐᓇᖁᓪᓗᒋᑦ. ᓲᕐᓗ ᐃᒃᓯᓇᖅᑕᐅᓯᒪᔫᒥᖁᓪᓗᒋᑦ. 
ᑕᒪᓐᓇ ᐱᔾᔪᑎᒋᓪᓗᒍ ᑕᐃᒫᒃ ᐊᖏᖃᑎᒌᒃᓯᒪᓕᕋᑦᑕᐃᓛᒃ ᑖᒃᑯᐊ ᓄᓇᓕᓐᓂ ᓲᕐᓗ ᐃᓄᓕᕆᔨᐅᕙᑦᑐᑦ 
ᑲᑐᔾᔨᖃᑎᒌᖑᔭᒃᑐᑦ, ᐃᓄᐃᑦ ᖃᐅᔨᒪᔭᑐᖃᖏᓐᓂ ᐊᑐᖅᔫᒥᖁᓪᓗᒋᑦ ᑕᒪᒃᑯᐊ ᐊᑲᐃᓪᓕᐅᕈᑎᐊᓘᕙᑦᑐᑦ ᐃᓅᓯᕐᒧ 
ᓄᓇᓖᑦ ᐃᓗᐊᓂ ᐋᖅᑭᒃᐹᓪᓕᓂᐊᕐᒪᑕ ᐃᓄᒃᓯᐅᑎᕈᕐᔫᒥᑉᐸᑕ ᑲᒪᒋᔭᐅᔾᔪᑕᐅᓇᓱᑦᑐᑦ. 
 
ᓄᖅᑲᐅᓰᑦ 
 
ᐅᖃᖅᑎᑦᑎᔩ, ᑕᒪᓐᓇ ᐃᑲᔪᖅᓱᖅᑕᐅᓇᔭᖅᐸᑦ ᒪᓕᒐᓕᐅᕐᕕᐅᑉ ᐃᓗᐊᓂ ᐊᖏᔪᑲᓪᓚᒻᒥᑦ ᓴᖅᑮᔪᓐᓇᓂᐊᖅᑰᕋᑦᑕ 
ᐃᓅᓯᓕᕆᓂᕐᒧᑦ ᑮᓇᐅᔭᒧᓪᓗ ᒪᑭᑕᕚᓪᓕᕈᑎᒃᓴᓂᑦ ᑕᕝᕙᓂ ᑮᓇᐅᔭᖅᑑᑎᒋᔪᒪᔭᑦᑕ ᐃᓗᐊᓂ.  
 
ᑖᒃᑯᐊ ᐊᑐᕐᓂᐊᕈᑦᑎᒍ ᑐᕌᒐᕆᔪᒪᔭᕗᑦ ᑕᕝᕙᓂ ᑮᓇᐅᔭᖅᑑᑎᒋᓂᐊᖅᑕᑎᓐᓂ ᑕᒪᒃᑯᐊ ᐊᖏᔪᑲᓪᓚᒻᒥᓂᓛᒃ 
ᓴᖅᑮᕚᓪᓕᕐᓂᐊᕋᑦᑕ ᐃᖏᕋᓂᑦᑎᓐᓂᑦ ᑕᒪᑐᒧᖓ ᐅᕙᑦᑎᓐᓂᑦ ᐊᐅᓚᔪᓐᓇᖅᓯᖁᒧᑦ ᐊᒻᒪᓗ ᐅᕙᑦᑎᓐᓂ 
ᐃᓱᒪᒋᔭᑦᑎᓐᓂ ᑕᐅᕗᖓ ᐊᓯᑦᑕ ᐃᓱᒪᓕᐅᕈᑎᖏᒃᑲᓗᐊᕐᓗᓂᑎᒍᑦ ᑕᐃᒪᓐᓇᐃᓘᕆᐊᖃᓕᕐᓂᑎᓐᓄᑦ. ᑖᓐᓇ 
ᑐᕌᒐᕆᒐᑦᑎᒍᑦ ᑕᐃᒪᓐᓇᐃᑉᐹᕐᓕᕐᓂᐊᖅᑑᑎᒋᒐᒃᑯ ᑖᒃᑯᐊ ᑮᓇᐅᔭᖅᑑᑎᒋᓂᐊᖅᑕᕗᑦ ᐊᖏᖅᑕᐅᔪᓐᓇᖅᐸᑕ. 
 
ᖃᔨᐅᒪᑦᑎᐊᕋᓗᐊᖅᑐᖓ ᐊᑲᐃᓪᓕᐅᕈᑎᖃᓂᐊᖅᑐᖅ ᑕᒪᐃᒃᑲᓗᐊᖅᑎᓪᓗᒍ ᐊᒃᓱᕈᕐᓇᓂᐊᖅᑐᖅ ᐃᓚᖓᒍᑦ 
ᑭᓯᐊᓂᓕ ᕿᓄᐃᓵᕈᑦᑕ ᐊᒻᒪᓗ ᑕᒪᒃᑯᐊ ᖃᓄᖅᑑᕈᑎᒋᒃᑲᓐᓂᕋᓱᒃᑯᑦᑎᒍᑦ ᓯᕗᓂᕆᓂᐊᖅᑕᑎᓐᓂ ᑕᐅᑐᖅᑰᖅᑕᕗᑦ 
ᑕᐃᒪᓐᓇᐃᑦᑐᒥ ᓴᖅᑮᓇᓱᓐᓂᐊᕋᑦᑕ. ᑭᓯᐊᓂ ᕿᓄᐃᓵᕐᓂᒃᑯᓪᓗ ᐊᒻᒪᓗ ᑕᒪᒃᑯᓄᖓ ᓲᕐᓗ ᕿᓄᖏᓂᕐᒧᓪᓗ ᑖᓐᓇ 
ᐃᓄᐃᑦ ᑕᐃᒪᓐᓇᐃᖃᑦᑕᖅᓯᒪᓂᑰᓂᖏᓐᓄᑦ ᑭᓯᐊᓂ ᒫᓐᓇᒧᑦ ᑎᑭᑎᑕᐅᓯᒪᒐᑦᑕ ᐊᒃᓱᕈᑦᑎᐊᕐᓗᑎᒃ ᐃᓅᓯᕐᒥᓐᓂ 
ᐊᒃᓱᕈᑦᑎᐊᖅᖢᑎᒃ ᑭᓯᐊᓂ ᕿᓄᐃᓵᖃᑦᑕᖅᖢᑎᒃ ᐊᑐᖅᓯᒪᓂᖏᓐᓄᑦ ᑎᑭᑎᑕᐅᓯᒪᒐᑦᑕ ᒫᓐᓇᒧᑦ ᑎᑭᑦᖢᒍ. 
ᑕᐃᒪᐃᑦᑑᓂᕐᒧᑦ, ᓯᕗᒧᖔᖅ ᒫᓐᓇ ᐃᖏᕐᕋᓯᕙᓪᓕᐊᖂᓕᖅᐳᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑕᐸᖅᔪᒃ, ᐅᖃᐅᓯᕆᕋᑖᖅᑕᖏᓐᓄᑦ. ᐊᒻᒪ ᒪᓕᒐᓕᐅᖅᑏᑦ 
ᓄᖅᑲᖓᑲᐃᓐᓇᒐᓛᓚᐅᖏᓂᑦᑎᓐᓂ, ᑐᓐᖓᓱᒃᑎᑦᑎᔪᒪᓪᓗᖓ.  

(ᑐᓵᔨᑎᒍᑦ) ᑐᓐᖓᓱᒃᑎᑦᑎᔪᖓ ᑕᕝᕙᓂ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒥ, ᐃᑦᑐᐃᓐ ᑲᑎᒪᔨᖏᓐᓂᒃ. ᑲᑎᒪᔨᖏᑦ 
ᒪᓕᒐᓕᕆᓂᕐᒧᑦ ᐊᐅᓚᑦᑎᔾᔪᑎᓄᑦ ᐱᔪᓐᓇᐅᑎᖏᓐᓄᓪᓗ ᐱᖁᔭᓕᐅᖅᕕᔾᔪᐊᒥ. ᐅᓪᓗᒥ ᑕᕝᕙᓃᑦᑐᑦ ᐃᒃᑐᐃᑦ 
ᑲᑎᒪᔨᖏᓐᓃᖔᖅᑐᓐ ᑕᐃᕕᑦ ᓯᒥᑦ, ᕘᕐᓐ ᕆᐱᓵᑦ, ᐴᑦ ᐳᕋᐅᓐ, ᐊᒻᒪᓗ ᐅᐃᓕ ᐋᑕᒻ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᐱᖃᑎᒋᔭᐅᓪᓗᑎᒃ ᑲᑎᒪᔨᕋᓛᖏᑕ ᐃᖅᑲᓇᐃᔭᖅᑎᖏᓐᓄᑦ, ᐱᓕᐅᕐ ᐋᕐᒥᑎᔅ, ᐊᒻᒪᓗ ᔮᒃ 
ᓯᑎᐅᐳᐊᓐ ᐊᒻᒪᓗ ᑐᓵᔨᒡᒋᖅᓯᒪᓪᓗᑎᒃ ᑕᐃᑲᓂ ᑐᓵᔨᐅᔪᑦ ᐅᐃᕖᑦ ᑐᓵᔨᐅᕝᕕᖓᓂ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑖᒃᑯᐊ ᐃᑦᑐᐃᓐ ᑲᑎᒪᖃᑎᖃᓚᐅᕐᒪᑕ ᒪᓕᒐᓕᐅᖅᑎᐅᔪᓂᒃ ᐅᖃᓯᖃᕈᒪᓪᓗᑎᒃ ᐅᓪᓗᒥ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ ᐊᑐᖅᑕᐅᖃᑦᑕᕐᓂᕆᔭᖏᑦ ᒪᓕᒐᓕᐅᖅᕕᒻᒥ ᑲᑎᒪᑎᓪᓗᒋᑦ. ᐊᒻᒪ ᖁᕕᐊᓱᒃᑐᖓ 
ᐅᖃᕆᐊᔅᓴᖅ ᑖᒃᑯᐊ ᑲᑎᒪᖃᑎᒌᓐᓂᕆᖅᑲᐅᔭᖏᑦ, ᐅᖃᐅᓯᕆᖅᑲᐅᔭᖏᑦ, ᑲᑎᒪᓂᕆᖅᑲᐅᔭᖏᑦ 
ᓯᕗᒧᐊᓐᓂᖃᑦᑎᐊᖃᐅᒻᒪᑕ. 
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. ᐊᒻᒪᑦᑕᐅᖅ ᒪᒥᐊᓇᖅ, ᖄᖐᑲᐃᓐᓇᕐᓂᕋᒪ ᑖᓐᓇ ᓄᓕᐊᑯᓗᐊ ᒥᐅᕆ ᑕᒪᐅᖓ 
ᑐᓐᖓᓱᑦᑎᒍᒪᓪᓗᒍᑦᑕᐅᖅ ᑕᕝᕗᖓ ᒪᓕᒐᓕᐅᖅᕕᒻᒧᑦ. ᐱᔮᖅᑯᑕᐅᖏᑦᑐᒥᒃ ᖄᖐᓐᓇᕐᓂᕋᒃᑯ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔩᑦ, ᒫᓐᓇ ᓄᖅᑲᖓᑲᐃᓐᓇᓂᐊᖅᑐᒍ 10 ᒥᓂᑦᔅ ᐊᒻᒪ ᑕᕝᕗᖓ ᑲᑎᒪᕕᒻᒧᑦ ᐅᑎᕐᓂᐊᕆᕗᒍᑦ 
ᐱᒋᐊᕐᓂᐊᕋᑦᑕ 10 ᒥᓂᑦᔅ ᓈᑦᑐᐊᖅᑲᑕ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 14:32ᒥ ᐊᒻᒪ ᐱᒋᐊᒃᑲᓐᓂᖅᑐᓂ 14:48ᒥ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᑎᕐᒥᒐᑦᓯ. ᑲᑎᒪᔾᔪᑎᔅᓴᑎᓐᓄᑦ ᐅᑎᕐᓗᑕ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. 
ᒥᓂᔅᑕᐃᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᑦᑕ ᑎᓴᒪᖓᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐊᕐᕕᐊᓄᑦ, 
ᒥᔅᑕ ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 285 - 2(4): ᐊᕐᕕᐊᓂ ᐃᓄᑐᖃᐃᑦ ᑲᑎᑦᑕᕐᕕᖓ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᑯᕕᔾᔪᑎᖃᑦᑐᖓ ᒫᓐᓇ ᐃᓛᒃ ᐃᓱᒫᓘᑎᓕᓪᓚᕆᐊᓘᒐᑦᑕ ᐊᕐᕕᐊᓂ 
ᑕᒪᒃᑯᐊ ᐃᓐᓇᐃᑦ ᐱᓗᐊᖅᑐᓐ, ᐱᓗᐊᖅᑐᒥᒃ ᐃᓱᒫᓘᑎᖃᓪᓚᕆᒻᒪᑕ ᐊᒻᒪᓗ ᖁᕕᐊᓇᓐᖏᑦᑐᒧᑦ 
ᑎᑭᑕᐅᔾᔪᒥᔮᑦᑕᐃᓐᓇᖃᑦᑕᕐᒪᑕ ᑖᓐᓇ ᐱᔾᔪᑎᒋᓪᓗᒍ ᐊᒃᑑᓯᖅᕕᒃ.  
 
ᐊᒃᑑᓯᖅᕕᐅᓂᕋᖅᑕᐅᒻᒪᑦ ᐊᕐᕕᐊᓂ, ᐃᓐᓇᐅᓯᖅᕕᒃ, ᐅᑐᖅᑲᓄᑦ ᐃᓂᒋᔭᐅᖃᑦᑕᖅᑐᖅ, ᑖᓐᓇ ᐱᓪᓚᕆᐅᓪᓗᓂ 
ᑕᐃᒪᐃᑦᑐᓕᐊᕆᓯᒪᓪᓗᓂ. ᑖᓐᓇᓕ ᓇᓗᓇᓐᖏᒻᒪᑦ ᐱᓐᖑᖅᑎᑕᐅᒪᐃᓛᒃ, ᐃᓪᓗᕐᔪᐊᓕᐊᖑᒻᒪᑦ ᑕᒪᒃᑯᐊ ᐃᓐᓇᐃᑦ 
ᐃᓂᒃᓴᖃᑦᑎᐊᓚᖓᔪᐊᓘᓕᕐᒪᑕ ᖁᕕᐊᓇᖅᑐᒥᒃ ᑭᐱᙳᓇᕋᓂᓗ ᐊᒻᒪᓗ ᐊᓕᐊᓇᐃᙱᑦᑑᖃᑦᑕᖏᓪᓗᓂ ᑕᐃᑲᓂ 
ᑲᒪᒋᔭᐅᑦᓯᐊᕐᕕᒃᓴᖅ. ᒪᐅᑎᖃᖅᑐᑦᓴᑐᖃᐅᓕᓚᐅᕐᒪᑕ ᑕᐃᒃᑯᐊ ᐃᓐᓇᐃᑦ, ᑭᓯᐊᓂ ᑕᐃᒪᓐᓇᐃᑦᑑᒐᓗᐊᖅᑎᓪᓗᒍ 
ᖁᕕᐊᓇᙱᑦᑐᓄᑦ ᑭᖑᓂᐊᒎᓕᖅᑐᖅ ᖁᕕᐊᓇᐃᓐᓇᖏᑦᑐᓄᑦ ᓴᖅᑭᕝᕕᐅᖃᑦᑕᓕᓚᐅᕐᒪᑦ ᐃᒫᒃ 
ᐊᓯᒃᓴᖃᖏᓐᓂᖓᓅᑦ ᓄᓇᑎᓐᓂ ᐊᓯᒃᓴᖃᙱᓐᓂᖓᓄᑦ ᓱᔪᖃᓕᕌᖓᑦ.  

ᑕᒪᒃᑯᐊ ᓲᕐᓗ ᐋᓐᓂᐊᖃᖅᑐᑐᖃᐃᑦ ᐋᓐᓂᐊᖅᑐᓪᓗ ᐋᓐᓂᐊᓕᐊᓪᓚᑦᑐᓪᓗ ᐃᓐᓇᐅᓂᕐᒧᑦ ᑕᐃᑯᙵ 
ᐃᓕᔭᐅᖃᑦᑕᕐᒪᑕ. ᒐᕙᒪᒃᑯᓐᓄᑦ ᐋᓐᓂᐊᖅᓯᐅᑎᒃᑯᓐᓄᑦ ᑕᐃᓐᓇᔅᓴᑑᖕᒪᑦ. ᑕᐃᑯᖓ ᐃᓕᔭᐅᖃᑦᑕᕐᒪᑕ 
ᐃᓅᓯᒃᓴᖏᓐᓂ ᐊᕗᖔᓗ ᐃᓅᓂᐊᕈᓐᓃᖅᑎᓪᓗᒋᑦ.  
 
ᑖᒃᑯᐊ ᑕᕝᕙᓂ ᑐᔪᕐᒥᐊᖑᔪᑯᓗᐃ ᐊᖏᕐᕋᖃᖅᑎᑕᐅᔪᑯᓗᐃᑦ, ᓲᕐᓗ ᐃᒫᒃ ᖁᕕᐊᓱᒃᑲᓐᓂᕋᔭᕋᓗᐊᕐᖢᑎᒃ 
ᖁᕕᐊᓱᕈᓘᔭᖃᑎᖃᕐᓗᑎᒡᓗ ᐃᓚᒥᒃ ᐱᓇᔭᕋᓗᐊᖅᑎᓪᓗᒋᑦ ᐃᓂᒃᓴᖃᑦᑎᐊᖏᑦᑐᓄᑦ ᑕᒪᒃᑯᓄᖓ ᐃᑎᖅᑕᐅᓪᓗᑎᒃ 
ᑕᐃᒪᓐᓇ ᖁᕕᐊᓱᐃᓐᓇᖏᔾᔪᑎᒃᓴᖏᓂ ᐊᐅᑦᑐᒪᔭᒃᑕᐅᑐᐃᓐᓇᖅᑑᔭᓕᓲᖑᖕᒪᑕ. ᐊᒻᒪᓗ ᑕᒪᒃᑯᐊ 
ᐃᓅᔪᓐᓃᕐᕕᐅᔭᕆᐊᖃᖅᑐᑑᔮᓕᕐᖢᓂᓗ ᑖᓐᓇ ᑕᐃᒪᓐᓇᐃᓲᖑᖕᒪᑦ ᐊᒥᓱᐃᖅᓱᓂ ᑕᐃᒪᐃᓯᒪᓕᕐᒪᑦ ᑕᐃᒪᙵᑦ 
ᓇᑉᐸᖅᑎᑕᐅᓚᐅᕐᓯᒪᖕᒪᑦ.  
 

ᐅᖃᖅᑎᑦᑎᔩ, ᑕᒪᓐᓇ ᑖᒃᑯᓄᖓ ᑕᕝᕙᓂ ᐃᖕᓇᕐᓄᑦ ᑕᕝᕙᓂᕐᒥᐅᑕᐅᖃᑦᑕᖅᑐᓄᑦ ᐃᓐᓇᐅᑎᕝᕕᒻᒥ 
ᐊᑲᐅᙱᑐᒻᒪᕆᐊᓘᖃᑦᑕᕐᒪᑦ ᓲᕐᓗ ᑖᕐᓯᔫᔭᖅᓱᓂᓗ ᐃᓐᓇᐅᓕᖅᓱᓂᓗ ᐃᒫ ᓂᐅᓗᒐᓚᒃᖢᓂ ᐅᕝᕙᓘᓐᓃᑦ 
ᓇᒧᓐᖓᐅᑲᑕᒍᓐᓇᐃᓕᓪᓗᓂ ᑕᒡᕙᓃᑦᑕᕆᐊᖃᕐᖢᓂᓗ ᓯᓚ ᓲᕐᓗ ᑖᖅᓯᔨᐅᔭᖅᖢᓂ ᖁᕕᐊᓇᙱᑦᑑᔭᓕᖅᖢᓂ 
ᐱᓕᖃᑦᑕᕈᑕᐅᓗᐊᖅᑎᓪᓗᒍ, ᓲᕐᓗ ᑕᒪᓐᓇ ᐋᖅᑭᒋᐊᕆᐊᖃᖅᑑᔭᕐᒪᑦ.  
 
ᐃᓐᓇᐅᓯᕝᕕ ᐃᒫ ᐊᖏᕐᕋᒃᓴᐅᒃᑲᓐᓂᕋᔭᖅᑐᒥ ᑕᒪᒃᑯᓄᖓ ᓲᕐᓗ ᐋᓐᓂᐊᖅ. . . 
 

ᐅᖃᖅᑎ: ᒪᒥᐊᓇᖅ, ᒥᔅᑕ ᐊᓚᕋᓚᒃ. ᓯᕿᙳᔭᐃᑦ ᓄᖑᒻᒥᒻᒪᑦ. ᐱᔭᕇᕐᓂᖏᒃᑯᕕᑦ ᐊᐱᕆᔪᓐᓇᖅᑕᕋᓗᐊᑎᑦ 
ᒪᓕᒐᓕᐅᖅᑎᐅᖃᑎᑎᑦ ᐱᔭᕇᕈᒪᓗᑎᑦ ᐃᕝᕕᑦ ᐅᖃᐅᓯᔅᓴᖏᓐᓂᑦ ᐊᐱᕆᔪᒪᓐᓂᕈᕕᑦ. ᒥᔅᑕ ᐊᓚᕋᓚᒃ. 
 

ᐊᓚᕋᓚᒃ: ᐄ, ᐊᐱᕆᔪᒪᒐᓗᐊᖅᑐᖓ ᒪᓕᒐᓕᐅᖅᑎᐅᖃᑎᒃᑲᓂ ᑖᓐᓇ ᐱᐊᓂᒍᒪᓪᓗᒍ ᐅᖃᐅᓯᕆᓇᓱᐊᖅᑕᕋ. 
ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒪᓕᒐᓕᐅᖅᑎᐅᖃᑎᓯ ᐊᐱᕆᒻᒪᑦ ᑕᒪᔅᓯᓐᓄ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓐᓂ ᐅᖃᐅᓯᔅᓴᒥᓂᑦ. ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ 
ᐊᓚᕋᓚᒃ. 
 

ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᒃᑰᕈᓐᓃᖅᑐᖅ) ᓄᓇᕗᒦ ᑕᒫᓂ ᐱᔭᕆᐊᖃᓪᓚᕋᕋᓱᒋᓕᕋᒃᑯ 
ᑕᒪᓐᓇ ᑕᒪᒃᑯᐊ ᐃᓐᓇᐃᑦ ᐊᒻᒪᓗ ᐋᓐᓂᐊᖃᖅᑐᐃᑦ ᓯᕕᑐᔪᒥᑦ ᒥᐊᓂᕆᒡᕕᑦᓴᐅᑦᓯᐊᕙᖕᒥ 
ᐃᓂᖃᕆᐊᖃᕋᓱᓕᕆᓕᕋᒃᑭᑦ.  
 
ᓲᕐᓗ ᐊᕐᕕᐊᓂ ᐃᓐᓇᐅᑦᑎᕝᕕᒃ ᑕᐃᓐᓇᑑᑎᓪᓗᒍ ᐋᓐᓂᐊᕐᕕᕗᓪᓗ ᑕᐃᑲᓂ ᓲᕐᓗ ᐃᓂᒃᓴᖃᑦᓯᐊᙱᑦᑎᓪᓗᒍ 
ᑕᒪᒃᑯᓄᖓ ᒥᐊᓂᕆᔭᐅᖏᓐᓇᕆᐊᖃᑲᐃᓐᓇᖅᑐᓄᑦ ᐅᓐᓄᐊᓕᒫᑦ ᐅᓪᓗᓕᒫᖅ ᐱᑕᖃᕆᐊᖃᓪᓚᕆᓱᒋᓕᕋᒃᑯ.  
 
ᐊᒻᒪᓗ ᑖᒃᑯᐊ ᐃᓐᓇᕗᑦ ᐊᒥᓲᖃᑦᑕᕐᒪᑕ ᐊᕐᕕᐊᓂ ᐊᒥᓱᐊᓘᓕᕋᑦᑕ ᑕᐃᑲᓂ ᒥᐊᓂᕆᔭᐅᑦᓯᐊᕐᕕᒃᓴᖓ ᑖᓐᓇ ᓲᕐᓗ 
ᓱᓇᒧ ᐃᓱᐃᓪᓕᓵᖅᑐᒧᑦ ᐱᕕᐅᙱᓂᕐᓴᐅᔭᕆᐊᖃᕐᓂᖓ. ᑖᓐᓇ ᓇᓗᓇᐃᕋᓱᐊᖅᑕᕋ ᐃᓱᒫᓗᒋᔭᐅᓪᓚᕆᖃᑦᑕᕐᒪᑦ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒪᓕᒐᓕᐅᖅᑏ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ 
ᑐᑐ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 286 - 2(4): ᑕᐃᒫᑦᑎᐊᖅᑕᐅᓂᖏᑦ ᓄᓇᕘᒥ ᐃᖃᓗᒐᓱᒃᑏᑦ (ᑐᑐ) 
 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᑯᕕᑦᑐᖓ ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᕐᕕᖕᒥ 
ᐊᔾᔨᒌᑦᑎᑦᑎᔭᕆᐊᖃᕐᓂᕐᒥᒃ ᐱᔾᔪᑎᖃᕐᖢᓂ ᓄᓇᕗᒥ ᐃᖃᓪᓕᐊᖅᑎᐅᔪᓄᑦ.  
 

ᐅᖃᖅᑎᑦᑎᔩ, ᖃᐅᔨᒪᔪᒃᓴᐅᒐᕕᑦ ᐃᓛ ᒪᓕᒐᓕᐅᖅᑎᐅᓪᓗᑎ ᐸᖕᓂᖅᑑᒥ ᖃᐅᔨᒪᑦᑎᐊᖅᑐᑎᑦ 
ᐱᕙᓪᓕᐊᑎᑕᐅᓂᖓ ᓄᓇᕗᒥ ᐃᖃᓪᓕᐊᖅᑎᐅᖃᑦᑕᖅᑐᑦ ᐊᒃᓱᐊᓗᑦ ᐱᖕᒪᕆᐊᖕᒪᑦ ᐱᒻᒪᕆᐅᖕᒪᑦ 
ᐅᐸᓗᖓᐃᔭᐅᑎᑦᑎᓐᓄᑦ ᓴᓇᖁᓪᓗᒍ ᓄᓇᕗᒥ ᑮᓇᐅᔭᓕᐅᕈᑎᒋᒐᓱᐊᖃᑦᑕᖅᑐᑦ.  
 

ᐅᖃᖅᑎᑦᑎᔩ, ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᐅᐸᓗᖓᐃᔭᐅᑎ ᐅᖃᕐᓯᒪᖕᒪᑦ ᐃᖃᓪᓕᐊᖃᑦᑕᕐᓂᖅ 300-
ᖏᓐᓃᑦᑐᓂᑦ ᐃᖅᑲᓇᐃᔭᖅᑎᑦᑎᑲᐃᓐᓇᖃᑦᑕᕐᒪᑕ ᐊᒻᒪᓗ 9-ᒥᓕᐊᓐᑖᓚᓂᒃ ᑮᓇᐅᔭᓂᒃ ᑐᓂᓯᖃᑦᑕᖅᑐᑦ 
ᐃᖅᑲᓇᐃᔭᖅᑎᓄᑦ ᐊᒻᒪ ᓂᖏᖅᑕᕐᓂᒃᑯᑦ. ᑖᒃᑯᐊ ᑮᓇᐅᔭᓕᐅᕈᑎᒋᔭᐅᔪᑦ ᑭᖑᒃᐸᖕᓂᒃ ᐊᒻᒪᓗ 
ᖃᓕᕋᓕᕐᓂᐊᕐᓂᕐᒥᙶᖃᑦᑕᖅᑐᑦ ᑖᒃᑯᐊᓗ ᐊᖏᓂᕐᓴᐅᔪᓐᓇᖅᑑᒐᓗᐊᑦ ᐃᑲᔪᖅᑕᐅᔾᔪᑎᐅᒍᔪᓐᓇᖅᑐᑦ ᑕᐃᒃᑯᐊ 
ᓴᓂᑦᑎᐊᑎᓐᓃᑦᑐᑦ ᐃᖃᓪᓕᐊᕐᕕᐅᖃᑦᑕᖅᑐᑦ ᐃᑭᕐᒥ ᓄᓇᕗᒥ 100-ᒥᓕᐊᓐ ᐅᖓᑖᓂ ᑮᓇᐅᔭᖅᑖᖃᑦᑕᕐᒪᑕ 
ᑕᐃᒪᓕ ᐱᓐᓂᕈᑎᒍ ᑎᒍᓐᓂᕈᑦᑎᒍ 85-ᐳᓴᓐᓗᐊᖏᑦ ᑖᒃᑯᐊ ᐅᖁᒪᐃᓐᓂᐅᔪᑦ ᑐᕌᒐᔅᓴᐅᔪᑦ ᑖᒃᑯᐊ ᐱᓇᓱᐊᖅᑕᕗᑦ 
ᑲᓇᑕᐅᑉ ᒐᕙᒪᒃᑯᓐᓂᑦ. ᑖᒃᑯᐊ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕈᖅᐹᓪᓕᕈᓐᓇᕋᑦᑕ. 
 
ᐅᖃᖅᑎᑦᑎᔩ, ᐊᒃᓱᐊᓗᒃ ᑐᓴᕋᒪ ᐊᐃᑦᑖᕈᓱᓚᐅᖅᑐᖓ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐃᖅᑲᓕᐊᖅᑐᓕᕆᓂᕐᒧᑦ 
ᐃᒪᕐᒥᐅᑕᓕᕆᓂᕐᒧᓪᓗ ᐃᓱᒪᓕᐅᓚᐅᕐᒪᓐ ᓄᑦᑎᕈᒪᓪᓗᑎᒃ 1,900 ᒥᐊᑐᕆᒃ ᑖᓐᔅᓂᒃ ᐅᖁᒪᐃᓐᓂᕐᒥᒃ ᐃᑭᒻᒥ 
ᖃᓕᕋᓕᓐᓂᐊᕐᕋᔅᓴᓂᒃ ᓄᓇᕗᒻᒥᐅᑕᐅᖏᑦᑐᒥᒃ ᐃᖃᓪᓕᐊᖅᑎᐅᔪᓄᑦ.  
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓇᖅ, ᑲᓐᖑᓇᖅ. 
 
ᑐᑐ (ᑐᓵᔨᑎᒍᑦ): ᐅᖃᖅᑎᑦᑎᔩ, ᐅᑉᐱᕈᓱᒃᑐᖓ ᐊᖏᖃᑎᖃᓐᓂᐊᖅᑐᒋᓪᓗᑎᒃ ᑖᒃᑯᐊ ᐊᑕᐅᑦᑎᒃᑯᑦ 
ᐃᓱᒪᓕᐅᕈᑎᒋᔭᐅᔪᑦ ᐃᓱᒪᓕᐅᕈᑕᐅᔪᖅ ᑕᒪᓐᓇ ᑕᐃᒃᑯᓄᖓ ᐊᒃᓱᐊᓗᒃ ᓈᒻᒪᖏᒻᒪᑦ. 
 
ᐅᖃᖅᑎᑦᑎᔩ, ᕿᑭᖅᑖᓗᒻᒥ ᐃᖃᓪᓕᐊᖅᑎᑦ ᑲᑐᔾᔨᖃᑎᒌᖏᑦ ᑐᓐᖓᕕᒃᑯᓪᓗ ᑎᒥᖁᑎᒋᔭᖏᓐ ᑐᒃᓯᕋᒻᒪᑕ 
ᑲᑐᔾᔨᓪᓗᑎᒃ ᒥᓂᔅᑕᖓᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐃᓱᒪᓕᐊᖓ ᐊᓯᔾᔨᖅᑕᐅᖁᓪᓗᒍ ᒪᓕᓕᕐᓂᐊᕐᒪᓐ ᓄᓇᕗᒻᒥ 
ᓄᓇᑖᕈᑎᐅᔪᓂᒃ. ᑕᒪᓐᓇᓗ ᐃᓱᒪᔅᓴᖅᓯᐅᕈᑕᐅᔪᖅ ᑐᓴᕋᓱᐊᕆᐊᖃᓚᐅᕐᕋᓗᐊᕐᒪᑕ ᓄᓇᕗᒻᒧᑦ ᐆᒪᔪᓕᕆᔨᕐᔪᐊᒃᑯᑦ 
ᑲᑎᒪᔨᖏᓐᓂᒃ.  
 
ᐅᖃᖅᑎᑦᑎᔩ, ᐅᑉᐱᕈᓱᒃᑐᖓ ᐱᒻᒪᕆᐅᒻᒪᑦ ᒐᕙᒪᒃᑯᑦ ᐅᖃᑦᑎᐊᕐᓗᑎᒃ ᓇᓗᓇᐃᑦᑎᐊᕐᓗᑎᒃ ᑕᖅᑲᒃᑯᐊ 
ᑐᓵᑎᓪᓗᒋᑦ ᐃᓱᒪᒋᔭᖓ ᐱᑦᔪᑎᒋᓪᓗᒍ ᑕᒪᑐᒧᖓ.  
 
ᐅᖃᖅᑎᑦᑎᔩ, ᑲᑎᒪᔨᕋᓛᖏᑦ ᐃᑦᑐᐃᑦ ᑲᑎᒪᔨᖏᑕ ᐃᖃᓗᓕᕆᓂᕐᒧᑦ ᑕᕆᐅᕐᒥᐅᑕᓕᕆᓂᕐᒧᓪᓗ, ᒥᔅᑕ ᐋᑕᒻᔅ 
ᐃᓚᒋᔭᐅᔪᖅ ᑖᒃᑯᓄᖓ ᓴᖅᑭᑦᑎᓚᐅᕐᒪᑕ ᐱᒻᒪᕆᐅᔪᒥᒃ ᐅᑭᐅᖅᑕᖅᑐᒥ ᖃᐅᔨᓴᐃᓂᕐᒥᒃ. ᖁᕕᐊᓱᒃᑐᖓ 
ᐅᖃᕆᐊᔅᓴᖅ ᐃᒃᓯᕙᐅᑕᖓ ᑲᑎᒪᔨᕋᓛᖏᑕ ᐃᑦᑐᒃᑯᑦ ᑲᑎᒪᔨᖏᑕ ᐅᖃᓚᐅᕐᒪᑕ ᑲᑎᒪᔩᑦ ᑕᑯᔪᒪᔪᒡᒎᖅ 
ᐅᑭᐅᖅᑕᖅᑐᒥ ᐃᖃᓪᓕᐊᕐᓂᖅ ᓄᓇᓕᓐᓂ ᖃᐃᔨᓴᐃᔾᔪᑎᖃᖃᑦᑕᕐᓗᑎᒃ ᐃᖅᑲᓇᐃᔮᒃᓴᓂᓪᓗ 
ᐊᑐᐃᓐᓇᐅᑎᑦᑎᓗᑎᒃ. 

ᐅᖃᖅᑎᑦᑎᔩ, ᐱᔭᕇᖏᓐᓂᑯᑦ ᐱᔭᕇᕈᒪᓪᓗᒋᑦ, ᐃᓘᓇᖏᓐᓄᑦ ᐊᖏᖅᑕᐅᔪᒪᔪᖓ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑑ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓂᒃ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᒃᓴᒥᓂᒃ. ᐋᒡᒑᖅᑐᖃᒻᒪᖔᑦ. ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᐳᑎᑦ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᓂᕈᐊᖅᑕᐅᖃᑎᒋᓯᒪᔭᒃᑲ. 
 
ᐊᔭᐅᖅᑐᑕᒃᑲ ᒐᕙᒪᒃᑯᑦ ᐱᓕᕆᖁᓪᓗᒋᑦ ᓄᓇᕗᒻᒥ ᐊᑐᖅᑕᐅᔪᒪᔪᑦ ᑕᒪᓐᓇ ᓯᕗᒧᐊᑦᑕᐅᖁᓪᓗᒍ ᑎᓕᐅᖅᐸᕋᓗ 
ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓ ᐃᖏᕐᕋᔾᔪᑎᓕᕆᔨᒃᑯᓪᓗ  ᑎᓕᓯᖁᓪᓗᒍ ᐃᑦᑐᐃᑦ ᑲᑎᒪᔨᕋᓛᖁᑎᒋᔭᖏᓐᓄᑦ 
ᐊᔭᐅᖅᑐᓂᐊᕐᒪᒍ ᑲᓇᑕᐅᑉ ᒐᕙᒪᒃᑯᖏᓐᓂᒃ ᒥᓂᔅᑕᐅᖃᑎᒋᔭᖓ ᑕᒪᑐᒧᖓ ᐱᔾᔪᑎᒋᓪᓗᒍ. 
 
ᐅᖃᖅᑎᑦᑎᔩ, ᐃᒪᓐᓇ ᐊᓪᓗᕋᓱᒑᖓᑦᑕ ᓯᕗᒧᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒥᒃ ᐃᒻᒥᓂᒃ ᒪᑭᑕᒍᓐᓇᖁᓪᓗᑕ 
ᐋᑐᕚᒥᐅᓄᑦ ᐊᔭᑦᑕᐅᖃᑦᑕᕋᑦᑕ ᑭᖑᑉᐱᐊᖅᑎᑕᐅᓪᓗᑕ. 
 
ᐅᖃᖅᑎᑦᑎᔩ, ᑕᒪᓐᓇ ᓄᖅᑲᕆᐊᖃᓕᕐᒪᓐ, ᑕᐃᒃᑯᐊ ᐃᖅᑲᓇᐃᔭᖃᑎᒋᓂᐊᖅᑕᕗᑦ ᐊᒃᓱᕈᑦᑐᓐ 
ᐊᔾᔨᒌᑎᑕᐅᔪᒪᓂᕐᒧᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ 
ᓯᕗᓕᖅᑎ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 287 - 2(4): ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖓᑦ ᑲᑎᒪᓂᖃᕐᓂᖏᑦ 

ᓄᓇᕘᑉ ᓯᓚᑖᓂ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ)ᑖᒃᑯᐊ ᓂᓪᓕᐅᑎᒋᔭᐅᓚᐅᖅᑐᑦ ᑖᒃᑯᐊ 
ᔨᐊᓗᓇᐃᕝᒥᒎᖅ ᑲᑎᒪᓚᐅᕐᒪᑕ ᒥᓂᔅᑕᐃᑦ ᑲᑎᒪᔨᖏᑦ ᐊᒻᒪᓗ ᐅᐃᓂᐸᐃᒡᒥ ᒪᓕᒐᓕᐅᖅᑏᑦ ᑲᑎᒪᓪᓗᑎᒃ. 
ᐅᐊᖃᐃ, ᖃᓄᐃᑦᑐᖅᑕᖃᑦᖤᓕᖅᐸᑭᐊᖅ. ᓇᓂᑭᐊᖅ ᑲᑎᒪᔪᐊᓘᒐᑦᑕ ᓄᓇᕗᒻᒥ ᑲᑎᒪᕕᔾᔪᐊᖅᕕᑦᑕᖃᖏᒻᒪᑦ.  
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓇᖅ, ᑲᓐᖑᓇᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᐅᖃᖅᑏ, ᑕᐃᒪᐃᓕᓚᐅᖅᑐᑦ ᓄᓇᕘᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᒐᓐ. ᓄᓇᕗᒻᒥ 
ᑲᑐᔾᔨᖃᑎᒌᖑᒐᓗᐊᕐᕋᒥᒃ. ᐃᒻᒪᖄ ᖃᓪᓗᓈᑦ ᓄᓇᖓᓐᓂ ᐱᐅᔅᓴᓂᖅᓴᐅᒍᓂ ᑕᐅᓇᓃᒍᓐᓇᖅᑐᖅ, 
ᑭᓯᐊᓂᐅᒐᓗᐊᖅ ᑲᑎᒪᑎᑦᑎᓕᕌᖓᒪ ᓄᓇᓕᓐᓂ ᓯᓂᒃᑕᖅᕕᖃᑦᑎᐊᖏᑦᖢᑕ ᖁᕕᐊᓱᖃᑦᑕᖅᑐᒍ ᐃᓚᕗᑦ 
ᑐᔪᕐᒥᕕᒋᔭᕌᖓᑦᑎᒃᑯᓐ. ᑕᒪᒃᑯᐊ ᖃᓪᓗᓈᑦ ᓄᓇᖏᓐᓂ ᑲᑎᒪᖃᑦᑕᕆᐊᖃᖏᑦᑐᑦ ᓄᓇᓖᑦ ᐊᖅᓵᖅᑕᐅᓗᑎᒃ 
ᑮᓇᐅᔭᓕᐅᕋᓱᒍᓐᓇᕐᓂᖏᓐᓗ ᐊᖅᓵᕐᓗᑎᒃᑯᓐ.  
 
ᒪᓕᒐᓕᐅᖅᑎ: ᐃᓛᒃ, ᐃᓛᒃ. 

ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᐅᐃᓂᐸᐃᒡᒧᑦ ᑲᑎᒪᔭᖅᑐᓐᖏᖔᕐᓗᓂ ᑕᐃᓐᓇ ᓄᓇᕘᒻᒥ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᑦᑕ ᐊᖏᔪᖅᑳᖓᓐ ᐃᒻᒪᖄ ᐱᓕᕆᐊᔅᓴᒥᓂᒃ ᑲᒪᑦᑎᐊᕐᕆᐊᖃᑦᑐᑦ ᐊᒻᒪᓗ ᐃᓚᒋᔭᐅᖃᑕᐅᔪᑦ 
ᓄᓇᕗᒻᒥ ᓯᕗᓪᓕᐅᑎᓗᓂᒋᑦ. 
 
ᐅᖃᖅᑏ, ᑕᐃᓐᓇ ᐊᖏᔪᖅᑳᕆᔭᐅᔪᖅ ᐅᖃᐅᑎᔭᕆᐊᖃᕋᓗᐊᖅᐱᑎᒎ ᓄᓇᕗᒻᒥ ᑲᑎᒪᖃᑦᑕᖅᐸᓐ 
ᐃᑲᔫᓯᐊᕐᓂᖅᓴᐅᒐᔭᖅᑐᓐ ᐃᓚᒋᔭᐅᔪᖁᑎᖏᑦ. ᑕᐸᐃᓚᐅᖅᑐᖓ ᑕᐃᒃᓱᒪ ᓂᓪᓕᐅᑎᒋᓚᐅᖅᑕᖏᓐ 
ᑐᑭᑖᖅᑎᑦᑎᓇᓱᒃᖢᑎᒃ ᓲᕐᓗ ᐊᖅᓵᖅᓯᒐᒥᒃ ᑮᓇᐅᔭᓂᒃ ᓄᓇᕗᒻᒥᐅᓂᒃ ᖃᓪᓗᓈᖅ ᓄᓇᖓᓐᓂ ᐅᐊᓇᐸᐃᒡᒥᖔᖅ 
ᑲᑎᒪᓕᕐᒪᓐ. 
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓇᖅ, ᑲᓐᖑᓇᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᐅᖃᖅᑏ, ᑕᐃᒃᑯᐊ ᖃᒪᓂᖅᑐᐊᕐᒥᐅᑦ ᐊᒃᓱᐊᓗᒃ ᑐᓐᖓᓱᒃᑎᑦᑎᓚᐅᖅᓯᒪᔪᑦ 
ᒪᓕᒐᓕᐅᖅᑎᓂᒃ ᑕᐃᑲᓂ ᑲᑎᒪᔪᓐᓇᕋᑦᑕ 2003 ᐅᐱᓐᖔᕐᖓᓂ. 
 
ᐅᖃᖅᑏ, ᑕᐃᒪᑐᖅ ᑕᐃᒃᑯᐊ ᐊᖏᕈᑎᕗᑦ ᒪᓕᓪᓗᒋᑦ ᑕᐃᒃᑯᐊ ᐊᖏᔪᖅᑲᐅᑎᖏᓐ ᐃᓱᒪᑦᑎᐊᖅᔫᒥᓚᐅᕐᓕᓐ 
ᐃᓱᒪᒋᓂᖅᓴᐅᓗᓂᔾᔪᓪᓗ ᐃᓚᒋᔭᐅᖃᑕᐅᔪᑦ ᓄᓇᖁᑎᖏᓪᓗ.  
 
ᐅᖃᖅᑏ, ᑕᐃᒃᑯᐊ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐ ᑕᐃᒪᓐᓇ ᖃᓪᓗᓈᑦ ᓄᓇᖏᓐᓂ 
ᑲᑎᒪᑎᑦᑎᖃᑦᑕᓂᐊᕐᕈᑎᒃ ᐊᓯᐊᓂᒃ ᐊᑎᖅᑖᓚᐅᕐᓕᓐ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᒧᑦ, ᒥᔅᑕ 
ᓯᒪᐃᓚᒃ. 

ᑐᖑᐊᖅ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᓂᑯᕕᒃᔪᑎᖃᖅᑐᖓ ᐅᖃᖅᑎᑦᑎᔩ, ᖃᒪᓂᑦᑐᐊᒥᑦ ᐃᓚᐃᔭᕕᒃᔪᐊᓚᐅᕐᒥᒐᑦᑕ ᑕᒫᓂ 
ᐱᓇᓱᐊᕈᓯᐅᑉ ᓄᓐᖑᒋᓚᐅᖅᑕᖓᓂᑦ ᑕᓪᓕᒪᖓᓂᑦ ᐅᓪᓛᒃᑯᑦ ᕕᐅᕋ ᐳᑦᓈ ᐃᓅᔪᓐᓃᓚᐅᖅᓱᓂ. ᓂᓕᐊᑦᓯᐊᕐᒪ 
ᐊᖑᑎᖃᑎᒋᓚᐅᖅᑕᖓ ᖃᐅᔨᒐᔪᓚᐅᕐᐸᕋ ᓄᓕᐊᕐᒪ ᐃᑲᔪᖅᑎᒋᒐᔪᓚᐅᕐᒪᒍ ᐅᖃᓘᑎᒃᑯᓪᓗ ᐅᖃᐅᔾᔨᖅᑎᒋᑉᓗᒍ 
ᖃᓄᑐᐃᓐᓇᕐᓗ ᐃᑲᔪᖅᑎᒋᒐᔪᓚᐅᕐᒪᒍ. ᓄᓕᐊᒃ ᑕᐃᓐᓇ ᐃᓚᐃᖅᑎᓪᓗᑎᑦ ᓇᓪᓕᒋᕙᒋᑦ.   
 
ᐊᒻᒪ ᓴᓇᑦᑕᐃᓕᒥᑦ ᐅᓪᓛᑯᓪᓗ ᓘᒃ ᑐᓐᖑᐊᖅ ᐃᓅᔪᓐᓃᓴᓐᓂᓕᕆᑉᓗᓂ ᐃᓇᕆᖃᑕᐅᒋᓚᐅᖅᑕᕗᑦ ᖃᒪᓂᑦᑐᐊᒥᑦ. 
ᓄᓇᒥᐅᑕᓪᓚᕆᕕᓂᖅ ᖃᐅᔨᒪᑦᓯᐊᖅᑐᖅ ᓄᓇᒥᐅᑕᐅᓂᕐᒥᑦ, ᐊᓐᓇᐅᒪᓂᕐᒥᑦ ᓄᓇᒥᑦ ᖃᐅᔨᒪᑦᓯᐊᓚᐅᖅᑐᖅ 
ᐃᓕᓐᓂᐊᑎᑦᑎᕕᒃᔪᐊᕐᐸᓚᐅᖅᓱᓂᓗ. ᖃᒪᓂᑦᑐᐊᒥᓗ ᐊᐅᓚᔨᔪᖓ ᖃᔭᓕᐅᖅᑎᓪᓚᕆᐅᖃᑕᐅᓚᐅᖅᑐᖅ ᑕᐃᓐᓇ 
ᐃᓄᐃᑦ ᖃᔭᑐᖃᖏᓐᓂᒃ. 
 
ᐊᒻᒪᓗ ᓇᒡᒐᔾᔭᐅᒥ ᐅᓪᓛᒃᑯᑦ ᐃᓕᓴᐱ ᑐᓐᓄᒃ ᐃᓅᔪᓐᓃᖅᓴᓐᓂᕆᕐᓗᓂ ᑖᓐᓇ ᐊᕐᓇᖅ ᖁᐊᖅᓵᖑᓚᐅᖅᑐᖅᑕᐅᖅ 
ᐃᓚᒃᓴᐃᔨᒋᑦ ᐃᑲᔪᓚᐅᖅᖢᒍᓗ ᖁᕕᐊᒋᓚᐅᖅᖢᒍᓗ. ᑖᓐᓇᓗ ᐊᒥᓱᓂᒃ ᐅᑭᐅᓂᒃ ᐊᕐᕌᒍᓂᖏᓛᒃ 
ᐃᓕᓐᓂᐊᑎᑦᑎᖃᑕᐅᑦᑕᓚᐅᖅᑐᖅ ᑭᕙᓪᓕᕐᒥᑦ ᑕᐃᒃᑯᓂᖓ ᒪᒃᑯᑦᑐᓂᑦ ᑖᒃᑯᐊ ᑭᕙᓪᓕᕐᒥᑦ ᐃᓄᐃᑦ 
ᑲᑐᔾᔨᖃᑎᒌᒃᑯᑦ ᑖᒃᑯᓂᖓ ᐋᖅᑭᒃᓱᐃᑕᖅᑎᓪᓗᒋᑦ ᒪᒃᑯᑦᑐᐃᑦ ᐃᓕᓐᓂᐊᕐᓂᖏᓐᓂᑦ, ᐃᓄᐃᑦ ᐃᓕᖅᑯᓯᖏᓐᓂᑦ 
ᑖᓐᓇ ᐃᓕᓐᓂᐊᑎᑦᑎᓯᐅᖃᑕᐅᒐᔪᓚᐅᖅᑐᖅ. 
 



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐅᓇᓗ ᐅᖃᐅᓯᕆᓚᐅᖅᑕᕋ ᓘᒃ ᑐᓐᖑᐊᖅ ᑭᓐᖒᒪᒋᓗᐊᖅᐸᕋ ᖁᕕᐊᒋᕕᒃᔪᐊᖅᐸᓚᐅᕋᒃᑯ ᓇᒻᒥᓂᖅ ᓄᑕᕋᐅᓪᓗᖓ 
ᐳᐃᒍᔪᐃᑦᑑᒻᒪᑦ ᐊᓪᓛᑦ ᓱᐊᖃᑦᑕᕋᔪᓚᕐᒪᖓ ᓄᓕᐊᓕᓵᖅᑎᓪᓗᒍ ᐊᒡᓛᓐᖑᖅ ᐃᖃᓪᓕᐊᖃᑎᒋᓇᓱᐊᖅᐸᓚᐅᕋᒃᑯᑦ 
ᕿᑭᖅᑕᐅᔭᒧᑦ. ᐃᖃᓪᓕᐊᖃᑎᒋᒍᔪᓚᐅᕋᒃᑯ ᓄᓇᕋᐅᑉᓗᖓ. ᖁᕕᐊᒋᓚᐅᖅᐸᕋ ᐊᖏᔪᒥᑦ 
ᐃᑲᔪᖅᑎᒋᕕᒃᔪᐊᓯᒪᓚᐅᕐᐸᕋᓗ ᐊᖏᔪᒥᑦ.  
 
ᑖᒃᑯᐊ ᐃᓚᐃᖅᑐᑦ ᑕᐃᒪᐃᑕ ᖃᒪᓂᑦᑐᐊᒥ ᐊᑯᓚᐃᑦᑐᒐᔮᓂᑦ ᑕᐃᒪᐃᑕ ᐃᓱᒪᒋᒃᓯᐊᒃᐸᕗᑦ ᓇᓪᓕᒋᕙᕗᓪᓗ 
ᑐᒃᓯᐅᑎᓯᒪᕙᕗᓪᓗ. ᒪ’ᓇ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑲᖏᕐᖠᓂᐅᑉ ᐅᐊᓐᓇᖓᓄᑦ, 
ᒥᔅᑕ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 289 - 2(4): ᑐᓴᒐᒃᓴᐃᑦ ᓇᓄᐃᑦ ᒥᒃᓵᓄᑦ ᓱᓕᑦᑎᐊᓐᖏᑦᑐᑦ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᓂᑯᕕᒃᔪᑎᒋᔭᕋ ᐱᓪᓚᕆᐊᓗᒻᒥᑦ ᑐᓴᖃᑦᑕᓕᕋᑦᑕ ᒫᓐᓇᐅᓕᖅᑎᓪᓗᒍ 
ᓂᑉᓕᕈᑎᒋᐊᕐᔪᒍᒪᓪᓗᒍ. ᐅᖃᖅᑏ, ᓯᕗᓪᓕᖅᐹᒥᒃ congratulate-ᖢᒍ ᒥᓂᔅᑕ ᑮᓇᐅᔭᓕᕆᓂᕐᒧᑦ ᑖᓐᓇ 
ᐅᖃᓕᒫᖅᑲᐅᔭᐃᑦ ᓯᕗᓪᓕᖅᐹᖑᓪᓗᑎᑦ ᒥᓂᔅᑕ ᐊᒻᒪ ᐃᓄᑦᑎᑑᓗᑦᑖᑎᐊᒻᒪᕆᑦᑐᒍ ᐊᓕᐊᓇᐃᑦ. 
 
ᐅᖃᖅᑏ, ᒫᓐᓇᐅᓕᖅᑎᓪᓗᒍ 21st century ᐊᒃᓱᓪᓚᕆᐊᓗᒃ ᐱᔭᕆᐊᑐᔪᓂᑦ ᓯᓚᖅᔪᐊᕐᒥᓕᒫᖅ ᑐᓵᖃᑦᑕᓕᕋᑦᑕ 
ᖃᐅᔨᖃᑦᑕᓕᖅᖢᑕᓗ ᐅᖃᐅᑕᐅᕙᓪᓕᐊᔪᓂᑦ. ᓯᓚᒎᖅ ᐆᓇᖅᓯᔪᐊᓘᓕᕐᒪᑦ. ᐅᖃᖅᑏ, ᐃᓄᐃᑦ ᖃᐅᔨᒪᓂᑐᖃᖓ 
ᑭᐳᓪᓚᕆᒃᖢᒍ ᑐᓵᖃᑦᑕᓕᕋᑦᑕ ᐃᓕᓯᒪᔪᓂᑦ. ᑕᐃᒫᒃ ᑕᐃᒐᔭᖅᑕᒃᑲ “Instant experts” 
(ᖃᐅᔨᒪᔨᑕᓐᖑᖅᑎᑕᐅᑦᓴᐅᑎᒋᓯᒪᔪᑦ) ᓄᑖᒥᑦ ᐃᓕᓯᒪᔪᕐᔪᐊᕌᓗᐃᑦ ᓂᕐᔪᑎᓂᑦ. ᓂᕐᔪᑎᑦ ᐃᓕᖅᑯᓯᖏᓐᓂ ᐊᒻᒪᓗ 
ᖃᓄᐃᑦᑑᒻᒪᖔᑕ ᓂᕐᔪᑎᑦ ᐊᒻᒪᓗ ᐊᕙᑎᒥ ᖃᐅᔨᒪᑲᐅᑎᒋᔪᕐᔪᐊᕌᓗᐃᑦ. ᑕᒪᓐᓇ ᓯᓚᕐᔪᐊᖅ (global 
community) ᒫᓐᓇ ᑕᒪᒃᑯᓂᖓ ᐃᓕᓯᒪᔪᖅᒧᐊᕌᓗᓐᓂᑦ ᐱᑕᖃᓕᖅᑎᓪᓗᒍ ᐆᓇᖅᓯᕙᓪᓕᐊᓂᕐᒧᑦ ᐃᓄᐃᑦ 
ᓄᓇᖓᓂ, ᓄᓇᕗᑦᒥ.  
 
ᑕᒪᓐᓇ ᓲᕐᓗ ᐃᓄᐃᑦ ᐃᓕᖅᑯᓯᖓᓄᑦ ᑭᐳᒃᓯᒪᓪᓚᕆᖃᑦᑕᕐᒪᑦ. ᐅᖃᖅᑏ, ᑕᒪᒃᑯᐊ ᒫᓐᓇ ᐃᓕᓯᒪᓂᕋᖃᑦᑕᖅᑐᑦ 
ᓲᕐᓗ ᐊᑐᕆᐊᖃᕈᓐᓃᕐᒪᑕ ᐃᓄᖕᓂᑦ, ᐃᒫᒃ ᑭᓯᐊᓂ, ᖃᕆᓴᐅᔭᖃᓱᖓᕈᓂ ᐊᒻᒪᓗ ᑮᓇᐅᔭᖃᖅᑎᑕᐅᓱᖓᕈᑎᑦ 
ᓂᕐᔪᑎᓂᑦ ᓇᒡᓕᒍᓱᑦᑎᓄᑦ. ᑕᐃᒃᑯᐊᓗ ᑮᓇᐅᔭᖃᕐᖢᑎᒃ ᐊᒥᓱᓂᑦ. 
 
ᐅᖃᖅᑏ, ᐃᑉᐸᒃᓵᓂ ᑐᓵᓚᐅᕐᒥᒐᒪ ᐃᒪᐃᓕᔪᒥᑦ ᑕᒪᒃᑯᐊᒎᖅ ᓇᓄᐊᓗᐃᑦ ᑐᓴᐅᒪᓇᖅᐸᓚᐅᖏᑦᑐᑦ 
ᖃᐅᔨᒪᔭᐅᖃᑦᑕᒪᐅᖏᑦᑐᑦ ᖃᐅᔨᒪᔭᐅᓗᐊᓕᕐᓂᑯᒧᑦ ᑕᐅᑐᕋᓐᓈᓚᐅᖅᑐᖓ ᓇᓄᖅ ᐃᒫᒃ ᐊᖏᑎᒋᔪᒥᐅᕙᓪᒪᐃᔪᖅ 
ᓯᑰᑉ ᖄᖓᓃᒃᖢᓂ ᓇᒧᖓᐅᕕᒃᓴᖃᕈᓐᓃᖅᑐᕉᖅ. ᑕᐃᓐᓇ ᓇᒡᓕᒋᔭᒻᒪᕆᐊᓘᓕᖅᑐᖅ ᓇᓄᖅ. 
 
ᐅᖃᖅᑏ, ᐊᒻᒪ ᐅᖃᕈᒪᒻᒥᔪᖓ ᐊᒻᒪ ᑖᓐᓇ ᒥᔅᑕ ᐃᐅᓪ ᒍᐊ, ᑐᓵᓚᐅᕐᒥᔭᕋ TV-ᑯᑦ ᓯᓚᕐᔪᐊᒥᑦ ᐅᖃᓪᓚᑦᑐᖅ 
ᓇᓄᐃᒡᒎᖅ ᑕᑯᔪᖃᓲᖑᓕᖅᑐᖅ 100 ᒪᐃᔪᔅ ᐃᒪᐃᓐᓈᓗᒻᒥ ᓇᓗᑦᑐᖅ. ᓲᕐᓗ ᑖᓐᓇ ᓄᑖᕌᓗᒃ. ᐃᓄᐃᑦ 
ᖃᐅᔨᒪᔭᑐᖃᕈᓗᒋᑎᓪᓗᒍ. 
 
>>ᐃᓪᓚᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓯᕿᕐᖑᔭᐃᑦ ᓄᖑᒻᒥᒻᒪᑦ. ᐱᔭᕆᐊᕋᓱᒍᒪᓗᑎ ᐊᐱᕈᔪᒪᒍᕕᑦ 
ᐊᐱᕈᔪᓐᓇᕐᓂᐊᕋᕕᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᐃᒍᒋᐊᕈᒪᒐᓗᐊᖅᑐᖓ ᐱᐊᓂᒍᒪᒐᒃᑯ. (ᑐᓵᔨᑎᒍᑦ) ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂ. 
ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ ᐊᒻᒪ ᑖᒃᑯᐊ ᑲᑎᒪᔨᐅᖃᑎᒃᑲ.  
 
ᐅᓇ ᐱᓪᓗᒍ ᐃᒫ ᑐᑭᓪᓕᖕᒥ ᐅᖃᕋᓱᐊᖅᑐᖓ. ᓂᕐᔪᑎᑦ ᐅᖃᖅᑏ, ᐅᓇ ᐅᖃᐅᑕᐅᒍᓐᓃᕐᒪᑦ ᑕᐃᓐᓇ ᓇᓄᖅ 
ᑕᐅᑐᖅᑰᖅᑕᐅᑐᐃᓐᓇᓕᕐᒪᑦ ᓯᑰ ᖄᖓᓃᑦᑐᖅ ᐊᑕᐅᓯᖅ ᓇᒧᙵᐅᕕᒃᓴᖃᕈᓐᓃᖅᑐᖅ. ᑭᓯᐊᓂ ᐆᒥᖓ 
ᑐᓴᖅᑎᑕᐅᖃᑦᑕᖏᒻᒪᑕ ᑕᐃᒃᑯᐊ ᑐᓵᔪᑦ. ᓇᓄᖅ ᓂᕆᔪᓐᓇᕐᓂᓕᒫᒥᓂᑦ ᓂᕿᖃᕈᓂ ᓇᑦᑏᑦ 
ᓄᖑᙱᓐᓂᓕᒫᖏᓐᓂ ᐃᕐᓂᐅᖃᑦᑕᑐᐊᕐᐸᑕ ᓇᑦᑏᑦ ᓇᓄᖅᑕᖃᐃᓐᓇᓚᖓᔪᖅ.  
 
ᓄᖑᓐᓂᕋᐃᔪᖃᖅᐸᑦ ᓴᓇᑐᔅ ᐅᒃᐱᕈᓱᖁᙱᑕᒃᑲ ᓇᓄᕐᓂᒃ. ᓇᑦᑏᑦ ᑭᓯᐊᓂ ᓄᖑᒃᐸᑕ ᓇᓄᖃᕈᓃᓛᖅᑐᖅ ᒫᓐᓇ 
ᐃᓄᐃᑦ ᓂᑯᕕᒋᐊᖁᓕᖅᑕᒃᑲ ᓄᓇᕕᒃᒥ ᓄᓇᕗᑦᒥ ᐃᓄᐃᑦ ᖃᐅᔨᒪᔪᑦ ᐅᓂᒃᑳᕆᐊᒃᑲᓐᓂᓚᐅᕐᓕᑦ ᓇᓄᐃᑦ 
ᒥᒃᓵᓄᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᓂᒋᐊᓄᑦ ᐊᒻᒪ ᑎᑭᕋᕐᔪᐊᒧᑦ, ᒥᔅ ᐸᕋᐅᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 290 - 2(4): ᔪᐊᑕᓐ ᑐᑐ ᓄᑖᒥᒃ ᑳᓐᑐᕌᒃᑖᖅᑐᑦ (ᐸᕋᐅᓐ) 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓚ ᓯᕗᓪᓕᖅᐹᒥ ᑕᐃᒃᑯᐊ ᖃᒪᓂᖅᑐᐊᕐᒥᐅᑕᑦ 
ᓇᒡᓕᒋᕙᒃᑲ ᐊᒻᒪᓗ ᐃᓱᒪᒋᑦᓯᐊᕐᐸᒃᑲ ᑕᒃᐹᓂ ᐃᓚᖃᐅᕋᒪ. ᐊᒻᒪᓗ ᐱᖃᑖᓂᒃ ᑖᓐᓇᑦᑕᐅᖅ ᓴᕆᒪᒋᕙᕋ ᒥᓂᔅᑕ 
ᑮᓇᐅᔭᓕᕆᓂᕐᒧᑦ ᐅᖃᓕᒪᖅᑲᐅᑎᓪᓗᕈ ᐱᐅᔪᓂ ᓴᖅᑮᑎᕆᖅᑲᐅᒪ ᖁᔭᓐᓇᒦᒃ.  
 
ᐅᓇ ᓇᖏᖅᓯᔾᔪᑎᒋᓗᐊᖅᑕᕋ ᐃᓛ ᖁᕕᐊᓇᖅᑐᓪᓗ ᖁᕕᐊᓇᖏᑦᑐᓪᓗ ᖃᐃᖏᓐᓇᔪᒻᒪᑕ 
ᑕᐃᒪᓐᓇᐃᖏᓐᓇᕐᓂᐊᕐᖢᓂᓗ ᓇᓗᓇᙱᓚᖅ. ᓴᕋᒪᓇᖅᑐᒥᑦ ᐱᑕᖃᓚᐅᕐᒪᑦ ᐊᒻᒪ ᑖᓐᓇ ᑲᖏᕐᖠᓂᕐᒥᐅᑕᐅᑉᓗᓂ 
ᓄᓇᕗᑦᒥᖔᕐᓯᒪᔪᖅ ᐊᒃᓱᐊᓗᑦ ᓄᓇᕗᖕᒥᐅᕗᑦ ᓴᕋᒪᒋᔭᐅᖕᒪᑦ ᔪᐊᑕᓐ ᑐᑐ. ᑕᐃᒪᓗ ᓱᓕ ᕼᐊᑭᓐᓂᕐᒥ 
ᐊᔪᙱᓐᓂᐊᓄᑦ ᑕᐅᓇᓃᒻᒪᑦ ᐊᒥᐊᓕᑲᐃ ᓄᓇᖓᓂ ᐃᓅᒐᓗᐊᕐᖢᓂ ᑕᐅᓇᓃᒪᑦ ᑭᓯᐊᓂ ᑮᓇᐅᔭᖅ 
ᐊᖏᒡᓕᒋᐊᓛᕐᒪᑦ ᐊᑎᓕᐅᖃᑕᐅᓚᐅᖅ ᐃᓛ ᐊᑎᓕᐅᓚᐅᕐᒪᑦ. 1.95-ᒥᓕᐊᓐᑖᓚᒥᒃ ᑮᓇᐅᔭᖅᑖᖃᑦᑕᕐᓂᐊᓕᕐᖢᓂᒃ 
ᒪᕐᕉᓐᓄᑦ ᐅᑭᐅᓄᑦ ᓴᕆᒪᓇᕐᔪᐊᕐᐳᖅ. ᐊᒻᒪ ᐅᖕᓄᒃ ᑕᐅᑐᓚᐅᕐᓂᕈᒃᓯᐅᒃ ᐃᑎᖅᑎᑦᑎᓚᐅᕐᒥᖕᒪᑦ, (ᑐᓵᔨᑎᒍᑦ) 
ᖃᓄᐃᓕᓲᖑᕙᑦ? ᐊᓇᐅᑉᐹ, ᐴᖅᓯᕗᖅ. 
 
(ᑐᓵᔨᑎᒎᕈᓐᓃᖅᑐᖅ) ᑕᐃᒪᓐᓇᐃᑦᑐᑯᓘᓚᐅᕐᒪᑦ ᐅᓐᓄ ᓴᕋᒪᓇᕕᒡᔪᐊᕐᒪᑦ ᒪᒃᑯᒃᓱᓂᓗ. ᑕᒑᕐᓗ ᐅᕙᖓᓗ ᐃᓛ 
ᑕᐃᓐᓇ ᑲᑎᒪᔨᐅᖃᑎᒐᓗ ᐅᕙᖓᓗ ᓄᓇᑉᑎᓂᖔᖅᑐᖅ ᑕᐃᒪᙵ ᐱᕈᕐᓴᖅᑎᓪᓗᕈ ᑕᐅᑐᒃᑕᕗᑦ ᐃᓅᓕᕐᒪᑦ. 
ᐱᖃᓐᓇᕆᔭᐅᑉᓗᓂᓗ ᐊᒥᓱᐊᓗᖕᓄ ᓇᒡᓕᕆᔭᐅᕐᒥᐊᕐᒪᑦ ᑕᐃᓐᓇᓗ ᓈᓴᐅᑖ ᓇᒻᐸ 22 ᐊᑎᖓᓂᑦ ᑐᑐᒥᑦ 
ᐊᑎᕈᓯᖃᕐᒪᑦ ᑕᒪᓐᓇ 22-ᒥᑦ ᐊᑐᖃᑦᑕᖅᑎᓪᓗᕈ ᓴᕆᒪᓇᓗᐊᓵᕐᓱᓂ. ᐊᒥᓱᓄᑦ ᒪᓕᒃᑕᐅᓂᐊᕐᒪᑦ ᓇᓗᓇᙱᖕᒪᑦ 
ᒪᒃᑯᒃᑐᓄᑦ ᐊᑏ ᐃᒃᑯᐊ ᐊᔪᙱᓐᓇᓱᐊᓗᖃᑦᑕᕐᒥᓕᑦ ᖃᓄᑐᐃᓐᓇᖅ. ᓱᓇᑐᐃᓐᓇᐃᑦ ᐊᔪᙱᓂᖅᑕᓕᐊᓘᖕᒪᑦ 
ᑕᒫᓂ ᓄᓇᕗᑦ ᐃᓗᐊᓂ ᕼᐊᑭᒃᑎᐅᒐᓗᐊᕐᐸᑕ ᒥᕐᓱᖅᑎᐅᒐᓗᐊᕐᐸᑕ ᓱᓇᑐᐃᓐᓇᕐᓂ ᐊᔾᔨᒌᙱᑦᑐᓄᑦ 
ᑐᕌᖓᖃᑦᑕᕐᒪᑕ ᐃᓛ ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᖑᕗᓯ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐸᕋᐅᓐ. ᑲᑎᒪᔩᑦ, ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ 
ᐃᕝᔭᕈᑕᐃᓚᒃ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 291 - 2(4): ᖁᕐᓗᖅᑑᑉ ᐃᓕᓐᓂᐊᕐᕕᖓᑕ ᖃᓄᐃᑦᑑᓂᖓ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᔪᖓ ᐃᓱᒫᓘᑎᒋᔭᐅᔪᒥᒃ 
ᓂᓪᓕᐅᑎᖃᕈᒪᓪᓗᖓ. ᓱᒃᑲᐃᓗᐊᖅᑐᒥᒃ ᐱᓕᕆᐊᕆᔭᐅᕙᓪᓕᐊᖕᒪᑦ ᖁᕐᓗᖅᑐᕐᒥ ᐃᓕᓐᓂᐊᕐᕕᐊᓗᒃ.  
 
ᐅᖃᖅᑏ, ᖃᐅᔨᒪᔪᑎᑦ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᐃᖅᑲᐅᒪᔪᒃᓴᐅᕗᓯ ᓂᓪᓕᐅᑎᖃᓚᐅᕐᓯᒪᒐᒪ 
ᐊᒃᑑᕙ 30, 2007-ᖑᑎᓪᓗᒍ ᐊᒻᒪᓗ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓚᐅᕐᓯᒪᓪᓗᖓ ᐊᔾᔨᖑᐊᓂᒃ. ᐊᔾᔨᓕᐅᕆᔭᐅᓯᒪᔪᑦ 
ᖁᕐᓗᖅᑑᑉ ᐃᓕᓐᓂᐊᕐᕕᐊᓗᐊᑕ ᖃᓄᐃᓂᖓᓂᖓᓐᓂᒃ.  
 
ᐅᖃᖅᑎ, ᑕᐃᒃᑯᐊ ᐊᑲᐅᙱᓕᐅᕈᑏᑦ ᐅᓄᖅᑐᕐᔪᐊᒻᒪᕆᐊᓗᐃᑦ ᖃᓄᖅᑑᕈᑎᒃᓴᑐᐃᓐᓇ ᒪᒃᑐᓯᕈᑎᑐᐃᓐᓇᐃᑦ 
ᐃᓕᐅᖅᑲᖅᑕᐅᕙᒃᖢᓂ ᑭᓯᐊᓂ ᓱᓕ ᑖᓐᓇ ᐱᐅᙱᑦᑐᕐᔪᐊᒻᒪᕆᐊᓗᒃ ᐃᓕᓐᓂᐊᕐᕕᐊᓗᒃᐳᑦ ᑕᐃᑲᓂ ᖁᕐᓗᖅᑐᕐᒥ.  
 
ᐅᖃᖅᑏ, ᖁᕐᓗᖅᑐᕐᒥ ᐃᓕᓐᓂᐊᕐᕕᐊᓗᒃ ᐱᐅᔪᓐᓃᕐᐸᓪᓕᐊᑐᐃᓐᓇᕐᓂᐊᖅᑐᖅ ᓴᓇᔭᐅᕙᓪᓕᐊᖏᑉᐸᑦ 
ᐱᔭᕇᖅᑕᐅᕙᓪᓕᐊᖏᒃᐸᓪᓗ ᐊᒻᒪᓗ ᑐᑭᓯᐅᒪᒋᓪᓗᖓ ᐊᒥᐊᖅᑕᐅᖃᑦᑕᖅᓯᒪᓕᖅᑐᖅ ᓂᐊᓕᖅᑐᖅ ᐊᒻᒪᓗ 
ᓴᓇᔭᐅᒐᓚᓪᓗᓂ ᐊᐅᔭᒃᑯᑦ ᒪᑐᓯᒪᑲᐃᓐᓇᕐᓂᖓᓂ. ᐊᔭᐅᕆᔪᒪᔪᖓ ᒥᓂᔅᑕᒥᒃ ᐊᒻᒪᓗ ᐃᖅᑲᓇᐃᔭᖅᑎᖏᓐᓂᒃ 
ᑖᓐᓇ ᐃᓪᓗ ᓈᓗᒍ ᓴᓇᔭᐅᑦᑎᐊᒻᒪᕆᖁᓪᓗᒍ ᐊᐅᔭᐅᓂᖓᓂ. 
 
ᐅᖃᖅᑏ, ᖁᕕᐊᓱᒃᑐᖓ ᑕᐃᒃᑯᐊ ᐃᓕᓴᖅᑎᕗᑦ ᐃᓕᓐᓂᐊᕐᕆᐊᖏᓐᓇᖃᑦᑕᕐᒪᑕ ᐃᒐᓛᖏᑦ 
ᓯᖁᑦᑎᖅᓯᒪᒐᓗᐊᖅᑎᓪᓗᒋᑦ ᐊᒻᒪᓗ ᐋᖅᑭᓱᖅᑕᓯᒪᓐᖏᒃᑲᓗᐊᖅᑎᓪᓗᒋᓐ.  
 
ᑕᐃᒪ ᐱᐅᓂᕐᒥᒃ ᓴᖅᑭᑦᑎᕗᖅ ᐃᖅᑲᓇᐃᔭᖅᑎᕗᑦ ᐃᓕᓴᖅᑎᕗᓪᓗ ᐃᓕᓐᓂᐊᖏᓐᓇᖅᑐᑦ ᐃᖅᑲᓇᐃᔭᐃᓐᓇᑐᓪᓗ 
ᐱᐅᖏᑦᑐᐊᓗᒻᒥ ᐃᖅᑲᓇᐃᔭᕋᓗᐊᖅᑎᓪᓗᒋᓐ. ᐱᐅᓂᖅᓴᒥᒃ ᐱᔭᕆᐊᓖᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᒃᑑᑦᓯᐊᒧᑦ, ᒥᔅᑕ 
ᐲᑕᓴᓐ. 

(ᐲᑕᓴᓐ) 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᔪᖓ ᓂᓪᓕᐊᑎᖃᕈᒪᓪᓗᖓ ᑲᓇᑕᐅᑉ ᒐᕙᒪᒃᑯᖏᑦᑕ 
ᐅᑭᐅᖅᑕᖅᑐᒥᐅᑕᐃᑦ ᑕᐅᔾᔪᓯᐊᑦ ᐱᔭᖅᑕᐅᖃᑦᑕᕐᓂᖏᓐᓂᒃ.  
 
ᖁᔭᓐᓇᒦᖅᑳᕈᒪᔭᒋᓐ ᑲᓇᑕᐅᑉ ᒐᕙᒪᒃᑯᖏᑕ ᑮᓇᐅᔭᓕᕆᔨᖏᑕ ᑎᑎᕋᓚᐅᖅᑕᖏᑦᑕ ᐊᔾᔨᖏᓐᓂᒃ 
ᓴᖅᑭᑦᑎᓚᐅᕐᕋᕕᓐ ᐊᒻᒪᓗ ᐱᖁᔨᕗᖔᓕᐊᕆᔭᐅᓚᐅᖅᓯᒪᔪᖅ ᐃᑲᔪᖅᓯᖅᑕᐅᑦᑎᐊᖅᖢᓂ ᒪᓕᒐᓕᐅᕐᕕᒻᒧᑦ 
ᓴᖅᑭᑕᐅᓚᐅᖅᓯᒪᔫᑉ ᐊᑦᔨᖓᓂᒃ ᓴᖅᑭᑦᑎᑕᐅᓚᐅᕐᒥᒐᕕᓐ.  
 
ᐊᒻᒪᓗ ᐱᕕᖃᓐᓂᕐᓂ ᖁᔭᓐᓇᒦᕈᒪᒻᒥᔭᕋ ᑲᖏᕐᖠᓂᐅᑉ ᓂᒋᐊᓄᑦ ᑎᑭᕋᕐᔪᐊᕐᒧᓪᓗ ᒪᓕᒐᓕᐅᖅᑎ ᑐᒡᓕᒃᓯᓚᐅᕐᒪᓐ 
ᐱᖁᔨᕗᖔᓕᐊᓂᒃ ᐅᑭᐊᒃᓵᖅ. 
 
ᑲᓇᑕᐅᑉ ᒐᕙᒪᒃᑯᖏᑦᑕ ᐊᑐᕈᒫᓐᓂᐊᖅᑐᖁᑎᖏᑦ ᐱᓇᓱᐊᕈᓯᐅᓂᐊᖅᑐᒥ ᓴᖅᑭᑕᐅᓂᐊᖅᑐᖅ ᐊᒻᒪᓗ ᐱᐅᔪᓂᒃ 
ᑐᓴᕐᓂᐊᕋᓱᒋᖏᒃᑲᓗᐊᖅᖢᖓ ᐅᑭᐅᑦᑕᖅᑐᒥᐅᑕᐅᔾᔪᓯᐊᑦ  

ᐲᔭᖅᑕᐅᖃᑦᑕᕐᓂᖏᑕ ᒥᒃᓵᓄᑦ. ᓱᓖᓛᖅ ᐱᕐᔪᐊᖑᕗᖅ ᐊᒃᓱᕉᑎᒌᓐᓇᕆᐊᖃᕋᑦᑎᒃᑯ ᑖᓐᓇ ᑕᐃᒃᑯᐊ 
ᐅᑭᐅᖅᑕᖅᑐᒥ ᒐᕙᒪᖃᕝᕖᓐ ᐱᖃᑎᒋᓗᒋᓐ ᐊᒻᒪᓗ ᒐᕙᒪᐅᖏᑦᑐᑦ ᑎᒥᖁᑎᖏᓐ. ᓲᕐᓗ  ᓄᓇᕘᒻᒥ 
ᐱᕙᓪᓕᐊᔪᓕᕆᔨᑦ, ᑐᓐᖓᕕᒃᑯᓪᓗ.  
 
ᓇᓗᓇᐃᕈᒪᒻᒥᔭᕋ ᑕᐃᓐᓇ ᒪᓕᒐᓕᐅᖅᑎᐅᖃᑕᐅᔪᖅ ᐅᐊᓕᓂᕐᒧᑦ, ᑖᒃᓱᒥᖓ ᓇᓗᓇᐃᖅᓯᓚᐅᕐᒪᓐ ᐊᒻᒪᓗ 
ᐊᑎᓕᐅᖅᓯᒪᔪᓂᒃ ᓴᖅᑭᑦᑎᓚᐅᕐᒪᓐ ᒪᓕᒐᓕᐅᖅᕕᐊᓘᑉ ᐃᓗᐊᓂ.  
 
ᐃᑉᐸᔅᓴᖅ ᑕᕝᕙᓂ ᖁᑦᑎᑐᒻᒥᐅᖅ ᓇᖏᖅᓯᓚᐅᕐᒥᔪᖅ ᐊᐱᖅᑯᑎᖃᑦᖢᓂ ᖃᓄᖅ ᑕᐃᓐᓇ ᐊᒃᑐᐃᓂᖃᕐᓂᐊᕐᒪᖔ 
$100-ᑐᓕᕐᒪᓐ ᐊᑕᐅᓯᖅ ᖃᑦᑕᐅᔭᖅ ᓄᓇᑦᑎᓐᓂ.  
 
ᐊᐃᑦᑖᕈᓱᓚᐅᖅᑐᖓ ᑲᓇᑕᐅᑉ ᒐᕙᒪᒃᑯᖏᑦᑕ ᑭᐅᒻᒪᑦ ᑮᓇᐅᔭᓕᕆᔨ ᐃᒪᐃᓕᓪᓗᓂ, ᑖᓐᓇ ᓄᑖᖅ 
ᐅᑭᐅᖅᑕᖅᑐᒥᐅᑕᐅᔾᔪᓯᐊᕆᔭᐅᖃᑦᑕᖅᑐᖅ ᐱᒋᐊᖅᑎᑕᐅᓂᖓ ᖃᓂᓪᓕᒋᐊᖅᑎᑦᑎᔪᖅ ᓲᕐᓗ ᐅᐊᐃᑦᕼᐅᐊᔅᒥ, 
ᔭᓗᓇᐃᒥ, ᐊᒻᒪᓗ ᑲᓇᑕᒥ.  
 
ᐅᖃᖅᑏ, ᐋᑐᕚᒥᐅᑕᐃᓐ ᖃᐅᔨᔭᕆᐊᓖᓐ ᐃᓅᓇᓱᐊᕈᑏᓐ ᓄᓇᕗᒻᒥ ᓄᓇᓕᕋᓛᖑᓂᖅᓴᐅᔪᓂ 
ᐊᑭᑭᓪᓕᕙᓪᓕᐊᓐᖏᑦᑐᑦ.  
 
ᐊᑭᑦᑐᐸᓪᓕᐊᓂᖏᑦ ᐃᓅᓇᓱᐊᕈᑎᕗᑦ ᒪᕐᕉᒃ ᐱᓗᐊᕐᖑᐊᖅᖢᒋᑦ ᐊᖅᑯᑎᖃᑦᑎᐊᖅᑐᓐ ᖃᓪᓗᓈᑦ ᓄᓇᖏᓐᓄᑦ 
ᑕᐃᑲᓂ ᐅᐊᐃᑦᕼᐅᐊᔅᒥ ᐊᒻᒪᓗ ᔭᓗᓇᐃᒥ, ᖃᓪᓗᓈᑦ ᓄᓇᖓᓐᓅᕈᓐᓇᖅᑐᑦ ᐊᖁᑐᐃᓐᓇᕐᓗᑎᒃ ᓄᓇᓯᐅᑎᒃᑯᓐ, 
ᑕᐃᒪᐃᑦᑑᖏᑦᑐᒍᓪᓕ.  
 
ᐊᒻᒪᓗ ᐃᖅᑲᓇᐃᔭᖅᑎᓴᑦᑎᐊᕙᓐᓂᒃ ᒪᐅᖓᐸᓪᓕᐊᔪᖅᑕᖃᒡᒐᖃᑦᑕᖅᖢᓂ. ᑕᒪᓐᓇ ᖃᓄᖅᑑᕈᑎᒋᔭᐅᔭᕆᐊᓕᒃ 
ᓄᓇᕗᒻᒥᐅᑕᐃᓐ ᑕᒫᓃᖏᓐᓇᖅᑐᑦ ᐊᑯᓂᒃ ᐃᑲᔪᖅᑕᐅᓂᐊᕐᒪᑕ ᐊᑐᖅᑕᐅᑐᐃᓐᓇᖏᓪᓗᑎᒃ.  
 
ᐊᖏᖅᑕᐅᔪᒪᔪᖓ ᑖᒃᑯᐊ ᐅᖃᐅᓯᒃᑲ ᐱᔭᕇᕈᒪᓪᓗᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᒪᓪᓗᓂ 
ᐅᖃᐅᓯᔅᓴᒥᓂᒃ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  
 
ᐊᔾᔨᒋᓐᖏᑕᖓ ᑲᓇᑕᐅᑉ ᒐᕙᒪᒃᑯᖏᑦᑕ ᐱᓕᕆᕝᕕᖓᓐ 28-ᓂᒃ ᐊᑭᓂᒃ.  
 
ᖃᐅᔨᓴᓚᐅᕐᒪᑕ ᐃᓄᓕᕆᔨᑐᖃᒃᑯᓐ ᑕᐃᓐᓇ ᑕᑯᓐᓇᓐᖑᐊᕈᑦᑎᒃᑯᓐ ᓂᐅᕐᕈᑎᔅᓴᐃᑦ, ᓂᕿᑦᑎᐊᕙᐃᓐ ᑎᓴᒪᐅᓗᑎᒃ 
ᐃᓚᒌᓐ, $350 ᐊᒻᒪᓗ $450 ᐊᑯᓐᓂᖓᓂ ᐊᑭᖃᕋᔭᖅᑐᓐ. ᑖᓐᓇᓴᐃᓐᓇᖅ ᑲᓇᑕᐅᑉ, ᐃᓛᒃ ᖃᓪᓗᓈᑦ 
ᓄᓇᖏᓐᓂ, ᔭᓗᓇᐃᒥ, ᐅᐊᐃᑦᕼᐅᐊᔅ, Hᐋᐱ ᕚᓕ ᒎᔅ ᐸᐃᒥᓗ, $195-ᑐᖅᑐᖅ ᐊᒻᒪᓗ $225 ᐊᑯᓐᓂᖓᓃᑦᖢᓂ.  

ᑕᐃᒪ ᑕᐃᒪᐃᓕᒐᓗᐊᖅᑎᓪᓗᒋᑦ ᒐᕙᒪᒃᑯᑦ ᐱᐅᒋᓐᖏᑕᒃᑲ ᐊᖏᓐᖏᒻᒪᑕ ᐊᑭᑦᑐᕆᐊᖅᑎᑦᑎᔪᒪᒐᓗᐊᖅᑎᓪᓗᑕ 
ᐃᓐᑲᒻᑖᒃᓯᒃᑯᑦ ᐲᔭᖅᑕᐅᖃᑦᑕᖅᑐᓂᒃ ᒪᕐᕈᐃᓐᓇᑯᓘᓐᓂᒃ ᓵᖓᑎᓪᓗᒋᑦ. ᑖᒃᑯᐊᖑᓚᐅᖅᑎᓪᓗᒋᑦ 
ᓂᕆᑎᑦᑎᓇᓱᑦᖢᓂ ᒥᑭᓐᓂᖅᓴᓂ ᓄᓇᓕᓐᓂ ᖃᓪᓗᓈᑦ ᓄᓇᖏᓐᓂ ᐊᑭᖏᑦ ᑕᑯᓐᓇᕈᑦᑎᒃᑯᑦ ᒪᕐᕈᐊᓪᓗᐊᒃ. 
ᒪᕐᕈᐃᑐᓪᓗᐊᖅᖢᒍ ᐊᑭᑐᓂᖅᓴᐅᓲᖑᔪᖅ.  
 
ᐊᕐᕌᓂ ᐱᖁᔨᕗᖔᖅᑐᖃᓚᐅᖅᓯᒪᔪᖅ ᑕᒪᓐᓇ ᖃᓄᖅᑑᕈᑎᒋᔭᐅᖁᓪᓗᒍ ᐊᒥᒐᖅᓰᓐᓇᖃᑦᑕᔾᔮᖏᓐᓇᑦᑕ.  
 
ᐊᑐᕚᒥᐅᓄᑦ ᓇᓚᒃᑕᐅᔭᕆᐊᖃᖅᑐᒍᑦ ᖁᔭᓐᓇᒦᖅᖢᒋᓪᓗ ᒪᓕᒐᓕᐅᖅᑎᓕᒫᑦ ᐃᑲᔪᖅᓱᓚᐅᕐᒪᑕ ᐊᒻᒪᓗ 
ᐱᓕᕆᐊᕆᔭᐅᖏᓐᓇᕐᒪᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 293 - 2(4): ᒥᑦᑎᒪᑕᓕᒻᒥ ᑐᓚᑦᑕᕐᕕᖃᕆᐊᖃᕐᓂᖓ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᒥᔅᑕ ᑰᓕ ᐅᖃᓪᓚᖅᑲᐅᒐᓗᐊᖅᑎᓪᓗᒍ ᕿᖓᕋ ᓱᓕ ᐆᓇᖅᓯᕙᓪᓕᐊᔪᒥᒃ 
ᖃᐅᔨᓚᐅᖏᒻᒪᑦ ᐊᒻᒪᓗ ᑐᓐᖓᓱᒋᑦᑎ ᐅᐃᓕ ᐊᒻᒪ ᑲᑎᒪᔨᐅᖃᑎᑎᑦ ᐊᒻᒪᓗ ᓂᕈᐊᕐᓇᐅᓂᐊᓕᕐᒪᖅᑲᐃ ᒥᓂᔅᑕ 
ᑮᓇᐅᔭᓕᕆᓂᕐᒧᑦ ᑐᓴᕐᓂᑯᓘᔭᒻᒪᕆᒃᖢᓂ ᐅᖃᓪᓚᖅᑲᐅᖕᒪᑦ. 
 
ᐅᖃᖅᑏ, ᑖᒃᑯᐊ ᐅᖃᐅᓯᕆᔪᒪᔭᒃᑲ ᑎᑎᕋᖅᑕᐅᓚᐅᖅᓯᒪᔪᑦ Premier-ᒧᑦ ᒥᑦᑎᒪᑕᓕᐅᑉ 
ᐊᖑᓇᓱᒃᑐᓕᕆᔨᒃᑯᖏᓐᓂᑦ ᑐᓚᒃᑕᕐᕕᐅᑉ ᒥᒃᓵᓄᑦ. ᑕᑯᓚᐅᕋᑦᑕ ᐱᕙᓪᓕᐊᔪᓂᑦ ᓄᓇᑦᓯᐊᖅ ᓂᐅᔅᒥ, Federal 
Government-ᑯᒡᒎᖅ $242 ᒥᓕᐊᓐᑖᓚᔅ ᑕᒫᓂ ᓄᓇᕗᑦ ᒐᕙᒪᒃᑯᓐᓅᖅᓯᖕᒪᑕ ᐊᒻᒪᓗ ᐅᖃᖅᑐᖃᖅᖢᓂ 
ᐃᖃᓗᐃᖅᑲᐃ ᐃᖃᓗᐃᒡᒎᖅ ᐃᑳᖅᑕᕐᕕᒃᑖᓛᖅᑐᑦ ᐊᐅᔭᖃᐃᒎᖅ ᓴᓇᔭᐅᓂᐊᖅᑐᖅ Premier ᐅᖃᖅᑐᕕᓂᐅᓪᓗᓂ. 
ᑕᐃᒪ ᐊᐱᖅᓲᑎᒋᓂᐊᕋᒃᑯ ᐅᐊᑦᑎᐊᕈ ᒥᓂᔅᑕᒧᑦ ᑮᓇᐅᔭᓕᕆᔨᒃᑯᓐᓄᑦ.  
 
ᒫᓐᓇ ᐅᖃᐅᓯᕆᔪᒪᔭᕋ ᑖᓐᓇ ᑐᓚᒃᑕᕐᕕᒃᓴᖅ ᐅᖃᐅᓯᕆᖃᑦᑕᖅᑕᕗᑦ ᐱᔭᕆᐊᖃᒻᒪᕆᖕᒪᑦ. 
ᐱᔭᕆᐊᖃᒻᒪᕆᒍᑎᒋᔭᖓ ᐅᔭᕋᒃᑕᕆᐊᖅᑐᖃᕐᓂᐊᓕᖅᖢᓂ ᖃᓂᒋᔭᑦᑎᓐᓂᑦ ᐊᒻᒪ ᑕᐃᒃᑯᐊ ᐅᒥᐊᖅᔪᐊᒃᑯᑦ 
ᐃᖃᓗᒐᓱᒃᐸᒃᑐᑦ ᑕᑉᐹᓂ ᒥᑦᑎᒪᑕᓕᐅᑉ ᓴᓂᐊᓂ ᐊᑎᖓᐃᓐᓇ ᐳᐃᒍᕋᒃᑯ OA-ᖑᖂᖅᑐᕐᖏᓐᓇ. ᑕᐃᑲᓐᖓᑦ 
ᐱᐊᓂᒃᑳᖓᒥᒃ ᓅᒃᒧᓪᓘᓐᓃᑦ ᐅᕝᕙᓘᓐᓃᑦ ᓂᐅᕙᓐᓛᓐᒧᑦ ᓂᐅᕋᐃᔭᖅᑐᖃᑦᑕᕐᒪᑕ. ᐊᑭᑐᔪᒻᒪᕆᐊᓗᒃ ᐅᓪᓗᓂᒃ 
ᐃᓛᓐᓂᑦ ᒪᕐᕉᒃ ᐱᖓᓱᑦ ᐊᓄᕋᕌᖓᓪᓗ ᑎᓴᒪᑦ ᑕᐃᒪᐃᑎᓪᓗᒍ.  
 
ᑐᓚᒃᑕᕐᕕᖃᓕᖅᐸᑦ ᒥᑦᑎᒪᑕᓕᖕᒥ ᓂᐅᕋᖅᑕᐅᑲᐅᑎᒋᔪᓐᓇᖃᑦᑕᕋᔭᕐᒪᑕ ᖃᓂᒋᔭᑯᓗᐊᓂ ᐃᖃᓗᒐᓱᖃᑦᑕᕐᒪᑕ. 
ᑖᓐᓇ ᐊᐱᖅᓲᑎᒋᓂᐊᕋᒃᑯ ᑖᒃᑯᐊ ᐸᕐᓇᒃᑕᐅᓯᒪᓕᕐᒪᖔᑕ ᑮᓇᐅᔭᑦ ᒐᕙᒪᑐᖃᒃᑯᓐᓃᓐᖔᖅᑐᑦ ᑕᒪᒃᑯᓄᖓ 
ᐊᑐᖅᑐᒃᓴᒫᖑᖕᒪᖔᑕᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐹᓇᐸᔅ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 294 - 2(4): ᐊᓄᕆᒧᑦ ᓱᕋᒃᑐᐃᑦ ᐊᐅᓱᐃᑦᑐᒥ (ᐹᓇᐸᔅ) 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᔾᔪᑎᖃᖅᑐᖓ ᑕᒪᓐᓇ ᒐᕙᒪᒃᑯᑦ ᐱᔨᑦᑎᕋᖅᑏᓪᓗ 
ᒐᕙᒪᓕᕆᔨᒃᑯᑦ ᐱᔨᑦᑎᕋᖅᑎᖏᓪᓗ ᑕᒪᓐᓇ ᑐᐊᕕᕐᓇᖅᑐᒃᑯᑦ ᐸᕐᓇᒍᑎᒋᕙᒃᑕᖓᑦ ᓲᕐᓗ ᖃᐅᔨᒪᒐᕕᑦ ᐅᖃᖅᑏ 
ᓄᓇᐃᑦ ᐊᓄᕋᖅᔪᐊᒃᑲᐅᖕᒪᑦ ᐊᒻᒪᑦᑕᐅᖅ ᑖᓐᓇ ᑭᒡᒐᖅᑐᖅᑕᒪ ᐃᓚᖓᑦ ᐊᓄᕌᖅᔪᐊᒧᑦ ᑎᑭᑕᐅᖃᑦᑕᓕᕐᒥᖕᒪᑦ.  
 
ᑕᑉᐱᖕᓇ ᖁᑦᑎᖕᓂᖅᐹᖑᓪᓗᓂ ᓄᓇᓕᐅᔪᖅ ᑕᒫᓂ ᑲᓇᑕᒥ, ᐊᐅᓱᐃᑦᑐᖅ. ᑕᐃᒪ ᒫᓐᓇ ᑕᑯᒃᓴᐅᖏᑦᑐᖅ 
ᑕᓚᕖᓴᒃᑯᑦ, ᑕᒫᓂᓗ ᓄᓇᓕᖕᓄᑦ ᑕᑯᔭᐅᔪᓐᓇᖅᖢᑎᒃ, ᑭᓯᐊᓂᓕ ᑕᑉᐱᒃᑯᐊ ᑭᖑᕙᓯᒃᑐᒥᒃ ᑕᐅᑐᖕᓂᐊᕐᒪᑕ 
ᖃᐅᔨᒪᓇᖅᑐᖅ. ᑕᒪᒃᑯᐊ ᑕᓚᕖᓴᒃᑰᕈᓐᓇᐅᑎᖏᑦ ᓱᕋᑦᑎᓯᒪᖦᖤᖅᐳᑦ ᖃᕋᓴᐅᔭᒃᑯᓐᓅᓐᖓᐅᑎᖏᑦ ᐃᓚᖏᑦ 
ᐊᔪᓕᖅᓯᒪᖦᖤᖅᐳᑦ ᐃᓛᒃ ᐃᓚᖏᓪᓗ ᕿᒫᔭᕆᐊᖃᖅᓯᒪᓪᓗᑎᒃ ᐃᒡᓗᓄᑦ ᐊᓯᐊᓄᑦ ᐊᒻᒪᓗ ᑕᒪᒃᑯᐊ 
ᐊᖑᓇᓲᑎᒋᓂᐊᖅᑕᖏᑦ ᐊᐅᔭᐅᓂᐊᖅᑐᖅ.  
 
ᐃᓚᖏᑦ ᐅᒥᐊᑦ ᓱᕋᑦᑎᖃᑦᑕᖅᓯᒪᓕᖅᖢᑎᒃ ᑕᒪᑐᒧᖓ ᐊᓄᕆᖅᔪᐊᒧᑦ ᐊᒻᒪᑦᑕᐅᖅ ᑖᓐᓇ ᑭᒡᒐᖅᑐᖅᑕᕋ 
ᖃᐅᓱᐃᑦᑐᖅ ᓴᔪᒃᐱᓪᓚᒃᑐᒧᑦ ᐃᒃᐱᖕᓇᖅᑐᒥᒃ 4.5 ᑕᐃᒪᓐᓇᑎᒋᐅᖅᑰᖅᑐᒥᒃ ᕆᒃᑐ ᐆᑦᑑᑎᖓ ᒪᓕᒃᖢᒍ ᑕᐃᒪᓐᓇ 
ᓴᔪᒃᐱᓪᓚᖕᓂᖃᓚᐅᕐᒥᖕᒪᑦ. ᓴᓐᖏᒃᑲᓐᓂᐊᖅᔪᓚᐅᖅᐸᑦ ᑕᐃᓐᓇ ᓴᔪᒃᐱᓪᓚᒃᑐᖅ ᐅᓄᕐᓂᖅᓴᓂᒃ ᒐᕙᒪᒃᑯᑦ 
ᑮᓇᐅᔭᓂᒃ ᐊᑐᕋᔭᓚᐅᖅᑐᐃᑦ ᓱᕋᑦᑎᔪᓄᑦ ᓇᓗᓇᖏᑦᑐᖅ.  
 
ᑕᐃᒪᓐᓇᐃᓕᖓᑎᓪᓗᒍ ᑖᓐᓇ ᓲᕐᓗ ᒫᓐᓇᐅᔪᖅ ᑖᒃᑯᐊ ᐊᐅᓱᐃᑦᑐᕐᒥᐅᑦ ᑕᒪᒃᑯᓂᖓ ᐊᑭᑐᔪᒻᒪᕆᐊᓘᓂᐊᖅᑐᖅ 
ᖃᐅᔨᒪᓇᖅᓯᖕᒪᑦ ᑕᒪᒃᑯᐊ ᑕᑉᐱᒃᑯᖓ ᑎᑭᑎᑕᐅᓇᓱᖕᓂᐊᖅᑐᐃᑦ ᑕᒪᒃᑯᐊ ᐊᔪᕈᓐᓃᖅᑎᑕᐅᓇᓱᒃᓗᑎᒃ ᑕᒪᒃᑯᐊ 
ᑕᓚᕖᓴᒃᑰᕈᓐᓇᐅᑏᑦ ᖃᕋᓴᐅᔭᒃᑰᕈᓐᓇᐅᑏᑦ ᑭᓱᑐᐃᓐᓇᐃᓪᓗ ᑕᐃᒃᑯᐊ ᓱᕋᒃᑐᑦ ᑭᖑᕝᕕᖅᑕᐅᓇᓱᒡᓗᑎᒃ 
ᐊᑭᑐᔪᒻᒪᕆᐊᓘᓕᒑᖕᒪᑦ.  
 
ᓲᕐᓗ ᐅᓇ ᑐᑭᓕᐅᑎᓗᒍ ᐃᓄᒃ ᐊᑕᐅᓯᖅ ᑕᒫᓂ ᑕᑉᐱᑲᓂ ᖃᖓᑦᑕᕈᓂ ᑕᑉᐱᑯᖓ ᐅᑎᕐᓂᐊᕐᓗᓂ ᑮᓇᐅᔭᒥᖕᓂ 
ᐊᑐᕈᓂ 3-ᑕᐅᓴᓐ ᐅᖓᑖᓂᒃᑐᖅ. ᑕᐃᒪ ᓂᕿᑖᕆᐊᖃᕆᓪᓗᑎᒡᓗ ᑖᒃᑯᐊ ᓄᓇᓖᑦ. ᑕᐃᒪᓐᓇᐃᑎᓪᓗᒍ 
ᐅᖃᖅᑎᑦᑎᔩ ᑖᓐᓇ ᐊᐱᕐᓲᑎᒋᓂᐊᕋᒃᑲ CGS-ᒃᑯᑦ ᒥᓂᔅᑕᖓᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᓕᒐᓕᐅᖅᑏ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅᑕ ᐋᕆᐊᖅ. 

ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᒪᙵᑦ ᑕᒪᒃᑯᓂᖓ ᒐᕙᒪᖃᕐᕕᐅᖏᑦᑐᓂᑦ ᑭᒡᒐᖅᑐᐃᖕᒥᒪᒐ 
ᓄᓇᓕᖕᓂ ᒪᕐᕉᖕᓂᒃ ᐊᒻᒪᓗᑦᑕᐅᖅ ᑕᑯᓐᓇᙳᐊᖅᑎᑕᐅᖅᑲᐅᑎᓪᓗᑕ ᓯᕗᓕᖅᑎᒧᑦ ᑕᐃᒪ 
ᑕᑯᓐᓇᙳᐊᖅᑎᑦᑎᑲᐃᓐᓇᕈᒪᖕᒥᒐᒪ.  
 
ᑕᑯᓐᓇᙳᐊᕆᑦᑎ ᐃᖅᑲᓇᐃᔭᒃᓴᖃᙱᕐᔪᐊᖅᑐᓂᒃ ᒫᓂ double-digit-ᒥᒃ ᐃᖅᑲᓇᐃᔮᒃᓴᖃᙱᑦᑐᓂᒃ ᓄᓇᓕᖕᓂ. 
ᐊᒻᒪᑦᑕᐅᖅ ᑕᑯᓐᓇᙳᐊᕆᔅᓯ 100-ᐳᓴᓐᑎᒧᑦ ᐃᓄᖕᓄᑦ ᐊᒻᒪᓗᑦᑕᐅᖅ ᓄᓇᓕᖕᓄᑦ ᐱᒋᔭᐅᔪᒥᒃ ᐱᔅᓇᔅᒥᒃ. 
ᐊᒻᒪᑦᑕᐅᖅ ᑕᑯᓐᓇᙳᐊᕆᒃᓯ ᒪᒃᑯᒃᑐᑦ ᐃᓕᓐᓂᐊᖅᑎᑕᐅᓂᐊᓚᐅᖅᑑᒐᓗᐊᑦ ᐃᖅᑲᓇᐃᔭᕈᓐᓇᕐᓂᕐᒥᒃ 
ᐃᖅᑲᓇᐃᔮᒃᓴᓂᑦ ᑕᒪᒃᑯᓂᖓ ᐱᓕᕆᐊᒃᓴᕐᔪᐊᓂᒃ.  
 
ᐊᒻᒪᑦᑕᐅᖅ ᑕᑯᓐᓇᙳᐊᕐᒥᒋᔅᓯ ᒥᓕᐊᓐᒦᑦᑐᑦ ᒥᓕᐊᓇᒐᓴᑲᓪᓚᐃᔾᔪᐊᑦ ᑮᓇᐅᔭᑦ ᓄᓇᕘᒥ ᐃᖅᑲᓇᔮᒃᓴᒥ 
ᓴᖅᑭᒃᓯᔾᔪᑕᐅᓇᔭᐅᓚᐅᖅᑑᒐᓗᐊᑦ ᐊᐅᓪᓚᖅᑎᑕᐅᔪᑦ ᓄᓇᕗᑦ ᓯᓚᑖᓄᑦ. ᑕᒫᓂ ᑕᐃᒪ ᑕᐃᒪᐃᑦᑎᐊᕐᓯᒪᖕᒪᑕ 
ᑖᒃᑯᐊ ᒐᕙᒪᒃᑯᑦ.  

ᑕᒫᓂ ᓄᓇᕘᒥᒃ ᑲᖏᖅᑐᒑᐱᖕᒧᑦ ᑳᓐᑐᕌᒃᒋᔭᐅᑲᐃᓐᓇᓚᐅᖅᑑᒐᓗᐊᖅ ᑕᐃᓐᓇ ᑕᒻᒪᕐᒪᑕ ᐊᑕᐅᓯᐊᖅᑐᑎᒃ 
ᐲᖅᑕᐅᑳᓪᓚᖕᒪᑦ ᑕᐃᓐᓇ ᑳᓐᑐᕌᒃᒋᔭᐅᔪᖅ ᑖᒃᑯᐊ ᓴᖅᑭᓐᓂᐊᓚᐅᖅᑑᒐᓗᐊᑦ ᑲᖏᖅᑐᒑᐱᖕᒧᑦ ᓄᓇᕘᒥᐅᓄᓪᓗ 
ᑕᐅᓄᖓ ᖃᓪᓗᓈᑦ ᓄᓇᖓᓐᓄᑦ ᐊᐅᓛᖅᑎᑕᐅᖕᒪᑕ. ᑎᑎᖅᑲᑎᒍᑦᑕᐅ ᑕᑯᔭᒃᓴᑎᒍᑦ ᑕᑯᓚᐅᕋᑦᑕ 60-ᓄᑦ 90-ᓄᑦ 
ᐃᖅᑲᓇᐃᔮᒃᓴᓂᒎᖅ ᓴᖅᑭᑦᑎᓂᐊᖅᑐᑦ ᑕᐅᓇᓂ ᖃᓪᓗᓈᑦ ᓄᓇᖓᓐᓂ ᑕᒫᙵᑦ ᓄᓇᕘᑦ ᑮᓇᐅᔭᖏᓐᓂᒃ 
ᐊᑐᕐᓂᐊᓚᐅᖅᑑᒐᓗᐊᓂᒃ.  
 
ᐊᒻᒪᑦᑕᐅᖅ ᑖᒃᑯᐊ ᑕᒻᒪᕐᓂᕋᒃᑕᐅᖕᒪᑕ ᐸᓯᔭᒃᓴᑑᓂᕋᖅᑕᐅᑐᑎᒡᓗ ᑲᖏᖅᑐᒑᐱᖕᒥ ᐱᔅᓂᔅᒋᔭᐅᔪᑦ ᓄᓇᓕᖏᓐᓄᑦ 
ᑲᖏᖅᑐᒑᐱᐅᑉ ᑖᒃᑯᐊ ᐸᓯᔭᐅᔪᑑᖕᒪᑕ ᑕᐃᒫᒃ ᐸᓯᔭᐅᔪᑑᙱᔭᕆᐊᖃᖅᑑᑎᒋᙱᒃᑲᓗᐊᕐᒪᑕ 
ᑕᑯᓐᓇᖅᑕᐅᖏᓐᓇᓚᐅᕐᒪᑕ ᑖᒃᑯᓇᖓᓕᒫᖅ ᑳᓐᑐᕌᒃᑎᑦᑎᔨᐅᔪᓂᓪᓗ ᑳᓐᑐᕌᖃᖅᑐᓂᓪᓗ. ᑖᒃᑯᐊ 
ᑕᑯᓐᓇᙳᐊᖅᑕᐅᖁᑲᐃᓐᓇᕐᐸᒃᑲ. ᖁᔭᓐᓇᒦᒃ, ᐅᖃᖅᑎᑦᑐᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᖅ. ᒪᓕᒐᓕᐅᖅᑏ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ ᒥᔅᑕ ᑲᑦᑐᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 296 - 2(4): ᓇᓄᐃᑦ ᓅᖃᑦᑕᕐᓂᖏᑦ (ᑲᑦᑐᒃ) 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᑖᓐᓇ ᒪᓕᒐᓕᐅᖅᑎᐅᖃᑎᒐ ᑰᓕ ᓇᓄᐃᑦ ᒥᑦᓵᓄᑦ ᐅᖃᖅᑎᓗᒍ 
ᑐᓴᕐᓂᒋᖅᑲᐅᒐᒃᑯ ᐊᒻᒪ ᐃᑲᔪᖅᑕᐅᒍᒪᑦᓱᓂ. ᑕᒪᓐᓇ ᓇᓄᓕᕆᓂᖅ ᐅᓪᓗᒥ ᖃᐅᔨᒪᒻᒥᒐᒃᑯ. ᐅᐱᓐᓇᕋᓂ ᐅᓪᓗᐃᑦ 
ᐃᓚᖏᓐᓂ ᕿᑲᑐᐃᓐᓇᐸᙱᒻᒥᒐᒪ.  
 
ᐃᒻᒪᖃ ᐃᑲᙵᑦ ᐋᓪ ᒍᐊᒥᒃ ᖃᐅᔨᒪᓂᕐᓴᐅᔪᖓ ᐅᐱᓐᓇᕋᓂ ᑖᓐᓇ ᓄᓇ ᐊᑐᕋᒃᑯ ᖃᐅᑕᒫᑦ, ᑮᓇᒃᑯᓕᒫᑦ 
ᑕᐃᒪᐃᑦᑐᑦ. ᓇᑯᕐᒦᒃ. ᑭᓯᐊᓂ, ᖃᐅᔨᒪᒋᕗᖓ ᑖᒃᑯᐊ ᓇᓄᐃᑦ ᓄᖅᑲᖓᑐᐃᓐᓇᖏᑐᑦ ᑕᕝᕙᓂᑦᓴᐃᓇᖅ. 
ᐱᓱᒍᓐᓇᑐᑦ ᓄᓇᒃᑯᑦ, ᐱᓱᒍᓐᓇᑐᑦ ᓯᑯᒃᑯᑦ, ᐊᒻᒪ ᐃᒫᒍᑦ ᐃᖏᕐᕋᕈᓐᓇᑐᑦ.  
 
ᐅᖃᕈᓐᓇᐳᖓ ᐅᑭᐊ ᖃᐅᔨᓚᐅᖅᑕᓐᓃ ᐅᕙᖓ ᑕᑉᐹᓂ ᓄᓇᕕᒻᒥ ᓇᓄᖃᓪᓗᐊᖏᑦᑐᖅ ᖃᐅᔨᒪᒻᒥᔭᕋ. 
ᐅᖃᖅᑎᑦᓯᔩ, ᑯᐊᔾᔪᐊᕌᐱᒻᒥ ᑎᑭᑕᐅᓗᐊᓚᐅᕐᓯᒪᖏᑦᑐᑦ ᓇᓄᕐᓄᑦ ᐅᑭᐊ ᓇᓐᓄᑐᖃᖃᑦᑕᓚᐅᖅᑐ ᑎᑭᕌᖅᑕᐅᒐᒥᑦ 
ᑕᐃᒫᑕᒐ ᓇᓄᐃᑦ ᕿᑲᑐᐃᓐᓇᖏᑦᑐᑦ ᖃᖓᑐᐃᓐᓇᓕᒫᖅ ᐊᒻᒪ ᖃᐅᔨᒪᒋᕗᖓ ᑕᐃᒃᑯᐊ ᓇᓄᐃᑦ ᑕᑉᐹᖓᑦ 
ᑎᑭᓚᐅᖅᑐᑦ ᕿᑭᖅᑕᓄᑦ ᓄᓇᓐᓄᑦ ᑕᐃᒃᑯᐊ ᑕᑉᐸᐅᖓᓚᐅᖅᑐᑦ ᓯᑯᓚᐅᖅᑎᓐᓇᒍᓘᓐᓃᑦ ᐃᒪᕐᕕᐅᑎᓪᓗᒍ ᑕᒪᓐᓇ 
ᐃᒪᖅ ᑕᐃᒃᑯᐊ ᓇᓄᐃᑦ ᑕᑉᐸᐅᖔᓗᒃ ᓄᓈᓚᐅᖅᑐᑦ ᑕᐃᒪᐃᒻᒪᑦ ᐅᑎᓕᓚᐅᕐᒥᔪᑦ ᓯᑯᓯᒪᓕᖅᑎᓪᓗᒍ. 
 
ᑕᐃᒪ ᑕᕝᕙᓂ ᔮᓐᓄᐊᓕᐅᓕᖅᑎᓪᓗᒍ ᑕᐃᒃᑯᐊ ᓇᓄᐃᑦ ᓱᕐᓗ ᓄᖅᑲᖓᔫᔮᓕᓚᐅᕐᒥᔪᑦ ᑐᒥᖃᓐᖏᑐᑦ ᑭᓯᐊᓂ 
ᕕᕗᐊᕆ ᑎᑭᒥᒻᒪᑦ ᓇᓄᕐᓂᑦ ᑕᑯᖃᑦᑕᓕᓚᐅᕆᕗᖓ ᓯᓈᓐᓂᐊᓱᖓ. ᑕᐃᒪᐃᒻᒪᑦ ᐅᖃᖅᑎᑦᓯᔩ, ᐅᖃᖅᐳᖓ 
ᖃᐅᔨᒪᒐᑦᑕ ᑖᒃᑯᐊ ᓇᓄᐃᑦ ᐊᑐᖅᐸᑲᑦᑎᒋᑦ ᐊᑏ ᖃᐅᔨᒪᓐᖏᑦᑐᓄᑦ ᑲᒪᒋᔭᐅᓐᖏᓚᐅᕐᓕᑦ ᐅᕙᒍᑦ ᑲᒪᖔᓚᐅᖅᑕ 
ᐆᒪᔪᖁᑎᑦᑎᓐᓂ. ᓇᑯᕐᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᑲᑎᒪᔾᔪᑎᔅᓴᕗᑦ 4. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ, 
ᑲᑎᒪᔾᔪᑎᔅᓴᕗᑦ 5. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 6. ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓄᑦ ᒪᓕᒐᓕᐅᕐᕕᒻᒧᑦ. ᑎᑭᕋᕐᔪᐊᕐᒧᑦ ᑲᖏᖅᓯᓂᐅᓪᓗ ᓂᒋᖓᓄᑦ ᒪᓕᒐᓕᐅᖅᑎ, ᒥᔅ ᐸᕋᐅᓐ. 
 

ᑲᑎᒪᔾᔪᑎᒃᓴᖅ 6: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳᖅ ᓕᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᖅᓯᔪᒪᓕᖅᐳᖓ ᓄᓕᐊᕇᓐᓂᒃ, ᐅᐃᓕ ᐋᑕᒻᔅ 
ᐊᒻᒪ ᓄᓕᐊᑯᓗᐊ ᒥᐊᓕ. ᐅᐃᓕ ᑕᐃᒪᓐᖓᓂᑦ ᓄᑕᕋᐅᑎᓪᓗᖓ ᖃᐅᔨᒋᐅᓚᐅᖅᓯᒪᒐᒃᑯ ᑰᒡᔪᐊᕌᓗᒻᒥ ᑕᐃᑯᖓ 
ᐃᓕᓐᓂᐊᕆᐊᖅᓯᒪᒡᓗᖓ ᐊᒻᒪᓗ ᑕᐃᑲᓂ ᑲᖏᖅᖠᓂ ᓄᓇᖃᕐᓂᑰᒻᒪᑦ ᑕᐃᑲᓐᖔᖅᖢᓃᓪᓛ  

ᑭᒡᒐᖅᑐᐃᒻᒪᑦ ᓴᓇᑐᓐᖑᓚᐅᕐᒪᑦ ᑕᐃᑲᓐᖓᑦ. ᐃᓚᓗᒃᑖᑯᓗᖏᑦ ᖃᐅᔨᒪᒃᓯᐊᖅᓱᒋᑦ ᐊᒻᒪ ᐅᐃᒪ ᐃᓚᒋᑉᓗᓂᐅᒃ 
ᓴᕆᒪᕆᓗᐊᓵᖅᑕᕋ ᑕᐃᒪᓐᓇ ᐃᓚᒌᑦᑎᓪᓗᒋᑦ.  
 
ᑕᐃᒃᑯᐊᓗ ᐱᖃᑎᖏᑦ ᑭᑑᒻᒪᖔᑕ ᐳᐃᒍᐊᓂᒃᑲᒃᑭᑦ ᑐᓐᖓᓱᓪᓕ. ᐃᓕᑕᕆᕙᒃᑲ ᐊᒻᒪ ᑕᐃᓐᓇ ᐃᓚᒐ ᔮᓇᑦ 
ᐃᓕᑕᕆᖃᑕᐅᑉᓗᒍ. ᑐᓐᖓᓱᓪᓕᑦ ᑕᕝᕙᓂ ᑲᑎᒪᕝᕕᐅᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐸᕋᐅᓐ. ᒪᓕᒐᓕᐅᕐᕕᒻᒧᑦ ᑐᓐᖓᓱᒋᑦᑎ. ᑲᑎᒪᔾᔪᑎᔅᓴᕗᑦ 7. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᑐᓄᓂᕐᒧᑦ, ᒪᒥᐊᓇᖅ.  
 
ᐃᖅᑲᐃᑎᑦᑎᔾᔪᑎᒋᓂᐊᓚᐅᖅᑕᕋ ᐅᓪᓗᒥ ᐊᑐᖅᑳᑲᐃᓐᓇᕈᒪᓪᓗᒍ ᐃᓕᓴᖅᓯᓚᐅᓐᖏᓂᓐᓂ ᐊᐱᕆᖅᑳᓂᐊᖅᑐᒥᑦ, 
ᐃᖅᑲᐃᑎᒍᒪᓪᓗᓯ ᑕᒪᔅᓯ ᒪᓕᒐᓕᐅᖅᑏᑦ ᑖᓐᓇ ᐱᕕᔾᔪᐊᖑᓂᖓᓂ ᐊᐅᓚᑦᑎᐊᕆᐊᖃᕐᓂᖅᐳᑦ ᑕᕝᕙᓂ 
ᒪᓕᒐᓕᐅᕐᕕᐅᑉ ᐃᓗᐊᓂ.  
 
ᒪᓕᒐᓕᐅᖅᑏ ᖃᐅᔨᒪᔪᓯ ᑕᒪᒃᑯᐊ ᐊᐱᖅᓲᑏᑦ ᑭᐅᔾᔪᑏᓪᓗ ᓇᓕᐊᒃᑯᑐᐃᓐᓇᖅ ᐃᒃᓯᕙᐅᑕᒃᑯᑰᖏᓐᓇᕆᐊᖃᕐᖓᑕ. 
ᐃᓂᖅᑎᕆᔾᔪᑎᒋᓚᐅᖅᓯᒪᒻᒥᔭᕋ ᑖᒃᑯᐊ ᐊᑐᖅᑕᐅᖃᑦᑕᖁᓇᒋᑦ ᑎᒃᑯᐊᖅᓯᓂᖅ ᐃᕝᕕ ᐅᖃᐅᓯᖅ, ᑭᓯᐊᓂ ᑕᐃᒃᑯᐊ 
ᐊᐱᖅᓱᖅᑕᓯ ᑭᐅᔨᓯᓘᓐᓃᑦ ᑕᐃᖔᖃᑦᑕᕐᓗᒋᑦ ᑕᐃᓐᓇ ᒥᓂᔅᑕᐅᔪᖅ ᐅᕝᕙᓘᓐᓃᑦ ᒪᓕᒐᓕᐅᖅᑎᐅᔪᖅ.  
 
ᑖᓐᓇ ᓇᓗᓇᓐᖏᔾᔪᑎᒋᒃᑲᓂᕐᓂᐊᖓᑦ ᑕᕝᕙᓂ ᐊᑐᕆᐊᓕᑦᑎᓐᓄᑦ ᑕᑯᒥᓇᕐᓂᖓᓄᑦ ᐊᒻᒪ ᐊᐅᓚᑦᑎᐊᕐᓂᖓᓄᑦ 
ᒪᓕᒐᓕᐅᕐᕕᐅᑉ ᐃᓕᔅᓯᓐᓂ ᐃᖅᑲᐃᑎᑦᑎᔾᔪᑎᒋᔭᕋ ᓯᕗᓪᓕᖅᐹᒥ.  
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 7. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᕐᕚᕐᓗᒃ. 
 

ᑲᑎᒪᔾᔪᑎᒃᓴᖅ 7: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 367 - 2(4): $242 ᒥᓕᐊᓐ ᐊᑐᕐᓂᐊᖅᑐᑦ ᑐᓚᑦᑕᕐᕕᒃᓴᓄᑦ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᑐᑦᑎᐊᓂᐊᖅᐸᕋ ᐅᖃᐅᓯᕆᓵᖅᑕᐃᑦ.  
 
ᐊᐱᖅᓱᕈᒪᔪᖓ ᒥᓂᔅᑕ ᑮᓇᐅᔭᓕᕆᓂᕐᒧᑦ. ᑕᐃᒃᑯᐊ ᐅᖃᐅᓯᕆᖅᑲᐅᔭᒃᑲ ᓱᕐᓗ ᐃᖅᑲᐅᒪᖅᑰᒻᒪᑦ ᖃᐅᔨᒪᒻᒪᓪᓗ 
ᓕᐳᕋᓪ ᒐᕙᒪᒃᑯᑦ ᓴᖅᑭᑦᑎᓚᐅᖅᓯᒪᒻᒪᑕ ᐅᖃᓚᐅᖅᓯᒪᒐᓗᐊᕐᒪᑕ $40-ᒥᓕᐊᓐ ᐅᖓᑖᓂ ᑐᓚᑦᑕᕕᔅᓴᓄᑦ 
ᐃᒃᓴᕐᕕᔅᓴᓄᑦ ᓴᓇᔪᒪᓪᓗᑎᑦ ᑕᒫᓂ ᓄᓇᕗᒻᒥ. ᑭᓯᐊᓂ ᓵᓚᐅᓚᐅᖅᓯᒪᒻᒪᑕ ᑕᐃᓐᓇ ᓴᖅᑭᓚᐅᖅᑎᓐᓇᒍ.  
 
ᑕᐃᓐᓇ ᐅᖃᐅᓯᕆᖅᑲᐅᔭᕋ ᒪᓕᓪᓗᒍ ᐊᐱᕆᔪᒪᔭᕋ ᑖᒃᑯᐊ $242-ᒥᓕᐊᓐ ᓕᐳᕋᓪ ᒐᕙᒪᒃᑯᓐᓂᑦ 
ᓄᒃᑎᖅᑕᐅᓂᐊᖅᑐᑦ ᑕᕝᕗᖓ ᓄᓇᕗᑦ ᒐᕙᒪᒃᑯᖏᓐᓄᑦ. ᐊᑐᕐᓂᐊᖅᐹᑦ ᑕᒪᒃᑯᓄᖓ ᑐᓚᑦᑕᕕᔅᓴᓄᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑖᓐᓇ ᐊᐱᖅᑯᑕᐅᔪᖅ ᑐᕌᖅᑐᖅ ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐃᒪᓐᓇ ᑐᑭᓯᓪᓗᖓ ᑖᒃᑯᐊ $242 ᒥᓕᐊᓐ 
ᐊᑐᖅᑕᐅᓂᐊᖅᐹᑦ ᑐᓚᑦᑕᕕᔅᓴᓄᑦ? ᐋᒡᒐ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓄᓇᑦᓯᐊᖅ ᓂᐅᔅᒥ ᐅᖃᖅᑕᐅᓚᐅᖅᑐᑦ ᓲᓗ ᐃᑳᕝᕕᔅᓴᖅ ᐃᖃᓗᓐᓂ 
ᑰᖓᒍᑦ ᐊᐅᔭᕉᖅ ᓴᓇᔭᐅᓂᐊᖅᑰᖅᑐᖅ. ᐊᓯᖏᓪᓗᒎᖅ ᒥᑦᑕᕐᕕᓐᓄᑦ ᐊᑐᕐᓂᐊᖅᑰᖅᑐᑦ. ᑕᒪᒃᑯᐊ ᒐᕙᒪᒃᑯᓐᓂᑦ 
ᑐᓴᕋᓱᓚᐅᖏᖦᖢᑏᒃ ᑎᑎᕋᖅᑕᐅᔪᕕᓂᐅᕙᑦ ᐱᕙᓪᐊᓕᔪᑎᒍᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐅᓇ ᐊᐱᖅᑯᑎᒋᓵᖅᑕᖓ $242 ᒥᓕᐊᓐ 
ᐊᑐᖅᑕᐅᓂᐊᕐᕆᐊᔅᓴᖓᓂᒃ ᑐᓚᒃᑕᕕᓐᓄᑦ. ᑭᐅᔾᔪᑎᒋᓵᖅᑕᕋ, ᐊᑐᖅᑕᐅᔾᔮᖏᑦᑐᖅ $242 ᒥᓕᐊᓐ, ᑭᓯᐊᓂ ᑖᓐᓇ 
ᐊᕕᑦᑐᖅᓯᒪᓂᐊᕐᒪᓐ ᐊᔾᔨᒌᖏᕈᓘᔭᖅᑐᓄᑦ. ᑖᒃᑯᓄᖓᓗ CGS-ᑯᓐᓄᑦ ᑕᒪᓐᓇ ᐊᐅᓚᑕᐅᓂᐊᖅᖢᓂ, 
ᑲᒪᒋᔭᐅᓂᐊᖅᖢᓂ.  
 
ᑭᓯᐊᓂ ᑐᓚᒃᑕᕕᓐᓄᑦ ᐊᐱᖅᓱᕈᒪᓇᔭᖅᐸᓐ, ᐅᖃᖅᑎᑦᑎᔩ, ᑖᒃᑯᐊ ED&T-ᑯᑦ ᐱᕙᓪᐊᓕᔪᓕᕆᔨᒃᑯᑦ ᒥᓂᔅᑕᖓᓐᓂᒃ 
ᑕᒪᓐᓇ ᑎᒍᒥᐊᖅᑕᐅᒻᒪᑦ ᑖᒃᓱᒪᓕ ᑭᐅᑦᑎᐊᕈᓐᓇᓂᖅᓴᐅᓪᓗᓂᐅᒃ. ᑐᓚᒃᑕᖅᕖᑦ ᒥᒃᓵᓄᑦ ᑖᓐᓇᓕ ᑭᓯᐊᓂ $242 
ᒥᓕᐊᓐ ᐅᖃᐅᓯᕆᖅᑲᐅᔭᕗᑦ ᑖᒃᑯᓂᖓᓕ CGS-ᑯᓐᓂᑦ ᐊᐅᓚᑕᐅᓪᓗᓂ.  
 
ᐊᒻᒪᓗ ᑖᒃᑯᐊ $242 ᒥᓕᐊᓐ ᑕᒪᕐᒥᓕᒫᖅ ᐊᐱᖅᑯᑎᒋᔭᖓ ᑐᑭᓯᓪᓗᒍ, ᑐᓚᒃᑕᕕᓐᓄᑦ ᐊᑐᖅᑕᐅᓂᐊᖅᐹ? ᐋᒡᒐ, 
ᑖᓐᓇ ᑭᐅᔾᔪᑎᒋᖅᑲᐅᕙᕋ, ᑖᓐᓇ $242 ᒥᓕᐊᓐ ᐊᑐᖅᑕᐅᔾᔮᖏᒻᒪᑕ ᑭᓯᐊᓂ ᐊᔾᔨᒌᖏᕈᓘᔭᖅᑐᓄᑦ 
ᐊᑐᖅᑕᐅᓂᐊᖅᑐᑦ. ᑖᒃᑯᐊᓗ ᑲᒪᒋᓂᐊᖅᑐᓂᒋᑦ, ᐅᖃᖅᑎᑦᑎᔩ, ᒪᒥᐊᓇᖅ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒻᒪᖃ ᒥᓂᔅᑕ ᑮᓇᐅᔭᓕᕆᔨᒧᑦ ᐊᐱᕆᒃᑲᓐᓂᕈᒃᑯ, ᐃᓛᒃ ᑕᐃᒪᓐᓇ 
ᐊᐱᕆᖅᑲᐅᖏᑦᑐᖓ ᑭᓯᐊᓂ ᐃᓚᖓ ᐃᒪᐃᓕᓇᓱᖅᑲᐅᒐᓗᐊᖅᐳᖓ. ᐊᐱᕆᔪᓐᓇᖅᓯᕙᕋᖃᐃ, ᑖᓐᓇ 
ᐸᕐᓇᒃᑕᐅᓯᒪᓕᕇᖅᐸ ᑮᓇᐅᔭᖅ $242 ᒥᓕᐊᓐ ᑭᓱᓄᑦ ᐊᑐᖅᑕᐅᓂᐊᕐᒪᖔᓐ. ᐸᕐᓇᒃᑕᐅᓯᒪᓂᖓᓄᖏᓐᓈ 
ᐃᖃᓗᐃᑦ ᐃᑳᕈᑎᔅᓴᖓ, ᐃᑳᖅᕕᔅᓴᖓ ᑕᐃᔭᐅᓯᒪᓕᕇᕈᑎᒋᕚ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᕌᐃᓐᓄᒃ. ᑕᕝᕙᓂ ᐅᖃᐅᓯᕆᖅᑲᐅᔭᓐᓂ 
ᓇᓗᓇᐃᖅᓯᖃᐅᓪᓗᖓ ᑖᒃᑯᓇᓂ ᐱᓕᕆᖃᑎᖃᕈᒪᒻᒪᕆᑉᐳᒍᑦ ᓂᕈᐊᖅᑕᐅᖃᑎᒋᓯᒪᔭᑦᑎᓐᓂᒃ ᑖᓐᓇ 
ᐸᕐᓇᒃᑕᐅᕙᓪᓕᐊᑎᓪᓗᒍ. ᑖᒃᑯᐊ CGS-ᑯᑦ ᑕᒪᑐᒥᖓ ᑎᒍᒥᐊᕐᓂᐊᕐᒪᑕ ᑭᓯᐊᓂ ᑖᓐᓇ ᑮᓇᐅᔭᖅ ᐃᓚᖏᑦ 
ᓇᓗᓇᐃᕌᔾᔪᖅᑲᐅᔭᕋᓗᐊᕗᑦ. ᑕᐃᒃᑯᐊ ᐊᑭᑐᔪᖅᓯᐅᑏᑦ ᐸᕐᓈᓂᒃᓯᒪᔭᕗᑦ ᐊᕐᕌᒍᓄᑦ ᑕᓪᓕᒪᓄᑦ 
ᕿᒥᕐᕈᑲᓐᓂᕆᐊᖃᕐᓂᐊᕐᕋᑦᑎᒍ ᑖᓐᓇ ᑮᓇᐅᔭᖅᑖᓵᖅ ᓄᑖᖅ ᓴᖅᑭᑎᓪᓗᒍ. ᑕᒪᒃᑯᐊ ᖃᓄᖅ 
ᐱᒋᐊᒃᑲᓐᓂᕈᓐᓇᖅᐱᑎᒍ.  

ᑖᓐᓇᓗ ᑐᓚᒃᑕᕐᕕᒃ ᐃᒻᒪᖄ ᖃᓄᕐᓕ ᐃᒪᕐᒥᐅᑕᓕᕆᔨᒃᑯᑦ ᖃᓄᖅ ᑕᒪᑐᒥᖓ ᐱᒋᐊᖅᓯᒪᓕᕐᒪᖔᑕ ᑖᒃᓱᒪᓕ 
ᒥᓂᔅᑑᖃᑎᒪ ᑭᐅᑦᑎᐊᕈᓐᓇᖅᖢᓂᐅᒃ. ᑭᓯᐊᓂ ᑖᒃᑯᐊ ᑮᓇᐅᔭᐃᑦ ᓇᓗᓇᐃᖅᑲᐅᔭᕗᑦ ᖃᓄᓪᓚᕆᐊᓐᓄᑦ 
ᐊᑐᓂᐊᕐᒪᖔᑕ ᓱᓕ ᑕᒪᒃᑭᓪᓗᒋᑦ ᓇᓗᓇᐃᖅᓯᒪᖏᑕᕗᑦ ᐃᑲᔪᖅᑕᐅᔭᕆᐊᖃᕐᓂᐊᕐᕋᑦᑕ 
ᒪᓕᒐᓕᐅᖅᑎᐅᖃᑎᑦᑎᓐᓄᑦ ᑕᕝᕙᓂ ᐃᒡᓘᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐃᓛ ᓂᕆᐅᓇᕐᒪᓐ ᐅᐱᓐᖔᖅ ᑲᑎᒪᑐᐃᓐᓇᕆᐊᖃᑦᑐᒍᑦ ᒪᓕᒐᓕᐅᖅᑏᓐ. 
ᐅᐱᓐᖔᖅ ᑲᑎᒪᓂᐊᕈᑦᑕ ᑖᓐᓇ ᐅᐱᓐᖔᖅ ᑎᑭᓚᐅᖅᑎᓐᓇᒍ ᐸᕐᓇᒃᓯᒪᕙᓪᓕᐊᓂᐊᖅᐸ ᐅᕙᒍᓪᓕ ᐃᓚᐅᑎᓪᓗᑕ 
ᑮᓇᐅᔭᖅ ᐊᕕᑦᑐᖅᑕᐅᓂᕆᓂᐊᖅᑕᖓ ᑕᒪᒃᑯᓄᖓ ᐊᑭᑐᔪᖅᓯᐅᑎᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖏᓛᖅ ᐃᓛᒃ ᑖᒃᑯᐊ ᐱᓕᕆᖃᑎᒌᓐᓇᕋᑦᑎᒍ 
ᑐᓚᒃᑕᕕᓐᓄᑦ, ᐃᓛᒃ ᑮᓇᐅᔭᐃᑦ ᐊᒻᒪᓗ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑑᖃᑎᒋᔭᒪ ᑖᒃᓱᒪ ᑲᒪᒋᓪᓗᓂᒋᑦ.  
 
ᑭᓯᐊᓂ ᑖᒃᑯᐊ ᐸᕐᓇᐸᓪᓕᐊᑎᓪᓗᑎᒍ ᑖᒃᑯᐊ ᐊᑐᕆᐊᖃᕐᓂᐊᕐᒥᒐᑦᑎᒍ ᐊᑭᑐᔫᑎᔅᓴᓄᑦ ᐸᕐᓇᐅᑎᒋᕙᑦᑕᕗᑦ ᐃᒡᓘᑉ 
ᐃᓗᐊᓂ ᒪᓕᓪᓗᒋᑦ. ᓲᕐᓗ ᐱᓕᕆᕝᕖᑦ ᖃᐅᓇᓱᖃᑎᒋᓪᓗᒍ ᒪᓕᒐᓕᐅᖅᑎᕗᓪᓗ ᖃᐅᔨᓇᓱᖃᑎᒋᓪᓗᒋᑦ, ᑕᒪᒃᑯᐊ 
ᐊᑐᕆᐊᖃᓲᕆᔭᕗᑦ ᐊᑭᑐᔫᖅᓯᐅᖅᑎᒃᑯᓐᓅᕐᓂᐊᖅᑎᓪᓗᑕ ᑖᒃᑯᐊ ᐊᑐᕐᓗᒋᑦ ᑭᓯᐊᓂ ᑕᒪᓐᓇ 
ᐱᕙᓪᓕᐊᓂᐊᕋᑦᑎᒍᑦ.  
 
ᑕᐃᒪ ᐱᕕᒃᓴᖃᖅᑐᖅ ᑭᓯᐊᓂ ᒫᓐᓇᑲᐅᑎᒋ ᐅᓪᓗᒥ ᒫᓐᓇᐅᔪᖅ ᐅᓪᓗᒥᐅᔪᕐᖏᓛᖅ ᐅᖃᕈᓐᓇᓐᖏᓚᖓ ᑖᒃᑯᐊ 
ᑭᓱᒧᑦ ᐊᑐᕐᓂᐊᕐᒪᖔᑕ ᓱᓕ ᐸᕐᓇᒃᑕᐅᔭᕆᐊᖃᕐᒪᑕ ᐃᓚᖏᑦ. ᑖᒃᑯᐊᓗ ᐊᖏᖅᑕᐅᕌᓂᒃᓯᒪᔪᑦ 
ᐊᖏᕈᑎᒋᐊᓂᒃᓯᒪᔭᕗᑦ ᐊᑭᑐᔪᖅᓯᐅᑎᒃᓴᐃᑦ ᑖᒃᑯᐊᓗ ᕿᒥᕐᕈᒃᑲᓐᓂᕐᓗᑎᒍᑦ. ᑕᒪᒃᑯᐊ ᐱᔭᕆᐊᑐᓂᐊᖅᑑᓗᐊᑦ 
ᑭᓯᐊᓂ ᒫᓐᓇ ᐱᕙᓪᓕᐊᔪᓐᓇᕐᓂᐊᖅᑕᕗᑦ ᓇᓗᓇᖅᑯᐃᔨᖏᖦᖢᓂ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᖕᓇᖓᓄᑦ, ᒥᔅᑕ ᑰᓕ. 
 
ᐊᐱᖅᑯᑦ 368 - 2(4): ᓄᓇᒋᓐᖏᑕᒥ ᐃᓕᓐᓂᐊᕐᕖᑦ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᓂᐊᖅᑕᕋ ᐃᓕᓐᓂᐊᖅᑐᓕᕆᓂᐅᑉ ᒥᓂᔅᑕᖓᓄᑦ.  
 
ᓯᕗᓪᓕᖅᐹᒥᒃ, ᐊᒥᓱᑦ ᑐᓴᐅᒪᓕᕐᒪᑕ, ᐅᖃᖅᑏ, ᑕᐃᒃᑯᐊ ᓄᓇᕗᒻᒥᐅᑦ ᐃᓕᓐᓂᐊᕆᐊᖃᑦᑕᓚᐅᖅᓯᒪᔪᕕᓃᑦ 
ᑕᒪᐅᖓ ᓄᓇᕘᒥ ᓄᓇᒥᖕᓂᑦ ᐊᐅᓪᓚᖅᖢᑎᒃ ᑕᒪᐅᖓ ᐃᖃᓗᖕᓄᓪᓘᓐᓃᑦ ᔭᓗᓇᐃᕝᒧᓪᓘᓐᓃᑦ 
ᑯᒃᔪᐊᕌᓗᖕᒧᓪᓘᓐᓃᑦ. ᒫᓐᓇ ᑕᒪᒃᑯᐊ ᐊᒥᓱᑦ ᐊᒃᓱᕉᓴᒃᓯᒪᓕᕐᒪᑕ ᑕᐃᒃᑯᐊ ᐊᑭᓕᐅᑎᒋᔭᐅᓂᐊᓚᐅᖅᑑᒐᓗᐊᑦ 
ᐃᓕᓐᓂᐊᕐᓂᕕᓂᖏᓐᓄᑦ. ᐃᒫᒃ ᐱᔾᔪᑎᖃᕐᓂᕋᕐᒪᑕ ᐊᓯᐅᓯᒪᓂᕋᐃᓪᓗᑎᒃ ᒐᕙᒪᑐᖃᒃᑯᑦ ᐅᕝᕙᓘᓐᓃᑦ 
ᑐᑭᓯᒋᐊᕈᑏᑦ ᓇᓂᔭᐅᔪᓐᓇᓐᖏᑦᑐᒡᒎᖅ ᒐᕙᒪᑐᖃᒃᑯᑦ ᐅᖃᖅᑕᕐᒪᑕ.  
 
ᑖᓐᓇ ᐃᓕᑕᕆᒐᓗᐊᖅᑕᕋ ᓄᓇᕗᑦ ᑕᒪᑐᒥᖓ ᐱᔪᓐᓇᕐᓂᖃᖏᒻᒪ ᐊᐅᓚᑦᑎᓂᕐᒥᒃ ᑕᐃᒃᑯᐊ 
ᐱᓕᕆᐊᖑᓚᐅᖅᓯᒪᓂᖓᑦᑕ ᒥᒃᓵᓄ. ᑭᓯᐊᓂᓕ ᐆᒥᖓ ᐱᓕᕆᐊᖃᖅᑐᒍᑦ, ᓄᓇᕗᑦᒥᐅᓂᑦ ᐊᒃᓱᕉᑎᖃᕆᐊᖃᕋᑦᑕ, 
moral responsibility.  

ᑖᓐᓇ ᐱᔾᔪᑎᒋᓪᓗᒍ, ᒥᓂᔅᑕᖃᐃ ᐅᕗᖓ ᐃᒡᓗᒧᑦ ᐅᖃᕈᓐᓇᖅᐳᖅ, ᐅᖃᖅᑏ, ᓇᓗᓇᐃᑦᑎᐊᕆᐊᕐᓗᓂ ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᖃᕋᓗᐊᕐᒪᖔᑕ ᓄᓇᑦᓯᐊᒥᒃ ᒫᓂᑑᐸᒥᒃ ᒐᕙᒪᑐᖃᒃᑯᓐᓂᒃᓘᓐᓃᑦ ᑕᐃᒃᑯᐊ 
ᐃᑲᔪᕆᐊᕐᓗᒋᑦ ᐃᓕᓐᓂᐊᖅᑐᕕᓃᑦ ᐃᑲᔪᖅᑕᐅᔪᓐᓇᖏᓐᓂᕋᖃᑦᑕᖅᑐᑦ ᓇᓂᔭᐅᔪᓐᓇᖅᓯᖁᓪᓗᒋᑦ ᑕᒪᒃᑯᐊ 
ᐃᓕᓐᓂᐊᕐᓚᐅᕐᓂᕕᓂᖏᑦ ᐊᒻᒪᓗ ᐊᑭᓕᖅᑕᐅᔪᓐᓇᖅᓯᖁᓪᓗᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᓱᓕᔪᖅ ᒪᓕᒐᓕᐅᖅᑎ. ᒐᕙᒪᑐᖃᒃᑯᑦ 
ᑲᒪᒋᖕᒪᒍ ᑕᐃᒃᑯᓄᖓ ᐃᓕᓐᓂᐊᕆᐊᖃᑦᑕᓚᐅᖅᑐᓄᑦ ᐊᑭᓕᖅᑕᐅᓂᖏᓐᓄᑦ. ᑭᓯᐊᓂᓕ, ᐅᕙᒍᑦᑕᐅᖅ 
ᐱᓕᕆᔭᕆᐊᖃᕐᒥᒐᑦᑕ ᓄᓇᕕᒻᒥ ᐅᖃᐅᔾᔭᐅᓯᒪᓪᓗᑕ ᒥᓂᔅᑕᐅᔪᒧᑦ ᐃᑲᔪᖃᑦᑕᖁᔭᐅᓪᓗᑕ, ᐱᓗᐊᖅᑐᒥᒃ 
ᑯᔾᔪᐊᕌᓗᖕᒧᑦ ᐃᓕᓐᓂᐊᕆᐊᖅᐸᒃᑐᒥᓂᕐᒧᑦ.  
 
ᑕᐃᒃᑯᐊ ᑎᑎᖅᑲᖁᑎᖏᓐᓂᑦ ᐃᑲᔪᕋᓱᐊᖅᓯᒪᓕᖅᑐᒍᑦ ᑕᒪᒃᑯᐊᓗ ᐃᓕᓐᓂᐊᕆᐊᖃᖅᑐᒥᓃᓪᓗ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐃᑲᔪᖅᑕᐅᓪᓗᑕ, ᒥᓂᔅᑕᒧᓪᓗ ᐃᑲᔪᖅᑕᐅᓪᓗᑎᒃ. ᑐᑭᓯᒋᐊᕈᑎᒃᓴᓂᒃ ᐱᑎᑦᑐᒋᑦ, 
ᓱᓕᔾᔪᑎᒋᓂᐊᖅᑕᖏᓐᓄᑦ ᑕᐃᒃᑯᓄᖓ ᐃᓕᓐᓂᐊᕆᐊᖃᑦᑕᓚᐅᖅᑐᓄᑦ. ᖁᔭᓐᓇᒦᒃ ᐅᖃᖅᑏᑦ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐃᓚᒃᑲᓐᓂᕈᒪᑐᐃᓐᓇᖅᑕᕋ. ᑖᓐᓇ ᑐᑭᓯᓇᑦᑎᐊᕐᓂᕐᖓᑦ. ᑕᒪᒃᑯᐊ ᐃᓚᖏᑦ 
ᓇᓂᔭᐅᓯᒪᔫᒐᓗᐊᑦ ᒐᕙᒪᑐᖃᒃᑯᓐᓄᑦ ᐊᕐᕌᒍᓂᑦ ᓯᕗᓪᓕᖅᐹᒥᒡᒎᖅ ᓇᓂᔭᐅᑎᓪᓗᒍ ᑭᓯᐊᓂ ᑭᖑᓂᐊᒍᑦ 
ᐱᑕᖃᖏᓐᓂᕋᕐᒪᑕ. ᐅᐱᓇᓗᐊᖏᒻᒪᑦ, ᑕᐃᒃᑯᐊᖃᐃ ᐊᑭᓖᔪᒪᖏᓐᓂᑯᒧᑦ.  
 
ᓯᕗᓪᓕᖅᐹᑦ, ᑕᐃᒪᓕ ᑐᑭᓯᐅᒪᓕᕋᒪ ᐊᒥᓱᑦ ᐃᓕᓐᓂᐊᕆᐊᖃᑦᑕᓚᐅᖅᑐᑦ ᑯᔾᔪᐊᕌᓗᖕᒥ, ᐊᒃᓱᕈᕈᑎᖃᓕᕐᒪᑕ 
ᑐᑭᓯᒋᐊᕈᑎᒃᓴᓂᒃ ᐃᒫᒃ ᐃᓕᓐᓂᐊᕆᐊᖃᑦᑕᓚᐅᕋᓗᐊᕐᒪᖔᑕ ᐊᑭᓕᖅᑎᑕᐅᔾᔪᑎᒃᓴᖓᓄᑦ ᒥᓂᔅᑕ ᐊᖏᕈᓐᓇᖅᐸ 
ᐅᕙᓂ ᐅᖃᖃᑎᖃᕐᓂᐊᕐᖓᑦ ᑕᐃᒃᑯᓄᖓ ᐅᐃᓂᐸᐃᒡᒦᑦᑐᒧᑦ ᑕᒪᓐᓇᓗ ᐊᖅᑮᓇᓱᒃᓗᒍ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐊᑭᓕᖅᑕᐅᔾᔪᑎᐅᔪᑦ 
ᐃᓕᓐᓂᐊᕆᐊᖃᑦᑕᓚᐅᖅᓯᒪᔪᓄᑦ ᑲᒪᒋᔭᐅᓯᒪᖕᒪᑕ ᒐᕙᒪᑐᖃᒃᑯᓐᓂᑦ. 
 
ᐃᒪᐃᒐᓱᒃᓯᒪᔪᒍᓪᓕ, ᒐᕙᒪᑐᖃᒃᑯᓪᓗ ᑕᒪᒃᑯᐊ ᐃᓱᒫᓘᒍᑕᐅᔪᑦ ᐅᖃᐅᓯᐅᖃᑦᑕᖅᑐᑦ, 
ᐱᔭᕆᐊᑭᓐᓂᖅᓴᐅᓕᖅᑑᒐᓗᐊᑦ ᐃᓕᓐᓂᐊᕆᐊᖃᑦᑕᓚᐅᖅᓯᒪᓂᕋᕈᕕᑦ. ᐅᒃᑑᑎᒋᓗᒍ, ᐊᔾᔨᖓᓂᑦ 
ᕿᒥᕐᕈᐊᒐᓕᐊᖑᕙᒃᑐᒥᓂᕐᓂᒃ ᐱᑕᖃᕐᓂᖅᑲᑦ ᐅᕝᕙᓘᓐᓃᑦ ᐃᓕᓐᓂᐊᕆᐊᖃᑎᒋᔭᒥᓂᕐᓂᒃ ᑎᑎᕋᖅᐸᑕ, ᑕᐃᒫᒃ 
ᐱᓇᓱᒃᐸᓪᓕᐊᓕᕐᒥᔫᒐᓗᐊᑦ. 

ᑭᓯᐊᓂᓕ ᐅᕙᑦᑎᓐᓂᑦ, ᐊᒡᓚᕝᕕᑦᑎᓐᓂᑦ ᐅᖃᖃᑎᒋᖃᑦᑕᕐᒥᔭᕗᑦ ᐊᓯᖏᓐᓂᑦ ᒫᓂᑑᕙᒥᓗ ᐊᔪᕐᓇᖏᑉᐸᑦ 
ᐃᑲᔪᕈᓐᓇᕐᓂᐊᕋᑦᑕ ᑕᐃᒃᑯᓂᖓ ᐱᔭᐅᔭᕆᐊᖃᕐᑐᓂᑦ ᐃᓕᓐᓂᐊᕆᐊᖅᐸᑦᑐᒥᓂᕐᓄᑦ.  
 
ᐅᖃᖅᑏ, ᑭᓯᐊᓂᓕ ᑕᒪᒃᑯᓂᖓ ᑎᓕᓯᓯᒪᓗᐊᓐᖏᓇᑦᑕ ᑕᐃᒃᑯᓄᖓ 
ᐊᑭᓕᐅᔾᔭᐅᔭᕆᐊᖃᕈᑎᒋᓚᐅᖅᑕᕋᓗᐊᖏᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ: ᐱᖃᑖ ᐊᐱᖅᑯᑎᒋᔭᕋ. ᐊᒥᓲᒻᒪᑕ ᐃᓕᓐᓂᐊᖅᑐᑦ ᐃᑲᔪᖅᑕᐅᒋᐊᓖᑦ ᐊᒻᒪ ᐅᖓᓯᓗᐊᖅᖢᑎᑦ 
ᐅᖃᓕᒫᒐᖃᕐᕕᖃᓐᖏᒃᖢᑎᓪᓗ School Year Book-ᖃᖃᑦᑕᓚᐅᖅᑐᑦ. ᑭᓯᐊᓂ ᑕᐃᒃᑯᐊ records 
ᓇᓂᔭᐅᔪᓐᓇᕐᒪᑕ ᒐᕙᒪᒃᑯᑦ ᐃᒋᑦᑎᑐᐃᓐᓇᖁᔭᐅᕙᓐᖏᒻᒪᑕ Archives-ᓃᑦᑐᒃᓴᐅᔪᓪᓘᓐᓃᑦ ᐊᒻᒪ ᐃᓚᖏ 
ᐃᓕᓐᓂᐊᖅᑐᑦ ᐅᖃᕈᓐᓈᓂᖏᒃᖢᑎᑦ ᐊᒻᒪᓗ ᒪᓕᒐᓕᕆᔨᑖᕈᓐᓇᖏᒃᖢᑎᑦ. ᐊᔪᕐᓇᖅᑰᔨᓐᖏᒃᑲᓗᐊᕐᒪᑦ 
ᐃᑲᔪᖅᑕᐅᓗᑎᑦ ᒐᕙᒪᒃᑯᑦᑎᓐᓄᑦ, ᑖᑦᓱᒧᖓ ᒥᓂᔅᑕᐅᔪᒧᑦ, ᐃᒻᒪᖃ Affidavit-ᒥᓪᓘᓐᓃᑦ ᐅᕙᖓ ᐅᓇᐅᕗᖓ 
ᐃᓕᓐᓂᐊᓚᐅᖅᑐᖅ ᐅᐃᓂᓚᐅᖅᑐᖓ ᐊᑎᕋ ᐊᓯᓐᖑᓚᐅᖅᑐᖅ, ᐄ, ᐊᔪᖅᑎᑕᐅᖃᑦᑕᕐᒪᑕ.  
 
ᑖᓐᓇ ᐱᔾᔪᑎᒋᓪᓗᒍ, ᒥᓂᔅᑕᖃᐃ ᓇᓗᓇᓐᖏᔾᔫᒥᔪᒥᑦ ᓄᓇᓕᓐᓄᑦ ᐅᕝᕙᓘᓐᓃᑦ ᓄᓇᕗᑦ ᑐᓐᖓᕕᒃᑯᑦ 
ᐱᓕᕆᖃᑎᒋᓗᒋᑦ ᐆᒃᑐᕆᐊᒃᑲᓐᓂᕈᓐᓇᖅᐱᓰ? Timelines-ᖃᕐᒪᑕ ᒐᕙᒪᑐᖃᒃᑯᑦ Expire-ᖏᓐᓂᖓᓂ the 
timeline. (ᑐᓵᔨᑎᒍᑦ) ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐊᐅᓚᓐᖏᓇᑦᑎᒍ ᐅᖃᕋᓱᒃᑲᓗᐊᖅᑐᒍᑦ 
ᓄᓇᕗᒻᒥᐅᑕᐅᔪᓂᑦ ᐃᑲᔪᖅᑕᐅᔪᓐᓇᖏᑦᑐᖅᑲᐃ, ᐃᓛ, ᐊᔪᕐᓇᑐᖅᓯᐅᖅᐸᑕ ᑖᒃᑯᓄᖓ ᐱᓇᓱᓪᓗᑎᑦ 
ᕿᐱᓗᒃᑕᐅᓯᒪᑉᐸᑕᓘᓐᓃᑦ ᑎᑎᖅᑲᖃᓐᖏᓗᐊᕐᓂᖏᓐᓄᑦ ᐃᑲᔪᕋᓱᐊᕈᓐᓇᑎᐊᖅᑕᕗᑦ.  
 
ᑕᐃᒃᑯᓂᖓ ᐱᓇᓱᑦᑎᓪᓗᒋᑦ ᐃᑲᔪᖅᑎᖃᕆᐊᑐᓐᖏᒻᒪᕆᑦᑐᖅ ᒪᓕᒐᑎᒍᑦ. ᑖᒃᑯᐊᓕ ᓇᓗᓇᐃᖅᓯᓪᓚᕆᒋᐊᖃᕐᖓᑕ 
ᐃᓕᓐᓂᐊᕆᐊᖃᑦᑕᓚᐅᕐᖓᑕ ᑕᐃᑯᖓ ᐱᔭᕆᐊᑐᑎᒐᓱᓐᖏᑕᕗᑦ ᐱᔭᕆᐊᑭᓐᓂᖅᓴᐅᑎᒐᓱᑦᑕᕗᑦ.  
 
ᖁᔭᓐᓇᒦᕈᒪᔭᕗᑦ ᑖᓐᓇ ᒪᓕᒐᓕᐅᖅᑎᐅᔪᖅ ᑖᒃᑯᓂᖓ ᓴᖅᑮᔪᓐᓇᕐᒐᑦ ᑕᒪᒃᑯᓄᖓ ᓄᓇᕗᒻᒥᐅᑕᐅᔪᓂᑦ 
ᐃᓕᓐᓂᐊᕆᐊᖃᑦᑕᖅᑐᒥᓃ ᐊᑭᓕᖅᑕᐅᔪᓐᓇᐃᓕᐅᖅᑲᔪᑦ. ᑖᒃᑯᓄᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᕈᓐᓇᖅᑐᑦ  
ᐃᑲᔪᖅᑎᑦᑎᕙᑦᑐᒍᑦ ᑕᐃᒃᑯᐊ ᑐᑭᓯᒋᐊᕈᑎᔅᓴᐅᓂᐊᖅᑐᑦ ᐱᓇᓱᓐᓂᐊᕋᑦᑎᒍ. ᑕᐃᒃᑯᐊ 
ᐊᑭᓕᖅᑕᐅᔭᕆᐊᖃᓪᓚᕆᒃᑲᓗᐊᕐᖓᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᑰᓕ. 

ᑰᓕ: ᖁᔭᓐᓇᒦᖅᖢᒍ ᒥᓂᔅᑕ ᑐᑭᓯᑦᑎᐊᕋᓗᐊᖅᑐᒍᑦ ᐅᓇ ᒐᕙᒪ ᐱᔪᓐᓇᕐᓂᕆᓐᖏᓇᑦᑎᒃᑯ ᒐᕙᒪᑐᖃᒃᑯᑦ 
ᐱᔪᓐᓇᕐᓂᕆᒻᒪᒍ. ᑭᓯᐊᓂ ᐃᓄᖁᑎᒋᒐᑦᑎᒍ (ᑐᓵᔨᑎᒍᑦ) ᐊᑭᓕᖅᑕᐅᔭᕆᐊᖃᕐᖓᑕ. (ᑐᓵᔨᒃᑰᕈᓐᓃᖅᑐᖅ) 
ᐃᓕᓐᓂᐊᖅᑐᕕᓃᑦ ᓱᓕᔪᓐᓇᐅᑎᖃᖅᑐᑦ ᑕᐃᑲᓃᓚᐅᖅᑐᑦ ᐃᓕᓐᓂᐊᕕᒻᒥ ᐅᕙᓂᓘᓃ ᐃᖃᓗᓐᓂ ᔭᓗᓇᐃᕝ. 
(ᑐᓵᔨᑎᒍᑦ) ᓱᓕᔪᓐᓇᐅᑎᒥᑦ ᐱᑕᓕᒃ.  
 
ᑭᓯᐊᓂᓕ ᒐᕙᒪᑐᖃᒃᑯᑦ ᑕᐃᒃᑯᐊ ᐱᔭᕆᐊᖃᕋᓗᐊᕐᖓᑕ ᓴᖅᑮᒋᐊᖃᕐᖓᑕ ᑎᑎᖅᑲᓂᑦ ᒥᓂᔅᑕᐅᔪᖅ 
ᒐᕙᒪᑐᖃᒃᑯᓐᓂ. ᑕᐃᓐᓇᓗᑭᐊᖅ ᐅᖃᕋᓱᒃᐳᖃᐃ ᐃᒪᐃᓕᖓᑐᐃᓐᓇᕋᓱᒻᒪᑕ ᐃᓚᐃᓐᓇᑯᓪᓗᖏᓐᓄᑦ ᐅᖃᕋᓱᑦᑐᑎᑦ 
ᐊᑕᐅᓯᕐᒥᑦ ᐊᕐᕌᒍᒥ ᐃᓕᓐᓂᐊᕆᐊᕐᓂᕐᖓᑕ ᒐᕙᒪᑐᖃᒃᑯᑦ.  
 
ᒥᓂᔅᑕᐅᔪᖅ ᐅᖃᖃᑦᑕᕆᐊᓕᒃ ᒥᓂᔅᑕᖓᓐᓄᑦ ᒐᕙᒪᑐᖃᒃᑯᑦ ᑖᓐᓇ ᓴᓐᖏᓂᖃᓛᖑᒻᒪᑦ ᐱᔪᓐᓇᓛᖑᓪᓗᓂᓗ. 
ᖁᔭᓐᓇᒦᒃ. ᐱᔪᓐᓇᓂᐊᖅᑳ?  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᓪᓗᒍ ᒪᓕᒐᓕᐅᖅᑎᐅᔪᖅ 
ᓴᖅᑮᔪᓐᓇᖑᐊᖅᑕᔅᓯᓇᕐᖓᑦ. ᖃᐅᔨᒪᒐᑦᑕ ᒪᓕᒐᓕᐅᖅᑎᖃᕐᒥᒐᑦᑕ ᑲᓇᑕᒥ ᑖᓐᓇᓗ ᒐᕙᒪᑐᖃᒃᑯᓐᓄᑦ ᑲᒪᒋᔭᐅᒻᒪᑦ 
ᑕᐃᓐᓇᑦᑕᐅᖅ ᐊᖅᑯᑎᒋᔭᐅᔪᓐᓇᒥᒻᒪᑦ ᖃᕆᑕᖅ-ᓕᓐᑎᐅᓪ ᑖᔅᓱᒧᖓ ᑮᓇᐅᔭᑎᒍᑦ ᑲᒪᒋᔭᐅᓂᖏᓐᓄᑦ.  
 
ᐅᕙᒍᓪᓕ ᒫᓂ ᓄᓇᕗᒻᒦᑎᓪᓗᑕ ᒐᕙᒪᒃᑯᓐᓂ ᐅᖃᐅᔾᔭᐅᒍᑦᑕ ᐃᑲᔪᕆᐊᕈᓐᓇᖅᑐᒍᑦ ᐊᒻᒪᓗ 
ᑐᓐᖓᓱᑦᑎᑦᑎᑐᐃᓐᓇᑎᐊᖅᑐᒍᑦ ᓄᓇᕗᒻᒥᐅᖑᖃᑎᑦᑎᓐᓂ ᐃᑲᔪᕈᓐᓇᕈᑦᑕ ᐃᑲᔪᕋᓱᓐᓂᐊᕋᑦᑕ 
ᐊᑭᓕᖅᑕᐅᔭᕆᐊᖃᖅᓯᒪᔫᒐᓗᐊᓐᓂ ᐱᓚᐅᖅᓯᒪᓐᖏᑦᑐᓂᑦ ᑐᑭᓯᒃᑲᓐᓂᕈᒪᓐᓂᖅᑲᑕ.  
 
ᑭᓯᐊᓂᓕ ᒪᓕᒐᓕᐅᖅᑎ ᐅᖃᖅᑲᐅᒪᓂᓛᒃ ᑖᓐᓇ ᒐᕙᒪᑐᖃᒃᑯᓐᓂᒃ ᑲᒪᒋᔭᐅᒻᒪᑦ. ᒐᕙᒪᑐᖃᒃᑯᓐᓂ 
ᐅᖃᐅᓯᕆᓂᐊᖅᑕᕋ ᑭᓱᓂᒃ ᐊᑲᐅᖏᓕᐅᕈᑕᐅᔪᓂᒃ ᐋᖅᑭᒃᓱᐃᖃᑎᒋᓇᓱᓪᓗᒋᑦ. ᑕᐃᒪᐃᒐᓱᐊᖃᑦᑕᖅᓯᒪᔪᒍᑦ 
ᑕᖅᑭᓂ ᐊᒥᓱᓂ ᐊᓂᒍᖅᑐᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᒥᔅᑕ ᑐᑐ. 
 
ᐊᐱᖅᑯᑦ 369 - 2(4): ᑕᐃᒫᑦᑎᐊᖅ ᐃᖃᓗᒐᓱᒃᑕᐅᔪᓐᓇᖅᑐᑦ ᓄᓇᕘᒧᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᐊᐱᖅᓱᕈᒪᔪᖓ ᒥᓂᔅᑕᕆᔭᖓᓄᑦ ᐱᕙᓪᐊᓕᔪᓕᕆᓂᕐᒧᑦ 
ᓄᑦᑕᐅᓯᕆᓂᕐᒧᓪᓗ ᑲᒪᔪᒧᑦ.  
 
ᐅᖃᖅᑏ, ᒪᓕᒐᓕᐅᖅᑎ ᐅᖃᐅᓯᖓᓂ ᐅᓪᓗᒥ ᐅᖃᐅᓯᖃᖅᑲᐅᒐᒪ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᒃᓱᐊᓗᒃ 
ᐊᑲᔅᓴᖏᓐᓇᑦᑕ ᐱᔾᔪᑎᒋᓪᓗᒋᑦ ᐃᓚᐃᓐᓈᕆᒻᒪᑕ ᓄᓇᕗᒻᒥ ᐃᖃᓪᓕᐊᖅᑎᐅᔪᓄᑦ. ᑐᑭᓯᔪᖓ ᑲᑎᒪᖃᑎᖃᓚᐅᕐᒪᑕ 
ᐊᒃᑐᖅᑕᐅᓯᒪᔪᓂᒃ ᓄᓇᕗᒻᒥ ᐃᖅᑲᓇᐃᔭᖅᑎᖏᓪᓗ ᕕᕝᕗᐊᕆ 13-ᖑᑎᓪᓗᒍ ᐊᕐᕌᒍᒋᔭᑦᑎᓐᓂ, ᐃᓛ 
ᑕᖅᑭᒋᔭᑦᑎᓐᓂ.  
 
ᑐᓴᖅᑎᑕᐅᖅᑲᐅᒻᒥᒐᒪ ᑕᐃᑲᓂ ᑲᑎᒪᓂᖃᑦᑎᓪᓗᒋᑦ ᓯᕗᕐᖓᒍᓪᓘᓐᓃᑦ,  



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᓄᑦᑎᕆᓂᕐᒧᓘᓐᓃᑦ ᐅᖁᒪᐃᓂᕐᓂᒃ ᓴᖅᑭᑦᑎᓛᓂᐊᕐᓂᕋᐃᖏᑦᖢᑎᒃ ᑭᓯᐊᓂ ᑐᓴᕋᓱᐊᓚᐅᖅᑎᓪᓗᒋᑦ ᓄᓇᕗᒻᒥ 
ᐃᖃᓪᓕᐊᖅᑎᐅᔪᓄᑦ. ᑕᐃᓐᓇ ᑲᑎᒪᓂᐊᖅᓱᒋᔭᐅᓚᐅᖅᑐᖅ ᑕᐃᒪᓐᓇ 18-ᖑᑎᓪᓗᓂ. ᑭᓯᐊᓂ ᑕᐃᒃᑯᐊ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ, ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑐᓐ ᐅᖃᓕᖅᖢᑎᒃ ᐊᐱᕆᔭᐅᒐᒥᒃ ᑭᓯᐊᓂ 
ᑖᒃᑯᐊᒎᖅ ᐅᖁᒪᐃᓐᓃᑦ ᖃᓪᓗᓈᓄᑦ ᓄᓇᖓᓐᓃᑦᑐᒧᑦ ᐃᖃᓪᓕᐊᖅᑎᐅᔪᓄᑦ ᑐᓂᔭᐅᒻᒪᑕ.  
 
ᐊᒻᒪᓗᒃᑕᐅᖅ ᑐᓴᓚᐅᖅᑐᖓ, ᐅᖃᖅᑏ, ᑎᑎᖅᑲᓂ ᐊᐅᓚᑎᑦᑎᓚᐅᕐᒪᑕ ᐃᒪᕐᒥᐅᑕᓕᕆᔨᒃᑯᑦ ᐱᓕᕆᕕᖓᓐ 
ᐊᖅᑯᑎᒋᓪᓗᓂᔾᔪᒃ ᑕᐃᒃᑯᐊ ᐊᒃᑐᖅᑕᐅᓯᒪᔪᑦ. ᐊᔾᔨᒋᓪᓗ ᐊᐅᓚᖅᑎᑕᐅᓪᓗᑎᒃ ᐊᒡᒍᑐᖅᓯᒪᓂᕐᒥᒃ 
ᑐᑭᒧᐊᑦᑎᑦᑎᔨᐅᔪᒧᑦ ᐃᒪᕐᒥᐅᑕᓕᔨᒃᑯᓐᓄᑦ ᓂᐅᕙᓐᓛᓐ-ᓛᐸᑐᐊᒥᐅᓂ ᑕᐃᒃᑯᐊᓗ ᑕᒪᐅᖓ ᑲᓇᑕᐅᑉ ᕿᑎᐊᓄᑦ 
ᐊᑦᓛᓐᑎᒃᓗ ᒥᒃᓵᓃᑦᑐᓄᑦ ᐊᔾᔨᖏᓐᓂᒃ ᑎᑎᖅᑲᓂᒃ ᐊᐅᓚᑎᑦᑎᓚᐅᖏᑦᑐᓐ. ᖃᐅᔨᒪᑎᑦᑎᓇᑎᒃ ᑕᐃᒃᓱᒪᓂ 
ᐱᓂᐊᕐᓇᐅᑎᓪᓗᒍ ᑖᓐᓇ. 
 
ᐅᖃᖅᑏ, ᖃᓪᓗᓈᑦ ᓄᓇᖓᓂ ᒥᓂᔅᑕ ᐃᒪᕐᒥᐅᑕᓕᕆᔨᒃᑯᓐᓄᑦ ᓂᐅᕙᓐᓛᓐᒥᓂᐅᑕᐅᓪᓗᓂ. ᑕᐃᒃᑯᓄᖓ 
ᑐᓂᔭᐅᓚᐅᕐᒪᑕ ᓂᐅᕙᓐᓛᓐᒥᐅᑕᓄᑦ ᓄᓇᖁᑎᒋᒐᒥᐅᒃ ᖃᓪᓗᓈᑦ ᓄᓇᖓᓂ. ᓲᕐᓗ ᑕᐃᔭᐅᒐᔭᖅᑐᖅ ᐃᒻᒥᓂᒃ 
ᐱᕈᖅᓴᐃᔪᖅ. ᑖᓐᓇ ᓈᒻᒪᓗᐊᖅᐸᓚᑦᑎᖏᒻᒪᓐ. 
 
ᐅᖃᖅᑎᑦᑎᔩ, ᒥᓂᔅᑕ ᐅᖃᐅᔾᔨᔪᓐᓇᖅᐲᓐ ᐅᖄᓚᓚᐅᓐᓂᕐᒪᖔᓐ ᑲᓇᑕᐅᑉ ᒥᓂᔅᑕᖁᑎᒋᔭᖓᓐᓄᑦ ᑖᒃᓱᒪ ᒥᒃᓵᓄᑦ, 
ᐅᖄᓚᓐᓂᖏᑉᐸᑦ ᖃᓄᐃᒻᒪᑦ ᑕᐃᒪᐃᓕᐅᓚᐅᖏᓚᖅ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐱᕙᓪᐊᓕᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑎᑎᕋᓚᐅᖅᑐᖓ ᒥᓂᔅᑕᖓᓐᓄᑦ ᑲᓇᑕᐅᑉ 
ᒐᕙᒪᒃᑯᖏᓐᓃᖔᖅᑐᒧᑦ ᔮᓄᐊᓕ 29-ᖑᑎᓪᓗᒍ. ᓇᓗᓇᐃᖅᓯᓚᐅᖅᑐᖓ ᐃᓱᒫᓘᑎᒋᔭᓐᓂᒃ ᐱᓕᕆᔪᒪᔭᖓᓂᒃ 
ᑭᓯᐊᓂ ᐊᐱᕆᓚᐅᖅᑐᖓ ᓄᓇᕗᒻᒥᐅᑎᒍᑦ ᓯᕗᓪᓕᖅᐸᐅᔾᔭᐅᔪᒪᓪᓗᑕ ᑐᓂᔭᐅᔪᒪᓪᓗᑕ ᑕᐃᒪᓐᓇᐃᓕᐅᓚᐅᖏᒻᒪᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᔪᖓ ᐃᓚᒋᒻᒪᒍ ᐃᓱᒫᓘᑎ ᓴᖅᑭᑕᐅᓚᐅᖅᑐᑦ ᑕᐃᒃᑯᐊ 
ᐃᒪᕐᒥᐅᑕᓕᕆᔨᒃᑯᓐ ᑕᕆᐅᕐᒥᐅᑕᓕᕆᔨᒃᑯᓪᓗ ᐅᖃᓚᐅᕐᒪᑕ ᓄᓇᕗᒻᒥ ᐊᒃᑐᖅᑕᐅᓯᒪᔪᑦ ᑕᐃᒃᑯᐊ ᐃᖃᓪᓕᐊᖅᑏᓪᓗ 
ᑐᓴᖅᑎᑕᐅᖅᑳᕋᔭᕐᒪᑕ ᑖᒃᑯᐊ ᓄᑦᑎᖅᑕᐅᓚᐅᖏᓐᓂᖓᓂ ᐅᖁᒪᐃᓐᓂᐅᔪᖅ.  
 
ᒥᓂᔅᑕ ᖃᐅᔨᒋᐊᓚᐅᖅᐹ ᑲᓇᑕᐅᑉ ᒐᕙᒪᒃᑯᖏᓐᓂᒃ ᒥᓂᔅᑕᖓᓐᓄᑦ ᐃᒪᕐᒥᐅᑕᓕᕆᔨᒃᑯᑦ ᑐᓴᕆᐊᕐᓂᕐᒪᖔᑕ 
ᓯᕗᓐᖓᒍᑦ ᐃᓱᒪᓕᐅᓚᐅᖅᑳᑎᓐᓇᒋᑦ. ᐅᕝᕙᓘᓐᓃᑦ ᐊᒡᓚᕕᒻᒥᓂᒃ ᑐᓴᖅᑎᑦᑎᒍᓂ ᑖᓐᓇ ᑕᐃᒪᓐᓇ ᑐᓴᖅᑎᑦᑎᓂᖅ 
ᓈᒻᒪᓐᓂᕋᖅᑕᐅᒐᔭᖅᐸ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᖏᕐᕋᔪᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ. 13-ᖑᑎᓪᓗᒍ ᕕᕝᕗᐊᕆᒥ, ᐃᖅᑲᓇᐃᔭᖅᑎᖏᓐᓄᑦ 
ᐃᖅᑲᓇᐃᔭᖅᑎᒃᑲ ᑐᓴᖅᑎᑦᑎᓚᐅᖅᑐᑦ ᐋᑐᕚᒥ ᐃᓱᒫᓘᑎᒋᔭᐅᔾᔪᐊᕐᓂᖓᓄᑦ ᑕᒪᓐᓇ ᑐᓂᐅᖅᑲᑦᑕᐅᔪᒪᔪᑦ 
ᐅᖁᒪᐃᓐᓃᑦ. 

ᑕᐃᒪᓐᓇᑦᑕᐅᖅ ᑕᐃᒃᑯᐊ ᐃᖃᓪᓕᐊᖅᑎᑦᑎᑐᑦ ᑕᑕᒥᓚᐅᖅᑐᒍᑦ ᑐᓴᓕᓵᕋᑦᑕ ᑕᒪᑐᒥᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᑐᑭᓯᔪᖓ ᐃᓱᒫᓘᑎᒋᔭᖓᓂᒃ. ᐄ, ᑕᐃᒪᓐᓇ 
ᓱᖏᐅᑎᔭᕆᐊᖃᓕᖅᑐᖅ ᐋᑐᕚᒥᐅᓂᒃ ᐱᓂᐊᕐᓂᖃᕝᕕᐅᖃᑦᑕᕐᓗᓂ.  
 
ᐅᖃᖃᐅᒥᒻᒪᑦ ᐅᐊᑦᑎᐊᖅ ᑎᑎᕋᓚᐅᕐᒪᒡᒎᖅ ᑲᓇᑕᐅᑉ ᒐᕙᒪᒃᑯᖏᑕ ᒥᓂᔅᑕᖓᓐᓄᑦ ᔮᓄᐊᓕ 29-ᖑᑎᓪᓗᒍ. 
ᐃᓱᒪᓕᐅᕇᕐᓯᒪᓕᕐᓚᐅᖅᑐᑦ ᖃᐅᑐᐊᕐᒪᑦ. ᖃᖓᒃᑯᑦ ᖃᐅᔨᑎᑕᐅᓚᐅᕋᕕᑦ ᓄᒃᑎᕆᔪᒪᑎᓪᓗᒋᑦ ᐅᖁᒪᐃᓐᓂᕐᓂᒃ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔭᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒻᒪᖃ 15-ᖓᓂᖅᑲᐃ ᕕᕝᕗᐊᓕᐅᑉ 
ᑐᓴᓚᐅᖅᑐᒍᑦ ᒥᓂᔅᑕ ᓄᑦᑎᕆᓂᕐᒥ ᓄᑦᑎᕆᓚᐅᕐᒪᑦ ᐅᖃᒪᐃᓐᓂᕐᓂᒃ ᐊᓯᐊᓐᓄᑦ ᑎᒥᐅᔪᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᕐᐹᖅ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᐊᒻᒪᓗ ᐱᓕᕆᕝᕕᒃ ᑖᓐᓇ ᐃᓚᐅᖃᑦᑕᕐᓯᒪᖕᒪᖔᑕ ᑲᑎᕝᕕ 
ᑕᐱᕆᓪᓗᒋ ᑕᐃᒃᑯᐊ ᐊᒃᑐᖅᑕᐅᓯᒪᔪᑦ ᑲᓇᑕᐅ ᒐᕙᒪᒃᑯᖏᓐᓂ ᒥᓂᔅᑕᖓᑦ ᐃᓱᒪᓕᐊᕆᔭᒥᖕᓂᒃ ᐃᒡᓗᐊᓄ 
ᓵᑦᑎᖁᓪᓗᒍ. ᑐᓴᕋᓱᐊᓚᐅᕐᐲᑦ ᑕᐃᒃᑯᐊ ᓄᓇᕗᒥ ᐃᖃᓪᓕᐊᖅᑎᐅᔪᑦ ᐱᕕᒃᓴᖃᖁᓪᓗᒋᑦ. ᑕᐃᒪᓐᓇ 
ᐃᓚᐃᓐᓇᖅᑕᐅᙱᓪᓗᑎᒃ ᐅᖁᒪᐃᓐᓂᕐᓂᒃ ᑐᓂᔭᐅᖃᑦᑕᖁᓪᓗᒋᑦ Quota-ᐅᔪᓂᒃ ᐃᖃᓪᓕᐊᒐᒃᓴᓂ ᐃᑭᕐᒥ.  
 
ᑕᐃᒪ ᑐᙵᕕᒃᑯᑦ ᑎᒥᖓᑦ ᐊᒻᒪᓗ ᕿᑭᖅᑖᓗᖕᒥ ᐃᖃᓪᓕᐊᖅᑏ ᑲᑐᔾᔨᖃᑎᒌᖏᓐᓂᒃ ᐊᒻᒪ ᓄᓇᕗᒥ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂ ᑕᐱᖃᕐᓗᓂ ᓇᓗᓇᐃᕐᓯᓂᐊᕐᐹ ᐃᓱᒫᓘᑎᒋᔭᖏᓐᓂ ᐊᔭᐅᖅᑐᐃᓗᑎᒃ 
ᒥᓂᔅᑕᖓᓐᓂᒃ ᑲᓇᑕᐅ ᒐᕙᒪᒃᑯᖏᓐᓃᑦᑐᒥᒃ? ᑖᔅᓱᒧᖓ ᐃᓱᒪᓕᐅᕈᑎᒋᔭᐅᓚᐅᖅᑐᒧᑦ ᐱᓪᓗᒍ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ.  
 
ᐊᖓᔪᖅᑳ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᐅᖃᖅᑎᑦᑎᔩ, ᒪᒥᐊᓇᖅ ᑕᐅᑐᕋᑖᕋᒪ ᓯᕿᕐᖑᔭᕐᒥᒃ. ᐅᖃᖅᑲᐅᒐᒪᐃᓛᒃ 
ᑎᑎᕋᓚᐅᕋᒪ ᒥᓂᔅᑕᖓᓐᓄᑦ ᐃᒪᕐᒥᐅᑕᓕᕆᔨᒃᑯᑦ ᓄᒃᑎᖅᑕᐅᔪᒪᔪᖅ ᐱᔾᔪᑎᒋᓪᓗᒋ ᑕᐃᒃᑯᐊ ᐅᖁᒪᐃᓐᓃᑦ 
ᐊᒃᑐᖅᑕᐅᓯᒪᔪᓂ ᐱᓕᕆᖃᑎᖃᕐᖢᖓ.  
 
ᑭᓯᐊᓂᓕ, ᐅᖃᖅᑎᑦᑎᔩ, ᓂᕆᐅᒃᑐᖓ ᒥᓂᔅᑕᖓᓐᓂᒃ ᐃᒪᕐᒥᐅᑕᓕᕆᔨᒃᑯᑦ ᑲᑎᒪᖃᑎᖃᓛᖅᑐᖓ ᒫᓐᓇ 
ᐃᖅᑲᓇᐃᔭᖃᑎᒌᒃᑐᒍᑦ ᐃᓄᐃᑦ ᓵᖓᓐᓂᐅᖏᑦᑐᖅ ᑐᓄᐊᓐᓂ ᐃᓱᒫᓘᑎᒋᔭᕗᑦ ᑐᓂᓪᓗᑎᒍ ᑕᐃᒃᑯᓂᖓ 
ᑐᓂᐅᖅᑲᖅᑕᐅᔪᑦ ᐅᖁᒪᐃᓐᓃᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ, ᒥᔅᑕ ᐲᑕᓴᓐ. 

ᐊᐱᖅᑯᑦ 370 - 2(4): ᐊᑕᐅᓯᐅᓐᖏᑦᑐᒧᑦ ᑮᓇᐅᔭᒃᓴᐃᑦ ᐃᖃᓗᑦᑑᑦᑎᐊᑉ ᖃᓄᐃᓐᖏᑦᑎᐊᕐᓂᕐᒧᑦ 

ᑐᑦᑕᕐᕕᒻᒧᑦ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ.  
 
ᐅᖃᖅᑎᑦᑎᔩ, ᒪᓕᒐᓕᐅᕐᕕᖕᒥ ᑖᒃᑯᐊ ᐅᖃᐅᓯᕆᖃᑦᑕᕐᓯᒪᒐᒃᑭ ᐱᔾᔪᑎᒋᓪᓗᒋ ᐃᖃᓗᑦᑑᑦᑎᐊᕐᒥ ᐋᓐᓂᐊᕖᑦ 
ᐱᔾᔪᑎᒋᓪᓗᒋᑦ ᐊᒻᒪ ᐅᓄᑲᓪᓚᒃᑐᓂᒃ ᐱᓕᕆᐊᖃᖃᑦᑕᕐᒪᑕ ᐱᐅᔪᓂᒡᓗ.  
 
ᑭᓯᐊᓂ ᐅᖃᖅᑎᑦᑎᔩ ᑕᐃᓐᓇ ᖃᓄᐃᑦᑕᐃᓕᒪᓂᕐᒧᑦ ᑎᒥᖁᑎᒋᔭᐅᔪᖅ ᐊᕐᕌᒍᓄᑦ ᐊᔾᔨᒌᙱ ᐊᕐᕌᒍᓄᑦ 
ᐊᑕᐅᓯᙱᑦᑐᒥ ᑮᓇᐅᔭᖃᖅᑎᑕᐅᖃᑦᑕᖁᓪᓗᒍ. ᒥᓂᔅᑕ ᐅᖃᕈᓐᓇᖅᐹ ᐱᓕᕆᒡᕕᖓ ᓯᕗᒧᐊᒃᓯᒪᓕᕐᒪᖔᑕ 
ᓴᓇᔪᓐᓇᕐᒪᖔᑕ ᐊᕐᕌᒍᒥ ᐊᑕᐅᓯᐅᙱᑦᑐᒥᒃ ᑮᓇᐅᔭᖃᖅᑎᑕᐅᔾᔪᑎᒃᓴᖏᓐᓄᑦ ᖃᓄᐃᙱᑦᑎᐊᕐᓂᕐᒧᑦ 
ᐱᓕᕆᒡᕕᐅᖃᑦᑕᖅᑐᖅ ᑕᐃᓐᓇ? ᖁᔭᓐᓇᒦᒃ, ᐃᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒃᓴᑦᑎᐊᕚᓗᒃ ᑖᓐᓇ 
ᖁᕕᐊᓱᒃᑎᐊᖅᑐᖓᓗ ᐊᐱᕆᖕᒪᖓ ᑖᒃᓱᒥᖓ ᑕᐃᒪᓐᓇ ᑐᓴᖅᑎᑦᑎᔪᓐᓇᕐᓂᐊᕋᖕᒪ ᒪᓕᒐᓕᐅᖅᑎᓂᒃ 
ᓇᓃᓕᕐᒪᖔᑕ ᑖᔅᓱᒧᖓ.  
 
ᐅᖃᖃᑎᒋᔪᓐᓇᖃᑦᑕᓚᐅᖅᑕᕋ ᑲᓇᑕᐅ ᒐᕙᒪᒃᑯᖏᓐᓂ ᒥᓂᔅᑕᒋᔭᐅᔪᖅ ᒥᔅᑕ ᑲᓚᒪᒃ. ᑲᓇᑕᐅ ᒐᕙᒪᒃᑯᖏᓐᓂᑦ 
ᑮᓇᐅᔭᐃᑦ ᑕᐃᒃᑯᐊ ᐱᖃᑦᑕᖅᑕᕗᑦ ᐱᔾᔪᑎᒋᓪᓗᒍ ᑭᒡᒐᖅᑐᖅᑕᐅᓪᓗᑕ ᐱᓕᕆᔪᓐᓇᕐᒪᖔᑕ ᐅᖃᐅᔾᔭᐅᓚᐅᖅᑐᖓ 
ᑕᐃᒃᑯᓂᖓ ᖃᓄᖅ ᑕᒪᓐᓇ ᐱᕙᓪᓕᐊᓯᒪᓕᕐᒪᖔᖅ ᕿᒥᕐᕈᓕᖅᑐᖅᑕᐅᖅ ᐊᑐᕐᖢᑎᒃ ᑲᓇᑕᐅ ᒐᕙᒪᒃᑯᖏᑕ 
ᑮᓇᐅᔭᖁᑎᒋᔭᖏᓐᓂᒃ. ᖃᐅᔨᓴᐃᓪᓗᑎᒃ ᓯᕗᓪᓕᕐᐹᒥᒃ ᐆᒃᑎᕋᐅᑎᐅᓂᐊᖅᑐᑦ ᓄᓇᕗᒥᒃ ᑮᓇᐅᔭᖁᑎᒋᔭᐅᔪᑦ 
ᐊᑐᕐᓗᒋᑦ ᐃᖃᓗᒃᑑᑦᑎᐊᕐᒥᑑᙱᑦᑐᖅ, ᑲᖏᕐᖢᒑᐱᖕᒥᓗ. ᐃᖅᑲᓇᐃᔭᕐᓗᑎᒃ ᐊᒃᓱᕉᓴᐅᔪᑕᐅᒋᔭᐅᔪᑦ ᑕᒪᒃᑯᐊ 
ᑲᒪᒋᔭᐅᖃᑦᑕᕐᓂᐊᕐᒪᑕ ᑲᓇᑕᐅ ᒐᕙᒪᒃᑯᖏᓐᓂᙶᖅᑐᑦ ᑮᓇᐅᔭᐃᑦ ᐊᑐᕐᓗᒋᑦ ᑭᒡᒐᖅᑐᖅᑕᐅᓗᑕ.  
 
ᐃᒻᒪᖃ ᑕᖅᑭᕆᓂᐊᖅᑕᑦᑎᓐᓂ ᑐᓴᖅᑎᑦᑎᔪᓐᓇᕐᓂᐊᖅᑐᒍᑦ ᒥᓂᔅᑕ ᑲᓚᒪᒃ ᑲᓇᑕᐅ ᒐᕙᒪᒃᑯᖏᑦᑕ ᒥᓂᔅᑕᖓ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᖃᑎᒋᓗᒍ ᐊᒻᒪᓗᑦᑕᐅᖅ ᐃᖅᑲᓇᐃᔭᖃᑎᒋᓚᐅᖅᑕᕋ ᐅᖃᖃᑎᒋᓪᓗᒍᓗ ᐅᓪᓚᖅ 
ᑕᐃᓐᓇ ᖃᓄᐃᙱᑦᑎᐊᕐᓂᕐᒧᑦ ᐱᓕᕆᒡᕕᐅᖃᑦᑕᖅᑐᖅ ᖃᓄᐃᑦᑕᐃᓕᒪᕕᐅᖃᑦᑕᖅᑐᖅ ᐃᑲᔪᕐᓯᔪᓐᓇᕐᒪᖔᑕ 
ᐋᖅᑭᒃᓱᖅᑕᐅᒃᑲᓐᓂᕐᓗᑎᒃ ᑕᒪᑐᒪᖓ ᐃᖏᕐᕋᓂᐅᔪᖅ ᐃᖃᓗᒃᑑᑦᑎᐊᕐᒥ ᐃᖅᑲᓇᐃᔭᖃᑎᖃᕈᓐᓇᕐᒪᖔᑕ 
ᐅᕙᑦᑎᓐᓂᒃ ᑕᒪᒃᑯᐊ ᐱᔾᔪᑕᐅᔪᑦ ᑖᒃᑯᐊ ᐊᖅᑭᒃᓱᖅᑕᐅᓂᐊᕐᒪᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑕᐅᖅ ᒥᓂᔅᑕ  ᑭᐅᑦᑎᐊᕋᕕᑦ ᐊᒻᒪ 
ᑐᓴᕈᒥᓇᖅᑑᕋᑖᖅᑐᓂᒃ ᑲᓇᑕᐅ ᒐᕙᒪᒃᑯᖏᓐᓂ ᑮᓇᐅᔭᓂᑦ ᐱᒐᑦᑕ.  
 
ᐃᓄᐃᑦ ᑲᑐᔾᔨᖃᑎᖐᑦ ᐊᒡᒍᖅᑐᕐᓯᒪᔪᕐᒥ ᐊᕐᕌᒍᓄᑦ ᐊᑕᐅᓯᐅᙱᑦᑐᒧᑦ ᑮᓇᐅᔭᖃᖅᑎᑕᐅᖃᑦᑕᕐᒪᑕ 
ᐃᖅᑲᓇᐅᔭᖅᑎᓕᕆᓂᕐᒧᑦ ᑐᕌᖓᔪᓂᒃ. ᐊᕐᕌᒍᓄᒡᓗ ᐊᒥᓱᑲᓪᓚᓐᓄᑦ ᑖᒃᑯᐊ ᐊᑐᖅᑕᐅᖃᑦᑕᖅᖢᑎᑦ ᐊᕐᕌᒍᒧᑦ 
ᐊᑕᐅᓯᐅᓐᖏᑦᑐᒧᑦ  

ᑮᓇᐅᔭᖃᕐᑎᑕᐅᓪᓗᑎᑦ ᐱᕙᓪᓕᐊᑎᑦᑎᔾᔪᑕᐅᓂᐊᕐᒪᑕ. ᑖᒃᑯᐊ ᑲᒪᒋᔭᐅᓯᒪᒻᒪᑕ ᑕᐃᒪᓐᓇᐃᑦᑐᓕᕆᓂᕐᒧᑦ.  
 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ. ᐅᖃᐅᓯᖃᕋᑦᑕ ᑲᓇᑕᐅᑉ ᒐᕙᒪᒃᑯᖏᓐᓃᖔᖅᑐᓂᑦ ᑮᓇᐅᔭᓂᑦ, ᒥᓂᔅᑕ 
ᓇᓗᓇᐃᖅᓯᔪᓐᓇᖅᐹ ᒪᓕᒐᓕᐅᕐᕕᒻᒥ ᖃᓄᐃᑦᑐᓂᑦ ᐊᑐᐊᒐᖃᕐᒪᖔᑕ ᒪᓕᒐᖃᕐᒪᖔᑕᓘᓐᓃᑦ 
ᐊᑐᖅᑕᐅᖏᔾᔪᑎᒋᒐᔭᖅᑕᖏᓐᓂ ᐊᕐᕌᒍᒧᑦ ᐊᑕᐅᓯᐅᓐᖏᑦᑐᒧᑦ ᑮᓇᐅᔭᖅᑐᕈᑎᔅᓴᐅᓂᐊᖅᑐᒥ ᓄᓇᕗᑦ ᒐᕙᒪᒃᑯᖏᑕ 
ᐱᔨᑦᓯᕈᓐᓇᖏᑉᐸᒋᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑖᒃᑯᓂᖓ ᐱᔨᑦᑎᖃᑦᑕᕐᒪᑕ ᑎᓕᔭᐅᓯᒪᔾᔪᑎᒋᔭᖏᑦ ᒪᓕᒃᑕᐅᓪᓗᑎᑦ ᑖᒃᑯᐊ ᐊᖅᑯᑎᖃᕐᖢᑎᑦ 
ᐱᓕᕆᐊᒃᓴᖏᓐᓄᑦ ᐸᕐᓇᐅᑎᒋᔭᖏᑦ ᐊᑐᖅᑕᐅᖃᑦᑕᖅᑐᑦ ᒐᕙᒪᒃᑯᖏᑦ.  
 
ᑕᐃᒃᑯᐊ ᐊᓯᖏᑦ ᑕᒪᒃᑯᐊ ᐱᒋᐊᖅᑎᑕᐅᔪᑦ ᐱᓕᕆᔾᔪᑕᐅᔪᖅ ᑕᒪᒃᑯᐊ ᒫᓐᓇᐅᔪᖅ ᑮᓇᐅᔭᖃᕐᑎᑕᐅᖃᑦᑕᖅᑐᑦ 
ᓂᕈᐊᕐᓂᖅ 4 ᑮᓇᐅᔭᐃᑦ ᑖᒃᑯᐊ ᐊᑐᖅᑕᐅᖃᑦᑕᖅᑐᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᓇᑕᒥ ᑭᒡᒐᖅᑐᖅᑕᐅᓪᓗᑎᑦ 
ᓄᓇᓕᓐᓄᑦ ᐊᔾᔨᒌᓐᖏᑦᑐᓅᖃᖅᑕᐅᖃᑦᑕᖅᑐᑦ ᒪᓕᒃᖢᒋᑦ ᑐᒃᓯᕋᐅᑎᓕᐊᕆᖃᑦᑕᖅᑕᖏᑦ ᑕᒪᒃᑯᐊ ᖃᐅᔨᓴᕈᑕᐅᔪᑦ 
ᑖᓐᓇ ᐆᒃᑐᕋᐅᑕᐅᔪᖅ.  
 
15-ᖑᒻᒪᑕ ᐱᓕᕆᐊᑦ ᑕᒪᒃᑯᐊ $14-ᒥᓕᐊᓐᓄᑦ ᐊᑭᖃᖅᖢᑎᑦ. ᑲᓇᑕᐅᑉ ᒐᕙᒪᒃᑯᖏᓐᓂ ᑭᒡᒐᖅᑐᐃᓪᓗᑕ 
ᓄᓇᓕᓐᓄ ᓅᒃᑎᕋᓱᒃᑕᕗᑦ ᑭᐅᔾᔪᑕᐅᓂᐊᕐᒪᑕ ᑕᒪᒃᑯᓄᖓ ᑭᓐᖒᒪᔭᖏᓐᓂ ᐱᔾᔪᑕᐅᔪᓄᑦ. ᖃᐅᔨᓴᕈᑕᐅᔪᑦ ᑕᒪᒃᑯᐊ 
ᐱᓕᕆᔭᕗᑦ ᐃᑲᔪᕋᓱᒃᖢᑎᒍᑦ ᓄᓇᓖᑦ ᑕᒪᒃᑯᐊ ᖃᐅᔨᓴᖅᑕᐅᔪᓂᑦ ᐆᒃᑐᕋᐅᑕᐅᔪᓂᑦ. ᐊᓯᖏᖅᑲᐃ ᓄᓇᓖᑦ 
ᑕᐃᒃᑯᐊ ᓇᒻᒥᓂᖅ ᓴᓇᓕᕈᑎᑦ ᖃᓄᐃᑦᑕᐃᓕᒪᔾᔪᑎᒧᑦ ᐱᓕᕆᕝᕕᐅᔪᒥᑦ.  
 
ᑕᐃᒃᑯᐊ ᑎᒥᐅᔪᑦ ᑮᓇᐅᔭᖅᑖᖅᑎᑕᐅᖃᑦᑕᖅᑐᑦ ᐊᑕᐅᓯᐅᓐᖏᑦᑐᒧᑦ ᐊᕐᕌᒍᒧᑦ ᐅᖃᐅᓯᖃᖃᑦᑕᑐᓪᓗ ᓄᓇᑦᓯᐊᖅ 
ᒐᕙᒪᒃᑯᖏᑦ ᐱᖃᑦᑕᖅᑕᖏᑦ ᑮᓇᐅᔭᐃᑦ ᑕᒪᒃᑯᐊ ᑐᓂᐅᖅᑲᑦᑎᐊᕈᓐᓇᖅᐱᑎᒍ ᐊᒡᒍᖅᑐᕐᓗᑎᒍᑦ ᓄᓇᓕᐅᔪᑦ 
ᑎᒥᖁᑎᒋᔭᖏᓐᓄᑦ ᑕᐃᒪᓐᓇ ᐊᕐᕌᒍᑕᒫᑦ ᑮᓇᐅᔭᖅᑖᕈᓐᓇᖏᑦᑐᓂᑦ ᑐᒃᓯᕋᐅᑎᓕᐅᕈᓐᓇᖃᑦᑕᖏᑦᑐᓂᑦ. ᑕᒪᒃᑯᐊ 
ᐋᖅᑭᔅᓱᕋᓱᒃᑕᕗᑦ ᐱᓕᕆᖃᑎᒋᓪᓗᑎᒍ ᐃᖃᓗᒃᑑᑦᑎᐊᕐᒥᐅᑦ ᕼᐊᒻᒪᓚᒃᑯᖏᑦ. ᑭᐅᓇᓱᓐᓂᐊᕆᓪᓗᑎᒋᓪᓗ 
ᐊᓯᖏᓐᓄᑦ ᑕᒪᒃᑯᓄᖓ ᕼᐊᒻᒪᓚᐅᒻᒥᔪᓄᑦᑕᐅᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ ᖁᔭᓐᓇᒦᑦᑕᐅᖅ ᒥᓂᔅᑕ. ᐅᖃᖅᑏ, ᑲᑎᒪᖃᑎᒋᓚᐅᕋᒃᑯ ᑕᐃᓐᓇ 
ᖃᓂᒪᖃᑦᑕᐃᓕᒪᓂᕐᒧᑦ ᖃᓄᐃᓐᖏᑎᐊᕐᓂᕐᒧᑦ ᐃᒡᓗᖁᑎᒋᔭᐅᔪᑦ ᐱᓕᕆᕝᕕᖁᑎᒋᔭᐅᔪᑦ ᑕᐃᑲᓂ 
ᐃᖅᑲᓇᐃᔭᖅᑎᖃᕐᖢᑎᑦ ᐊᔾᔨᒌᓐᖏᑦᑐᓄᓪᓗ ᐸᕐᓇᐃᖃᑦᑕᖅᖢᑎᑦ ᑎᒥᐅᔪᓄᑦ.  
 
ᓯᕗᒧᐊᓐᓂᖃᑦᑎᐊᖅᖢᓂ ᑖᓐᓇ ᑎᒥᐅᔪᖅ, ᖃᐅᔨᒪᖃᑦᑕᖏᒻᒪᑕ ᓯᕗᒧᐊᑦᑎᐊᕋᓗᐊᖅᖢᑎᑦ ᐊᕐᕌᒍᒥ ᒪᑐᓛᕐᒪᖔᕐᒥ  

ᒪᑐᐃᖓᓛᕐᒪᖔᒻᒥᓪᓗ. ᒥᓂᔅᑕ ᓇᓗᓇᐃᖅᓯᕕᒋᔪᒪᓪᓗᒍ ᓯᕗᒧᐊᖅᑎᐊᕐᓂᖓᓂ ᖃᐅᔨᓴᑕᐅᔪᖅ ᑕᒪᓐᓇ. 
 
ᐅᖃᖅᑎᑦᑎᔩ, ᑕᐃᒃᑯᐊ ᖃᓄᐃᑦᑕᐃᓕᒪᓂᕐᒧᑦ ᑎᒥᖁᑎᒋᔭᐅᔪᑦ ᐱᓕᕆᕝᕕᒋᔭᐅᔪᑦ ᑕᐃᒃᑯᐊ ᓄᓇᓕᓐᓂ 
ᐃᑲᔪᖃᑦᑕᕐᒪᑕ.  
 
ᒥᓂᔅᑕ ᐊᖏᖅᓯᔪᓐᓇᖅᐹ ᑖᒃᑯᐊ ᑐᓴᒐᒃᓴᐃᑦ ᒪᓕᓪᓗᒋᑦ ᖃᐅᔨᓴᐅᑕᐅᔪᑦ ᖃᐅᔨᓴᐅᑕᐅᔪᓂᑦ ᓄᐊᑕᐅᔪᑦ 
ᓄᐊᑕᐅᓗᑎᑦ ᑐᑭᒧᐊᕈᑎᒋᔭᐅᕈᓐᓇᓂᐊᕐᒪᑕ ᓄᓇᕗᓕᒫᒥ ᑕᐃᒪᓐᓇᐃᑦᑐᓕᕆᔾᔪᑎᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙ ᑕᐃᒪᓐᓇ ᐱᔾᔪᑎᒋᓪᓗᒍ 
ᐊᐅᓚᔾᔭᓚᐅᖅᑕᕗᑦ ᖃᐅᔨᓴᕈᑎᐅᔪᖅ ᑕᒪᓐᓇ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑐᓕᖁᔭᓕᐊᕆᔭᐅᔪᖅ 
ᑕᒪᒃᑯᐊ ᐋᖅᑭᓱᖅᑕᐅᑦᑎᐊᒃᑲᓐᓂᖁᓪᓗᒋᑦ ᐱᓕᕆᐊᕆᔭᐅᔪᑦ ᓄᓇᓕᓐᓂ ᑮᓇᐅᔭᖃᕐᑎᑕᐅᖃᑦᑕᖅᑐᑦ ᑐᓐᖓᕕᒃᑯᑦ 
ᑎᒥᖓᓐᓄᑦ ᓄᓇᕗᓪᓗ ᒐᕙᒪᒃᑯᖏᓐᓂ.  
 
ᐃᓚᖏᑦ ᐊᒃᓱᕈᓐᓇᕈᑎᒋᖃᑦᑕᖅᑕᖓ ᐋᖅᑭᒐᓱᑦᑕᕗᑦ ᒫᓐᓇ ᐊᑐᓕᖁᔭᓕᐊᖑᔪᓂᑦ ᑮᓇᐅᔭᖅᑐᕈᑎᔅᓴᐃᑦ 
ᐱᔾᔪᑎᒋᓪᓗᒋᑦ. ᐊᒻᒪᓗᑦᑕᐅᖅ ᐃᓚᒃᑲᓐᓂᐊᒍᑦ ᑕᕝᕗᖓ ᓴᖅᑭᑦᑎᓚᐅᖅᓯᒪᒐᒪ ᒪᓕᒐᓕᐅᕐᕕᒻᒥ ᓄᓇᕗᒻᒥ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐅᐸᓗᖓᐃᔭᐅᑎᓕᐊᕆᔭᐅᔪᖅ ᓴᓇᔾᔪᔾᔭᐅᓂᐊᕐᒪᑦ ᐊᑐᖅᑕᐅᓗᑎᑦ ᓄᓇᓕᓐᓂ 
ᐋᓐᓂᐊᖃᕐᑕᐃᓕᒪᑎᑦᑎᔾᔪᑕᐅᓗᑎᑦ ᐊᒻᒪ ᑮᓇᐅᔭᖅᑐᕈᑎᔅᓴᖏᑦ ᑕᒪᒃᑯᐊ ᒪᕐᕉᒃ ᐊᔾᔨᒌᓐᖏᑦᑑᒃ 
ᐃᓪᓗᒌᒃᑲᓗᐊᖅᖢᑎᑦ ᑭᓯᐊᓂ ᐃᑲᔪᖅᓱᐃᔾᔪᑎᒋᔭᐅᓂᐊᖅᑐᖅ ᓄᓇᓕᓐᓂ ᑮᓇᐅᔭᖅᑐᕈᑎᔅᓴᓄᑦ ᑕᑕᑎᕆᑎᓪᓗᒋᑦ. 
 
ᑖᒃᑯᐊ ᒪᕐᕉᒃ ᓄᓇᓕᐅᔫᒃ ᐅᖃᖃᑎᖃᖅᓯᒪᓕᖅᑐᒃ ᖃᐅᔨᓴᕈᑎᒋᔭᐅᔪᖅ ᑖᓐᓇ ᐱᒋᐊᖅᓯᒪᓪᓗᓂ ᐃᖃᓗᒃᑑᑦᑎᐊᕐᒥ 
ᕼᐊᒻᒪᓚᒃᑯᓃᖔᖅᖢᑎᑦ ᑲᖏᖅᖢᒑᐱᒻᒥ. ᑕᐃᒃᑯᑎᒎᓇᖅ ᑎᒥᖁᑎᒋᔭᐅᔪᑎᒍᑦ ᐊᖅᑯᓵᖅᖢᑎᑦ. ᑕᐃᒃᑯᐊ 
ᐆᑦᑐᕋᐅᑎᒋᓗᒋᓐ. ᑮᓇᐅᔭᖅᑖᕈᑎᐅᖃᑦᑕᖅᑐᓐ ᐃᖏᕐᕋᓂᕆᔭᖏᑦ ᒪᓕᒐᖏᓪᓗ ᐊᒃᓱᕈᓐᓇᐅᑎᒋᒻᒪᑕ. ᐃᒻᒪᖄ 
ᐊᑐᖅᑕᐅᔪᓐᓇᖅᓯᔪᒫᖅᑑᒐᓗᐊᓐ ᐊᓯᖏᓐᓄᑦ ᓄᓇᓕᓐᓄᑦ ᑕᐃᒪᓐᓇ ᐸᕐᓇᐅᑎᓕᐅᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᑦ ᑕᒪᑐᒧᖓ ᑭᐅᓵᕐᒪᓐ. 
ᑖᓐᓇ ᐆᑦᑑᑎᒋᔭᐅᓪᓗᓂ ᐱᓕᕆᐊᕆᔭᐅᒻᒪᓐ ᐊᒻᒪᓗ ᐃᑲᔫᓯᐊᕈᑎᒋᔭᐅᓪᓚᕆᒍᓐᓇᖅᖢᓂ ᓄᓇᑦᑎᓐᓄᑦ.  
 
ᑖᒃᑯᐊ ᒥᓂᔅᑕᐃᑦ ᑲᑎᒪᔨᖏᑦ ᑎᓕᓯᓚᐅᖅᓯᒪᒻᒪᑕ ᑕᐃᒃᓱᒥᖓ ᑕᑯᔭᖅᑐᖁᔭᐅᓪᓗᑎᒃ ᐊᒻᒪᓗ ᕼᐋᒻᓚᒃᑯᑦ ᑖᔅᓱᒥᖓ 
ᐃᓅᓯᖃᑦᑎᐊᕐᓂᕐᒧᑦ ᐃᓪᓗᖁᑎᒋᔭᐅᔪᒥᒃ ᕿᒥᕐᕈᓇᓚᐅᖅᓯᒪᒻᒪᓐ, ᐸᓂᖅᓰᕕᐅᓂᐊᖅᖢᓂᓗ ᓄᓇᕗᒻᒧᑦ. ᑕᒪᒃᑯᐊ 
ᐊᑐᐃᓐᓇᕈᖅᑎᑕᐅᓚᐅᖅᓯᒪᔪᑦ ᓄᓇᕗᒻᒥᐅᓕᒫᓄᑦ.  

ᐅᖃᐅᔾᔭᐅᔪᓐᓇᖅᐱᑕᖃᐃ ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᓯᕗᒃᑲᑕᖅᑎᐅᒻᒪᑕ ᐅᖃᐅᑎᔪᓐᓇᖅᐹᖓᖃᐃ 
ᖃᓄᖅ ᑖᓐᓇ ᐊᐅᓚᑕᐅᒍᓐᓇᓂᐊᕐᒪᖔᖓ ᐃᖃᓗᒃᑑᑦᑎᐊᕐᒥᐅᑦ ᕼᐋᒻᓚᒃᑯᖏᓐᓄᑦ ᐊᒻᒪ ᑕᐃᒪᐃᓐᓂᐊᖅᐸᑦ 
ᖃᖓᐅᓛᖅᐸ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᑎᑎᖅᑲᓐ ᐊᔾᔨᖏᓐᓂᒃ 
ᐱᓚᐅᖅᑐᖓ ᐃᖃᓗᒃᑑᑎᐊᕐᒥᐅᑦ ᒪᐅᔭᖓᓐᓃᖔᖅᖢᑎᒃ. ᐊᒻᒪᓗ ᖁᕕᐊᓱᓐᓂᐊᑐᔅᓴᐅᒋᕗᖅ ᑖᓐᓇ ᒪᓕᒐᓕᐅᖅᑎ 
ᓯᕗᓪᓕᐅᔾᔨᓯᒪᓂᑦᑎᓐᓂᒃ ᐸᕐᓇᐅᓯᐅᓯᐊᕆᔭᑦᑎᓐᓂᒃ ᐃᓗᐊᓃᑦᑐᖅᑕᖃᑦᖢᓂ ᒪᑯᓄᖓ ᑎᒥᒧᑦ ᐅᐃᕆᓯᒪᔪᑦ 
ᐱᔪᓐᓃᖅᓰᕕᑦᑖᕐᓗᑎᒃ ᑕᒫᓂ ᓄᓇᕗᒻᒥ.  
 
ᐊᒻᒪᓗ ᕿᒥᕐᕈᓇᓪᓗᑎᒃᑯᓐ ᖃᓄᐃᑦᑐᓂᒃ ᐃᓗᓕᖃᓐᓂᐊᕐᒪᖔᓐ ᑖᓐᓇᓗ ᐃᒡᓗ ᖃᓄᖅ ᐋᖅᑭᓱᖅᓯᒪᓂᐊᕐᒪᖔᓐ. 
ᐄ, ᑕᒪᓐᓇ ᐱᒋᐊᖅᑎᑕᐅᓯᒪᓕᖅᑐᖅ. ᒫᓐᓇᓘᓐᓃᑦ ᐅᖃᓪᓚᑎᓪᓗᑕ ᐱᒋᐊᖅᑎᑕᐅᓯᒪᓕᕇᖅᑐᓐ. 
ᐃᖃᓗᒃᑑᑦᑎᐊᕐᒥᐅᓐ ᑕᐃᒪᐃᑦᑐᓂᒃ ᓴᖅᑭᔮᖅᑎᑦᑎᔪᒪᑉᐸᑕ, ᐄᖑᔪᓐᓇᑎᐊᖅᑐᖅ ᑲᑐᔾᔨᖃᑎᒌᓂᒃᑰᕈᑎᒋᔭᐅᓗᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐃᕝᔭᕈᑕᐃᓚᒃ. 
 
ᐊᐱᖅᑯᑦ 371 - 2(4): ᖁᕐᓗᖅᑑᒥ ᐃᓕᓐᓂᐊᕐᕕᒻᒧᑦ ᓱᕋᒃᓯᒪᔪᒃᓯᐅᕈᑕᐅᔪᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᐊᓇᖅᑯᑎᑦ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒐ ᑐᕌᖅᑎᓂᐊᖅᑕᕋ 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᐅᖃᖅᑏ, ᑖᓐᓇ ᒥᓂᔅᑕᕆᔭᐅᔪᖅ ᕿᒥᕐᕈᓇᑦᑎᐊᕈᓐᓇᖅᓯᒪᔪᔅᓴᐅᕗᖅ ᐊᔾᔨᓐᖑᐊᓂᒃ ᒪᓕᒐᓕᐅᖅᕕᒻᒧᑦ 
ᓴᖅᑭᓚᐅᖅᓯᒪᔭᓐᓂᒃ ᐊᒃᑑᕙ 30, 2007-ᖑᑎᓪᓗᒍ. ᐊᒻᒪᓗ ᑖᒃᑯᐊ ᐊᔾᔨᓐᖑᐊᑦ ᕿᒥᕐᕈᓇᒃᖢᒋᑦ 
ᓇᓗᓇᕈᓐᓃᓚᐅᖅᑐᖅ ᐊᒃᓱᐊᓗᒃ ᐱᐅᖏᑦᑑᒻᒪᑦ ᐃᓕᓐᓂᐊᖅᕕᒃ ᖁᓪᓗᖅᑑᒻᒥ. ᐊᒻᒪᓗ ᕿᒥᕐᕈᓇᒃᑕᐅᓚᐅᕐᒪᖔᓐ 
ᑖᓐᓇ.  
 
ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᓪᓗᒥᒧᑦ ᑎᑭᖦᖢᒍ ᐅᓂᒃᑲᐅᑎᖃᕈᓐᓇᖅᐸᓐ ᖃᓄᐃᓕᐅᖅᑕᐅᓯᒪᓕᕐᒪᖔᓐ ᑕᐃᒃᑯᐊ 
ᐊᑲᐅᖏᓕᐅᕈᑎᒋᔭᐅᔪᑦ ᖁᕐᓗᖅᑑᒻᒥ ᐃᓕᓐᓂᐊᖅᕕᐊᓗᒻᒥ ᖃᓄᐃᓕᖓᓂᐅᔪᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᖁᔭᓐᓇᒦᕈᒪᓪᓗᒍ ᑖᓐᓇ ᒪᓕᒐᓕᐅᖅᑎ, 
ᑐᓴᖅᑎᑕᐅᓚᐅᕐᕋᑦᑕ ᖁᓪᓗᖅᑑᖅ ᐃᓕᓐᓂᐊᖅᕕᐊᓗᐊ ᖃᓄᐃᓕᖓᒻᒪᖔᓐ ᐊᒻᒪᓗ ᑕᐃᑲᓃᖃᑦᑕᖅᓯᒪᓪᓗᖓ 
ᐊᑕᐅᓯᐊᕐᓇᖓ ᕿᒥᕐᕈᓇᒋᐊᖅᑐᖅᖢᒍ.  
 
ᐅᓪᓗᒥᒧᑦ ᐊᓐᖑᑎᒋᐊᖅᑎᓪᓗᒍ ᑕᐃᒃᑯᐊᓗ ᑐᓴᐅᒪᔾᔪᑏᑦ ᖃᐃᑕᐅᓚᐅᖅᑐᑦ ᒪᓕᒃᖢᒋᑦ, ᐃᓕᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᒐᕙᒪᓕᕆᔨᒃᑯᑦ CGS-ᑯᑦ ᐃᒡᓗᓂᒃ ᑖᒃᑯᐊ ᑲᒪᔨᐅᖃᑦᑕᕐᒪᑕ ᒐᕙᒪᒃᑯᓐᓄᑦ ᓇᒻᒥᓂᕆᔭᐅᔪᓄᑦ. ᑕᐃᒃᑯᖓ 
ᕿᒥᕐᕈᓇᒋᐊᖅᑐᓚᐅᖅᑐᒍᑦ ᖁᓪᓗᖅᑑᒧᑦ ᐊᒻᒪᓗ ᐅᖃᕈᒪᒋᓪᓗᖓ ᐃᓕᓐᓂᐊᖅᑐᓕᕆᔨᒃᑯᑦ ᖁᓪᓗᖅᑑᒻᒥ ᑕᐃᑲᓂ 
ᐊᖏᔪᖅᑳᕆᔭᐅᔪᖅ ᕿᒥᕐᕈᓇᒍᓐᓇᖅᓯᓚᐅᕐᒥᔪᖅ ᐃᓚᖏᓐᓂᒃ ᐃᓱᒫᓘᑎᒋᔭᐅᖃᑦᑕᖅᓯᒪᔫᔪᓂᒃ ᑕᕝᕙᓂ 
ᒪᓕᒐᓕᐅᕐᕕᐅᑉ ᐃᓗᐊᓂ ᓂᓪᓕᐅᑎᒋᔭᐅᖃᑦᑕᖅᓯᒪᔪᑦ.  

ᒪᑯᐊ ᓇᑎᕋᐃᓐ ᐲᔭᖅᑕᐅᓂᖏᑦ ᑕᒪᒃᑯᐊᕈᓘᔭᐃᓐ ᐱᓕᕆᐊᕆᔭᐅᔪᓐᓇᖅᑐᑦ ᑭᓯᐊᓂ ᐃᓕᓐᓂᐊᕈᓐᓃᖅᐸᑕ. 
ᑕᐃᒪᐃᑦᑑᓂᖓᓄᑦ ᑕᐃᓐᓇ ᐊᐅᔭᐅᓕᖅᐸᓐ ᑲᒪᒋᔭᐅᓛᖅᑐᓐ ᐃᓕᓐᓂᐊᖅᑐᑯᓗᐃᓐ ᑕᐃᑲᓃᑦᑐᓃᑉᐸᑐ. ᐊᒻᒪᓗ 
ᒪᑯᐊ ᒥᑭᔫᑕᐅᓂᖅᓴᐃᓐ ᑲᒪᒋᔭᐅᓯᒪᓕᕇᖅᑐᓐ ᐊᔪᓐᓇᖏᑦᑕᕌᖓᓐ.  
 
ᐊᒻᒪᓗ ᓄᓇᓕᓐᓄᑦ ᒐᕙᒪᓄᓪᓗ ᐱᔨᑦᑎᖅᑏᓐ ᑕᒪᒃᑯᓂᖓ ᐱᓕᕆᐊᖃᖅᓯᒪᔪᑦ ᑕᐃᓐᓇ ᐃᓕᓐᓂᐊᖅᕕᒃ 
ᐊᑦᑕᕐᓇᔾᔮᖏᒻᒫᓐ ᑕᒪᒃᑯᓄᖓ ᐃᓕᓴᖅᑎᓄᑦ, ᐃᖅᑲᓇᐃᔭᖅᑎᓄᓪᓗ? 
 
ᐄ, ᑕᐃᒪᐃᓕᖓᑦᑎᐊᖅᑐᕉᖅ ᐱᐅᖏᑦᑐᖅ, ᐊᒻᒪᓗ ᐅᖃᖅᑏ, ᑕᒪᒃᑯᐊ ᐱᕙᓪᓕᐊᓂᕆᓯᒪᔭᕗᑦ ᐅᓂᒃᑲᐅᓯᕆᕙᒃᑲ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕᕆᔭᐅᔪᖅ. ᑖᓐᓇᖃᐃ 
ᒥᓂᔅᑕᕆᔭᐅᔪᖅ ᓇᓗᓇᐃᖅᓯᓐᓇᖅᐳᖅ ᓱᖕᒪᑦ ᑕᐃᒃᑯ ᐃᒐᓛᑦ ᓯᖁᑦᑎᖅᓯᒪᔪᑦ ᐃᓕᓐᓂᐊᕐᕕᖕᒥ 
ᐊᓯᔾᔨᖅᑕᐅᓚᐅᖏᒻᒪᖔᖏᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
  
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᓂᕋ ᒪᓕᒃᖢᒍ, ᐊᒻᒪᓗ ᑕᐃᒃᑯᐊ ᐅᕙᓐᓄᑦ 
ᐅᖃᐅᓯᕆᔭᐅᓚᐅᖅᑐᑦ ᒪᓕᒃᖢᒋᑦ, ᑕᐃᓐᓇ ᑎᑭᓵᕆᔭᐅᔭᕆᐊᖃᕐᓂᕐᒪᑦ ᐃᒐᓛᖅ ᐊᒻᒪᓗ ᑎᑭᓴᐃᓂᐊᖅᖢᓂ 
ᐅᑯᐊᖃᐃ ᖃᐃᓚᐅᒃᑮᓚᔪᒃᓴᑐᐃᓐᓇᐅᖏᒻᒪᑦ ᑎᑭᓵᕆᔭᕆᐊᖃᓲᖑᖕᒪᑕᐃᒃᑯᐊ ᑕᐃᒃᑯᐊ ᐊᓯᔾᔨᕐᓂᐊᖅᐸᑕ ᐃᓚᒑᑦ 
ᐃᓚᖏᑦ.  
 
ᐃᓚᖏᓐᓂᒃᑯᐊ ᐃᒐᓛᑦ ᐋᖅᑭᒃᑕᐅᓯᒪᓕᖅᑐᒡᒎᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐃᕝᔭᕈᑕᐃᓚᒃ. 
  
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐄ, ᑕᐃᒃᑯᐊ ᐃᒐᓛᑦ ᐊᓯᔾᔨᖅᑕᐅᖁᓈᓗᐃᑦ. ᐃᓕᓴᖅᑏᑦ 
ᐃᑦᑐᐊᕌᖓᒥᒃ, ᑕᐃᒪᓐᓇ ᐃᒐᓛᑦᑎᐊᕙᓂᒃ ᑕᑯᓐᓇᖃᑦᑕᕈᒥᓇᕐᒪᑦ. ᐅᓪᓗᒥᒫᕐᖏᒃᑯᐊ ᐃᓯᖅᓯᒪᖃᑦᑕᕐᒪᑕ 
ᐃᑦᑐᐊᓚᐅᖃᑦᑕᕐᓗᑎᒃ ᐱᐅᖕᒥᖕᒪᑦ. ᐃᕿᐊᓇᖅᓯᓲᖑᓪᓗᓂᓗ ᐃᓯᖅᓯᒪᐃᓐᓇᓗᐊᓕᖅᖢᓂ. 
 
ᑖᓐᓇ ᑐᒡᒐᓕᐊ ᐊᐱᖅᑯᑎᒃᓴᕋ: ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ 
ᐸᕐᓇᐅᑎᓕᐅᖅᓯᒪᔪᖅᑕᖃᕐᒪᖔᑦ ᐃᓘᓐᓇᖏᑦ ᑕᒪᒃᑯᐊ ᓴᓇᔭᐅᔭᕆᐊᓖᑦ ᓇᓴᔭᐅᓂᐊᕐᒪᑕ ᖁᕐᓗᖅᑑᑉ 
ᐃᓕᓐᓂᐊᕐᕕᖓᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓚᒃ ᑕᐃᒃᑯᐊ ᓄᓇᓕᖕᑦ ᐊᒻᒪᓗ 
ᒐᕙᒪᓄᑦ ᐱᔨᑦᑎᖅᑏᑦ ᓴᓇᖃᑦᑕᕐᒪᑕ ᐃᓘᓐᓇᖏᓐᓂᑦ ᒐᕙᒪᒃᑯᑦ ᐃᒡᓗᖁᑎᖏᓐᓂᑦ ᓄᓇᕗᒻᒥ.  
 
ᑖᓐᓇᐅᑎᓪᓗᒍ , ᐱᓕᕆᐊᕆᕈᓘᔭᖃᑦᑕᖅᓯᒪᔭᕗᑦ ᑕᐃᓐᓇ ᐃᓕᓐᓂᐊᕐᕕᒃ, ᐃᓚᖏᓪᓗ ᑲᒪᒋᔭᐅᔭᕆᐊᖃᖅᖢᑎᒃ 
ᐃᓕᓐᓂᐊᕈᓐᓃᖅᐸᑕ ᑭᓯᐊᓂ ᐃᒐᓛᑦ ᐊᒻᒪ ᐸᕐᓇᐅᓯᐅᖅᑕᐅᓯᒪᔪᓄᑦ ᐱᑕᖃᓕᕐᒥᔪᖅ ᐊᖅᑯᑎᒋᓪᓗᑎᒍᑦ ᑖᒃᑯᐊ 
ᕼᐋᒻᓚᒃᑯᑦ ᐊᒻᒪᓗ ᓄᓇᓕᖕᓂᑦ ᒐᕙᒪᒃᑯᓐᓄᓪᓗ ᐱᔨᑦᑎᖅᑎᖏᓐᓄᑦ ᐱᓕᕆᕝᕕᖓᑦ.  
 
ᑐᑭᓯᐅᒪᓂᕋ ᒪᓕᒃᖢᒍ, ᑕᒪᒃᑯᐊ ᐱᔭᕇᖅᑕᐅᓛᖅᑐᑦ ᐃᒻᒪᖄ ᑕᒪᑐᒪ ᑕᖅᑭᐅᑉ ᐃᓱᐊᓂ ᐊᒻᒪᓗ ᑐᑭᓯᐅᒪᓂᕋ 
ᒪᓕᒃᖢᒍ ᐊᒥᐊᖅᑕᐅᓃᑦ, ᓇᑏᑦ, ᒪᑯᐊ ᐅᐊᔭᕈᔪᐃᑦ, ᑕᒪᒃᑯᐊᕈᔪᐃᑦ ᑳᓐᑐᕌᖅᑕᐅᓂᐊᖅᑐᑦ ᐊᒻᒪᓗ ᑕᒪᓐᓇ ᒪᔨ 31 
ᑎᑭᓚᐅᖅᑎᓐᓇᒍ ᑲᒪᒋᔭᐅᒋᐊᕐᓂᐊᖅᑐᑦ ᐊᒻᒪᓗ ᐱᔭᕇᖅᑕᐅᓛᕐᖢᓂ ᑕᐃᒃᑯᐊ ᐃᓕᓴᖅᑎᑯᓗᐃᑦ ᐅᑎᖅᐸᑕ 
ᐅᑭᐊᒃᓴᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖓᓂᑦ ᐅᐃᒍᒋᐊᕈᑦ, ᒥᔅᑕ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕ. ᑖᓐᓇ ᑭᖑᓪᓕᖅᐹᖅ 
ᐃᓚᒋᐊᕈᑎᒐ: ᑖᓐᓇᖃᐃ ᒥᓂᔅᑕ ᐊᖏᕈᓐᓇᖅᐳᖅ ᑕᐃᓐᓇ ᖁᕐᓗᖅᑑᕐᒥ ᐃᓕᓐᓂᐊᕐᕕᐊᓗᒃ ᐱᔭᕇᖅᑕᐅᑦᑎᐊᕐᓗᓂ 
ᖃᐅᔨᓴᖅᑕᐅᑦᑎᐊᕐᓗᓂᓗ ᐊᔪᕐᓇᕈᓐᓃᑐᐊᖅᐸᑦ ᐊᒻᒪᓗ ᐸᕐᓇᐅᑎᓂᒃ ᐊᑐᓕᖅᑎᑦᑎᔪᓐᓇᖅᐹ ᑖᓐᓇ 
ᑲᒪᒋᐅᖏᓐᓇᕈᓐᓇᕐᓂᐊᕐᒪᑦ ᓴᓇᔭᐅᖏᓐᓇᕐᓗᓂᓗ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓇᓗᓇᐃᖅᓯᕗᖓ ᐊᖏᖅᐳᕆᖓᓄᓗ ᑖᔅᓱᒧᖓ 
ᒪᓕᒐᓕᐅᖅᑎᒧᑦ ᐱᓕᕆᐊᕆᔭᐅᖏᓐᓇᕐᓂᐊᖅᑐᖅ ᐃᓕᓐᓂᐊᖅᑐᓕᕆᔨᒃᑯᑎᒍᑦ ᐊᒻᒪᓗ ᓄᓇᓕᖕᓂᑦ ᒐᕙᒪᑯᓐᓄᓪᓗ 
ᐱᔨᑦᑎᖅᑏᑦ ᐱᓕᕆᕝᕕᖓᓐᓄᑦ. ᑕᐃᒃᑯᐊ ᓴᓇᔭᐅᔭᕆᐊᓖᑦ ᑕᐃᑲᓃᒻᒪᑕ ᒐᕙᒪᒃᑯᓐᓄᓪᓗ ᓇᖕᒥᓂᕆᔭᐅᓪᓗᓂ 
ᑲᒪᒋᔭᐅᑦᓴᐅᑎᒋᔪᓐᓇᕐᓂᓕᒫᖏᓐᓂᑦ ᐱᓕᕆᐊᕆᓂᐊᖅᑕᕗᑦ.  
 
ᖁᕐᓗᖅᑑᒥ ᑕᐃᓐᓇ ᐃᓕᓐᓂᐊᕐᕕᐊᓗᒃ ᐅᒃᑑᑎᑦᑎᐊᕙᐅᕗᖅ. ᑕᐃᒪᐃᑦᑐᑕᖃᐅᕐᒪᑦ ᑕᐃᒪᐃᑦᑑᓂᖓᓄᓪᓗ 
ᐸᕐᓇᐅᖅᓯᐅᖅᓯᒪᔪᒍᑦ ᑳᓐᑐᕌᖅᓴᐃᓪᓗ ᓴᖅᑎᑕᐅᓂᐊᖅᖢᑎᒃ ᒫᓐᓇᕈᓗᒃ. ᐄ, ᐊᖏᑦᑎᐊᖅᐳᖓ ᑕᐃᒃᑯᐊ ᑕᐃᓐᓇ 
ᑲᒪᒋᔭᐅᑦᑎᐊᕐᓂᐊᕐᓂᖓᓂᑦ ᐃᓕᓐᓂᐊᕐᕕᐊᓗᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 7. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ 
ᐹᓇᐸᔅ. 
 
ᐊᐱᖅᑯᑦ 372 - 2(4): ᖃᑦᑎᑦ ᑐᒃᑐᐃᑦ ᖁᖓᓯᕈᖅᑕᐅᔪᑦ (ᐹᓇᐸᔅ) 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒥᓂᔅᑕᒧᑦ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ ᐊᕙᑎᓕᕆᔨᒃᑯᑦ 
ᒥᓂᔅᑕᖓᓐᓄᑦ. 

ᐅᖃᖅᑎᑦᑎᔩ, ᑕᐃᒪ ᐊᕙᑎᓕᕆᔨᒃᑯᑦ ᒥᓂᔅᑕᒋᓚᐅᖅᑕᖓᑦ ᐅᕗᖓ ᐃᒡᓗᒧᑦ ᓇᓗᓇᐃᖅᓯᓚᐅᖅᓯᒪᖕᒪᑦ ᑖᒃᑯᐊ 
ᑐᒃᑐᐃᑦ ᖃᐅᔨᓴᖅᑕᐅᓂᐊᕐᓂᕋᖅᖢᓂᒋᑦ ᑕᒫᓂ ᓄᓇᕘᒥ. ᑖᓐᓇᓗ ᐊᐱᖅᑯᑎᒋᔭᕋ, ᖃᔅᓰᑦ ᑐᒃᑐᐃᑦ 
ᐅᔭᒥᒃᑕᐅᓯᒪᓂᐊᖅᐸᑦ ᑕᒪᓐᓇ ᖃᐅᔨᓴᖅᑕᐅᓂᖅ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᒪᓐᓇᒧᓄᑦ ᐃᖅᑲᓇᐃᔭᖃᑦᓯᐊᕐᒪᑕ ᐃᖅᑲᓇᐃᔭᖅᑎᕗᑦ 
ᑕᐃᑲᓂ ᐊᕙᑎᓕᕆᔨᒃᑯᓐᓂ ᐆᒪᔪᓕᕆᔨᖁᑎᒋᔭᖏᑦ ᖃᓄᖅ ᑕᒪᓐᓇ ᐱᓕᕆᐊᕆᔭᐅᓂᐊᕐᒪᖔᑦ ᒫᓐᓇᒧᓄᑦ 
ᑕᐃᒃᑯᐊ ᓄᓇᓖᑦ ᐅᖃᖃᑕᐅᖃᑦᑕᕐᓯᒪᔪᐃᑦ ᑕᒫᓂ ᑐᑦᑐᓕᕆᓂᐊᖅᑎᓪᓗᒋᑦ ᖃᑦᓰᑦ ᐅᔭᒥᑕᐅᒻᒪᒍᓐᓇᓂᐊᕐᒪᖔᑕ 
ᖃᐅᔨᓴᐅᑎᐅᔪᓂᒃ ᓇᒧᑦ ᐃᖏᕐᕋᖃᑦᑕᕐᒪᖔᑕ. ᒫᓐᓇᒧᓄᑦ ᐱᓯᒪᙱᓇᑦᑎᒍ ᖃᑦᓯᐅᓂᐊᕐᒪᖔᑕ ᑭᓯᐊᓂ, ᑕᐃᒃᑯᐊ 
ᐅᖃᖃᑎᒋᓚᐅᕋᒃᑭᑦ ᐅᖃᓚᐅᖅᑐᐃᑦ ᒫᓐᓇᒧᓄ ᑕᐃᒃᑯᓇᙵᑦ ᓄᓇᓕᓐᓂ ᐊᑐᖅᑕᐅᓂᖃᕋᔭᖅᑐᓂᒃ 
ᐅᖃᖃᑎᖃᖅᓯᒪᔪᑦ, ᐄ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑭᒡᒐᖅᑐᕐᕕᒋᔭᖕᓂ ᑕᒃᐹᓂ ᑕᒪᒃᑯᓂᖓ Peary Caribou-ᖑᓂᕋᖅᑕᐅᔪᓄᑦ 
ᐊᖏᖃᑎᒌᒍᑎᖃᖃᑦᑕᕐᒪᑕ ᓯᒪᖕᒪᑕᐃᓛᒃ ᖃᔅᓯᑦ ᑐᒃᑐᑦᑕᐅᔪᓐᓇᕐᒪᖔᑕ ᑖᒃᑯᐊ Peary Caribou ᐱᔾᔪᑎᒋᓪᓗᒋᑦ 
Endangered Species-ᒨᖅᑕᐅᓯᒪᓂᖏᑦ ᐱᔾᔪᑎᒋᓪᓗᒋᑦ.  
 
ᑖᓐᓇ ᐱᔾᔪᑎᒋᓪᓗᒍ, ᑕᒪᒃᑯᐊ ᑐᒃᑐᐃᑦ ᖃᐅᔨᓴᖅᑕᐅᓕᕐᐸᑕ ᑖᒃᑯᐊ ᓄᓇᓖᑦ ᑕᒫᓂ ᑐᒃᑐᓐᓇᓱᒍᓐᓇᕐᓂᐊᖅᐹᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐆᒪᔪᐃᑦ ᐃᓅᒡᒍᑎᒋᓪᓚᕆᒐᑦᑎᒍ ᐊᒻᒪ ᒪᒪᕆᑦᓱᑎᒍ 
ᓂᕆᒋᐊᖏᑦ. ᑐᒃᑑᒐᓱᒍᓐᓇᓪᓚᕆᖁᓇᕐᒥᔪᐃᑦ ᑕᒪᓐᓇ ᐱᓕᕆᐊᕆᔭᐅᒐᔭᖅᑎᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ.  
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐅᔭᒥᒃᑕᐅᓯᒪᔪᑦ ᑐᒃᑐᐃᑦ. ᖃᓄᖅ ᐊᑯᓂᐅᑎᒋᔪᑦ ᐅᔭᒥᒃᑕᐅᓯᒪᓂᐊᕐᐸᑦ? 
ᑕᖅᑭᓕᒫᖅ? ᐊᕐᕌᒍᓕᒫᖅ? ᐊᒻᒪᓗ ᖃᖓ ᑖᒃᑯᐊ ᐅᔭᒦᑦ ᐲᕋᔭᕐᐸᑦ? ᑐᓴᐅᒪᒐᒪ ᐊᑕᐅᑦᑎᒃᑯᐊᓗᒎ 
ᑲᑕᒃᑐᒃᓴᒫᖑᖕᒪᑕ ᖃᓄᑭᐊ ᐋᖅᑭᒃᑕᐅᖕᒪᑦ ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᐄ, ᑕᒪᒃᑯᐊ 
ᐅᔭᒥᑦᑕᐅᒪᔪᐃᑦ ᐃᒻᒪᖄ ᑕᒪᓐᓇ ᐊᕐᕌᒍᓄᑦ ᐱᖓᓱᓅᖅᑰᖅᑐᖅ ᖃᐅᔨᓴᖅᑕᐅᓂᐊᕐᒪᑦ. ᑕᐃᒃᑯᐊ ᑐᑦᑐᐃᑦ ᖃᓄᖅ 
ᐊᐅᓚᓂᖃᕐᒪᖔᑕ ᑕᒪᓐᓇ ᐅᔭᒥᑦᑕᐅᒪᓂᖓ ᖃᓄᑎᒋᐅᓚᕆᓐᓂᐊᕐᒪᖔᖅ ᓇᓗᒋᔭᕋ ᒫᓐᓇ ᑖᓐᓇ 
ᐅᑎᕐᕕᒋᔪᓐᓇᕐᓱᒍ ᒪᓕᒐᓕᐅᖅᑎᐅᔪᖅ. ᖃᓄᑎᒋ ᑕᒪᒃᑯᐊ ᐅᔭᒥᑦᑕᐅᒪᒐᔭᕐᒪᖔᑕ ᐅᔭᒥᑦᑕᕕᓂᐅᔪᑦ ᑐᑦᑐᐃᑦ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 

ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖃᖓᑭᐊ ᑖᓐᓇ ᐱᒋᐊᕋᔭᕐᐸ ᐅᔭᒥᒃᓯᕙᓪᓕᐊᓂᖅ ᐅᐱᕐᖔᖅ ᐱᒋᐊᕐᓂᐊᕐᐹ 
ᐅᑭᐊᒃᓵᒃᑯᑦ ᐱᒋᐊᕐᓂᐊᕐᐹ ᓲᕐᓗ ᐅᐱᕐᖔ ᐱᒋᐊᕐᓂᐊᕐᐸᑦ ᑕᐃᒪ ᖃᖓᑕᑲᑕᓕᕐᐸᑕ ᑕᒪᒃᑯᐊ ᐊᒥᐅᑎᑦᑎᐊᕙᖕᓂ 
ᐊᒥᐅᑎᑖᕈᒪᔪᑦ ᑐᙵᓱᒡᓗᑎᒡᓗ ᐱᓇᓱ `ᖕᓂᐊᕐᒥᖕᒪᑕ. ᖃᖓᑭᐊᖅ ᑖᓐᓇ ᓇᓗᓇᐃᕐᓯᔪᓐᓇᕐᐳᖃᐃ ᑕᖅᑭᒥᒡᓘᓐᓃᑦ 
ᐅᒡᓗᕐᒥᒡᓘᓐᓃᑦ ᖃᖓ ᐱᒋᐊᕋᔭᕐᒪᖔᑕ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᐅᖃᖅᑲᐅᒐᒪ ᒫᓐᓇᒧᑦ ᐅᖃᖃᑎᖃᕐᕙᓪᓕᐊᓯᒪᒻᒪᑕ 
ᓄᓇᓕᓐᓂᒃ ᖃᖓᓪᓚᕆᒃᑯᑦ ᐱᒋᐊᕋᔭᕐᒪᖔᑕ ᑕᐃᒃᑯᐊ ᑐᑭᓯᖃᑎᒌᑦᓯᐊᕐᓯᒪᓕᑐᐊᕈᑎᒃ ᐱᒋᐊᔅᓴᐅᑎᒋᒐᔭᕐᒪᑕ 
ᐊᒻᒪᓗ ᖃᐅᔨᒃᑲᕋᔭᕆᓪᓗᒋᑦ ᑖᒃᑯᐊ ᐊᑦᑐᖅᑕᐅᓂᐊᖃᖅᑐᐃᑦ ᓄᓇᓖᑦ ᐱᒋᐊᓕᕆᐊᖓ ᑕᒪᓐᓇ ᑐᑦᑐᓂᒃ 
ᖃᐅᔨᓴᕐᓂᐅᔪᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐊᑭᓱᒃ. (ᑐᓵᔨᑎᒍᑦ) ᑲᑎᒪᔾᔪᑎᔅᓴᕗᑦ 7. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᑯᓪᓕᕐᒧᑦ 
ᒪᓕᒐᓕᐅᖅᑎ, ᒥᔅᑕ ᒪᑉᓴᓛᒃ. 
 
ᐊᐱᖅᑯᑦ 373 - 2(4): ᑰᒑᖅᔪᒻᒥ Hᐋᒻᓚᒃᑯᑦ ᑎᑎᕋᕐᕕᖓᑦ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓐᓄᑦ.  
 
ᑰᒑᕐᔪᖕᒧᑦ ᑕᐃᒪ ᐳᓛᖅᓯᒪᓚᐅᕐᒥᒐᒪ ᑕᖅᑭᐅᓚᐅᖅᑐᒥ, ᑕᖅᑭᐅᓚᐅᖅᑐᒥᐅᖅᑰᑦᑐᖅ, ᐃᓱᒫᓘᑎᖏᑕ ᐃᓚᖏᓐᓂᒃ 
ᐊᐱᖅᑯᑎᖃᓐᓂᐊᕋᒪ. ᑕᐃᑲᓂᓗ ᕿᑎᕐᒥᐅᒃᑯᑦ ᒪᐃᔭᖏᑦ ᑲᑎᒪᑎᓪᓗᒋᑦ ᐅᖃᐅᓯᕆᓚᐅᖅᓯᒪᒋᓪᓗᓂᔾᔪᒃ 
ᑎᑎᕋᖅᕕᖏᑕ ᒥᒃᓵᓄᑦ. ᓄᑕᐅᖏᓪᓚᕆᒻᒪᑦ ᑕᐃᓐᓇ ᑎᑎᕋᖅᕕᖓ ᐊᒻᒪ ᒥᑭᑦᑑᓪᓗᓂ. 
ᐱᔾᔪᑕᐅᓯᒪᖃᑦᑕᖅᖢᓂᓗᒎᖅ ᑎᑎᕋᖅᕕᒃᓴᒥᒃ ᐃᓂᒃᓴᖃᕈᓐᓃᑎᐊᒻᒪᕆᒻᒪᑦ ᓴᓇᔨᑖᒃᑲᓐᓂᕋᓗᐊᖅᐸᑕ ᑖᒃᑯᐊ 
ᒐᕙᒪᒃᑯᑦ. ᑎᑎᕋᖅᕕᒃᓴᒥᒃᑭᐊᖅ ᓇᑭᓐ ᑐᒃᓯᕋᕈᓐᓇᕋᔭᖅᐸᓐ ᑖᒃᑯᐊ ᑰᒑᕐᔪᒻᒥᐅᑦ ᓇᐅᒃᑰᓪᓗᑎᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᒃ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᑲᑎᒪᔨᐅᖃᑎᒐ. ᑖᓐᓇ ᑐᓴᓚᐅᖅᑕᕋ 
ᐊᒻᒪ ᖁᔭᓐᓇᒦᒃ, ᑐᓴᖅᑎᓐᓇᕕᓐᖓ. ᑕᐃᒃᑯᐊ ᐊᖅᑯᑕᐅᓇᔭᖅᑐᖅᓴᐅᔪᓐ ᕼᐋᒻᓚᒃᑯᑦ ᑲᑎᒪᔨᖏᓐ ᐊᒻᒪᓗ 
ᐸᕐᓇᐅᑎᒃᑯᑦ ᓇᓗᓇᐃᕆᓗᑎᖕ. ᑐᐊᕕᓐᓇᖅᑑᑉᐸᑦ ᑕᐃᒃᑯᐊ ᓴᓇᔨᒃᑲ ᐅᖃᖃᑎᒋᔪᓐᓇᖅᓱᒋᓐ, 
ᑲᑎᒪᖃᑎᒋᔪᓐᓇᖅᓱᒋᓐ ᑭᓯᐊᓂ ᑮᓇᐅᔭᓂᒃ ᓇᑭᓐ ᓇᕐᕚᕋᔭᕐᒪᖔᑦᑕ.  
 
ᒫᓐᓇ ᓇᓗᕗᖓ ᐸᕐᓇᒃᑕᐅᓯᒪᓐᖏᑎᓪᓗᒍ. ᑕᐃᒃᑯᐊ ᓯᕗᓪᓕᐅᒋᐊᓖᑦ ᑕᒪᒃᑯᐊ ᐸᕐᓇᐅᑎᑦ ᐊᑭᑐᔫᑎᒃᑯᓐ 
ᐸᕐᓇᐅᑎᒃᑯᑦ ᑕᑯᒃᓴᕈᕌᖓᑕ ᐸᕐᓇᐃᓯᒐᓗᐊᕐᒪᑕ ᑕᐃᒪᓐᓇᐃᑦᑐᓂᒃ. ᑭᓯᐊᓂ ᓇᓗᓇᐃᕈᒪᕗᖓ ᑕᐃᒃᑯᐊ  
ᐱᓕᕆᖃᑎᒋᑦᓯᐊᕈᒪᕙᒃᑲ ᓴᓇᔨᒃᑲᓗ ᐊᒻᒪᓗ ᕼᐋᒻᓚᒃᑯᑦ ᓴᓇᔨᒃᑯᖏᑦ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᒪᑉᓴᓛᒃ. 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᕼᐋᒻᓚᒃᑯᓃᖔᖅᓯᒪᔪᖅ ᑲᑎᒪᖃᑎᒋᓚᐅᖅᓯᒪᓪᓗᒋᓪᓗ ᐊᒻᒪᓗ 
ᐅᖃᓚᐅᕆᓪᓗᑎᒃ ᑕᓪᓕᒪᓄᒡᒎᖅ ᐊᑭᑐᔫᑎᓄᑦ ᐸᕐᓇᒃᑕᐅᓯᒪᓚᐅᖅᓯᒪᔫᒐᓗᐊᑦ ᑎᑎᕋᖅᕕᖓ 
ᓄᑖᓐᖑᑎᖅᑕᐅᔭᕆᐊᖃᓐᓂᖓᓂᒃ ᑮᓇᐅᔭᖃᑦᑎᑕᐅᓚᐅᖅᓯᒪᔫᒐᓗᐊᖅ ᐲᖅᑕᐅᓚᐅᖅᓯᒪᓐᓂᕐᒪᓐ 
ᐱᑕᖃᕈᓐᓃᖅᖢᓂ. ᐅᐱᓐᖔᑯᓪᓗ ᐊᐅᑉᐸᓪᓕᐊᓕᕌᖓᓐ ᑯᑐᐃᓐᓇᐸᑦᑐᓂᓗᒎᖅ ᓲᖃᐃᒻᒪ 
ᓄᑕᐅᖏᑦᑐᕐᔪᐊᓚᑦᑖᖑᒻᒪᓐ ᑕᑯᔭᐅᔭᕆᐊᖃᓪᓚᑦᑖᒻᒪᕆᑦᑐᖅ.  
 
ᒥᓂᔅᑕᖃᐃ ᑕᐃᑯᖓ ᐱᓕᕆᔨᖁᑎᒥᓄᑦ ᑕᑯᔭᖅᑐᑎᑦᑎᔪᓐᓇᕋᔭᖅᐳᖅ ᑖᒃᑯᓂᖓ ᑎᑎᕋᖅᕕᒋᔭᐅᔪᓂᒃ ᐊᒻᒪᓗ 
ᑎᑎᕋᖅᕕᒋᔭᐅᔪᖅ ᑕᐃᒃᓱᒥᖓ ᓄᑕᐅᖏᑦᑐᒥᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᒃ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒃᑯᐊ ᐱᓕᕆᔨᐅᖃᑦᑕᖅᑐᑦ ᑖᕙᓂ 
ᕿᑎᕐᒥᐅᓂ, ᑕᐃᒃᑯᐊ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᑦ ᓴᓇᔨᖏᓐ ᑖᕗᖓ ᑕᑯᔭᖅᑐᔪᓐᓇᖅᑐᓐ 
ᐊᒻᒪ ᑲᑎᒪᖃᑎᖃᓪᓗᑎᒃ ᑕᐃᒃᑯᓂᖓ ᕼᐋᒻᓚᒃᑯᑦ ᑲᑎᒪᔨᖏᓐᓂᒃ. ᐊᒻᒪ ᑐᓴᐅᒪᑎᑕᐅᓗᑎᒃ ᑕᐅᕙᒃᑯᐊ ᑖᓐᓇ 
ᑲᑎᒪᔨᐅᖃᑎᒐᐃᓛᒃ. ᐃᓕᑦᑐᕆᐊᖃᕋᒪ, ᐊᐃᓐᓈ. ᑕᒪᐅᓇᒥᐊᖅ ᓇᖏᕋᒪ ᒪᒥᐊᓇᖅ.  
 
ᐃᓛᒃ, ᐄ, ᑕᐃᒪᓐᓇᐃᑦᓱᓇᕐᓂᐊᖅᐳᓐ ᑕᐃᒃᑯᐊᓗ ᐊᑭᑐᔫᑎᓐ ᐸᕐᓇᐅᑏᓂᓛᒃ ᕿᒥᕆᔭᐅᒃᑲᓂᕐᓂᐊᖅᐳᓐ ᐊᒻᒪ 
ᑐᓴᐅᒪᒐᒪᐃᓛᒃ ᐃᒪᓐᓇᐃᑦᑐᒥᒃ ᐳᓚᕋᖅᑕᐅᓂᐊᕐᒪᑕᒎᑦ ᑕᒪᒃᑯᐊ ᓄᓇᓖᑦ ᑕᕝᕙᓂ ᐅᑭᐅᒥᒃ ᖃᐃᔪᒥ. 
ᐳᓚᕋᑦᑕᐅᒃᑲᓐᓂᕆᐊᖃᒻᒪᑕ ᑕᐃᒃᑯᐊ ᕿᒥᕐᕈᔭᐅᒃᑲᓐᓂᕆᐊᖃᕐᓂᐊᕐᒪᑕ. ᐃᒻᒪᖄ ᑕᒪᓐᓇ 
ᕿᒥᕐᕈᔭᐅᒃᑲᓐᓂᑐᐃᓐᓇᕆᐊᖃᕐᓂᐊᖅᐳᖅ ᑖᓐᓇ ᑎᑎᕋᖅᕕᒃ ᐅᖃᐅᓯᕆᔭᐃᓐ. ᖃᓄᖅ ᐊᖏᓪᓕᒋᐊᖃᒻᒪᖔᓐ, 
ᐸᕐᓇᐅᑎᒋᓇᓱᒋᓗᒍ.  
 
ᑕᐃᒃᑯᐊ ᐸᕐᓇᐅᑎᓐ ᐊᕐᕌᒍ ᑕᓪᓕᒪᓄᑦ ᐊᑐᖃᑦᑕᖅᑐᓐ ᑕᐃᑲᓃᖏᓐᓂᖅᐸᓐ, ᑕᐃᑯᖓ ᐃᓕᔭᐅᑎᓐᓇᓱᓪᓕᒍᖃᐃ 
ᓈᒻᒪᒐᔭᓐᓂᖅᓴᐅᕗᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᒥᓂᔅᑕ ᑕᐃᒪᓐᓇ ᑭᐅᔪᓐᓇᕐᒪᓐ. ᑕᐃᒪ ᑕᕝᕘᓇ ᓄᓇᓕᓐᓂᑦ 
ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᑦ ᑐᒃᓯᕋᕈᓐᓇᕋᔭᖅᐹ ᑕᐃᒪ ᑎᑎᕋᖅᕕᑦᑖᕈᒪᒍᑎᒃ ᓄᑖᕐᒥᒃ. ᑖᒃᑯᓂᖓ 
ᑐᒃᓯᕋᕈᓐᓇᕋᔭᖅᐹ ᐊᒻᒪᓗ ᑎᑎᕋᖅᕕᖓᐃᓛᒃ ᑕᑯᓯᒪᒐᒃᑯ ᐱᐅᖏᑐᓪᓚᑦᑖᒻᒪᕆᐅᒻᒪᑦ, ᐋᖅᑭᒋᐊᖃᓪᓚᑖᖅᖢᓂᓗ 
ᒥᑭᖦᖢᓂᓗ. ᑕᕝᕘᓇ ᑕᐃᒪ ᑐᒃᓯᕋᕈᓐᓇᕋᔭᖅᑑᓐ CGS-ᑯᓐᓄᑦ ᑎᑎᕋᖅᕕᒻᒥᒃ ᓄᑖᒥᒃ ᑕᑯᔪᒪᒍᑎᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᒃ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓕᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᕿᓂᕆᐊᖃᕋᑦᑕ ᐊᑭᑐᔫᑎᓄᑦ 
ᐃᓕᖓᒻᒪᖔᖅ ᑕᐃᒪ ᑖᒃᑯᐊ ᓇᓗᓇᐃᖅᑕᐅᑉᐸᑕ ᐱᓕᕆᐊᒃᓴᐅᓂᐊᖅᑐᑦ ᕼᐊᒻᒪᓚᒃᑯᑦ ᑲᑎᒪᔨᖏᓐᓄᑦ ᐊᑐᓂ 
ᐅᖃᖅᐸᑕ ᓯᕗᓪᓕᖅᐸᐅᑎᖁᔭᖏᓐᓂ ᐅᑭᐅᓄᑦ ᑕᓪᓕᒪᓄᑦ ᐸᕐᓇᑦᑕᐅᓂᐊᖅᑐᓂᑦ. ᑕᐃᒪ ᑕᑯᔪᓐᓇᕐᓂᐊᕋᑦᑎᒍ 
ᕿᒥᕐᕈᓗᒋᑦ ᑕᐃᒃᑯᐊ ᓯᕗᓪᓕᐅᑎᑕᔭᕆᐊᓖᑦ ᐊᑭᑐᔫᑎᓄᑦ ᐱᖁᑎᓄᑦ. ᓄᓇᓕᓐᓂ ᑕᐃᒃᑯᐊᓗ ᑲᑎᒪᔨᕋᓛᖑᔪᓂᑦ 
ᐃᓕᔭᐅᓂᐊᕐᒪᑕ ᐊᒻᒪᓗ ᑕᐃᒃᑯᐊᓗ ᕼᐊᒻᒪᓚᒃᑯᑦ ᒪᐃᔪᓪᓗ ᓯᕗᓪᓕᐅᑎᑕᐅᖁᔭᖏᑦ ᓄᓇᓕᖏᓐᓂ. 
 



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᕈᓐᓃᖅᑐᖅ) ᐃᓛ, ᑕᐃᒪᓐᓇ ᐅᖃᕋᓱᐊᖅᑐᖓ ᑕᒪᓐᓇᐃᓛᒃ ᐸᕐᓇᓐᓂᖅ ᐱᔭᕆᐊᑐᔫᒻᒪᑦ ᐊᒻᒪᓗ 
ᑕᓪᓕᒪᓂᑦ ᐅᑭᐅᓄᑦ ᐊᓂᒍᕌᖓᑕ ᐸᕐᓇᐃᖏᓐᓇᖃᑦᑕᕐᒪᑕ. ᓯᕗᓪᓕᐅᖁᔭᐅᔪᑦ ᑕᐃᒃᑯᐊ ᒪᓕᒃᑕᐅᑦᑎᐊᖅᐸᑕ 
ᐊᓯᔾᔨᖃᑦᑕᖏᑉᐸ ᐄ, ᑕᑯᖃᑦᑕᕋᔭᖅᑐᕈᑦ ᐱᔭᐅᔪᒪᔪᓂᑦ. Consistent-ᖑᖃᑦᑕᕆᐊᖃᖃᑦᑕᕐᒪᑕ ᑖᒃᑯᐊ Priorities-
ᖑᔪᑦ, ᓯᕗᓪᓕᐅᖁᔭᐅᔪᑦ ᐃᓛᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᐊᓚᕋᓚᒃ. 
 
ᐊᐱᖅᑯᑦ 374 - 2(4): ᐃᑲᔫᑎᑦ ᓄᑕᕋᓛᓄᑦ ᐃᒻᒧᒃᓴᒧᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᕐᕕᐊᕐᒥᐅᑎᒍᓪᓕ ᐳᐃᒍᖅᑕᐅᓕᖅᑰᖅᑐᒍᑦ ᑖᒃᑯᓄᖓ ᒐᕙᒪᒃᑯᓐᓄᑦ. ᑖᓐᓇ 
ᐊᐱᖅᑯᑎᔅᓴᕆᓚᖓᔭᕋ ᑖᒃᓱᒧᖓ (ᑐᓵᔨᑎᒍᑦ) ᒥᓂᔅᑕ ᑲᒪᒋᔭᓕᒃ ᐃᑲᔫᓯᐊᖅᑐᓕᕆᔨᒃᑯᓐᓄᑦ, ᐱᖃᑎᒐ, ᐲᑯ. 
 
(ᑐᓵᔨᑎᒎᕈᓐᓃᖅᑐᖅ) ᐃᓛ, ᑖᓐᓇ ᐊᐱᖅᓱᒐᓛᒍᒪᓪᓗᒍ ᐆᒥᖓ ᒪᑯᐊ ᐃᓱᒫᓘᑎᒋᔭᐅᓪᓚᕆᑉᐸᓕᕐᒪᑕ ᑖᒃᑯᓂᖓ 
ᒪᒃᑯᑦᑐᐃᑦ ᐊᒥᓱᐃᑦ ᐊᒻᒪᓗ ᓄᑕᕋᖅᑖᐸᓪᓕᐊᑐᐃᓐᓇᖅᑑᔭᕐᒪᑕ ᐊᒥᓲᓂᖅᓴᐅᓕᖅᑐᓂᑦ ᓄᓇᕗᒻᒥ ᐊᕐᕕᐊᓂ. ᑖᒃᑯᐊ 
ᓄᑕᕋᖃᖃᑦᑕᖅᑐᐃᑦ ᐊᒻᒪᓗ ᐊᐅᓪᓚᖅᓯᒪᓚᐅᖅᖢᑎᑦ ᐃᓛᓐᓂ ᐃᓚᖏᑦ ᑎᑭᒃᑳᖓᒥ ᐃᒪᐃᑦᑐᒥᒎᖅ 
ᐃᒻᒧᖃᕆᐊᖃᖅᐳᖅ ᑖᓐᓇ ᓄᑕᕋᖅ, ᐱᐅᓂᖅᓴᐅᒻᒪᒡᒎᖅ ᐅᓪᓗᒥᐅᓕᖅᑐᒧᑦ ᐋᓐᓂᐊᖅᑕᐃᓕᔾᔪᑎᖃᖅᖢᓂᓗ 
ᐃᓅᓯᐊᓇᑑᖁᑎᖃᖅᑐᓂᓗ ᑖᒃᑯᐊ ᐃᒻᒧᐃᑦ ᑕᐃᒪᓐᓇᐃᑦᑑᒻᒪᑕ.  
 
ᑕᐃᒪᓐᓇᐃᑦᑑᑎᓪᓗᒋᑦ ᐊᕐᕕᐊᓂᓕ ᐅᕙᒍᑦ ᑖᔅᓱᒥᖓ Food Mail Program-ᒧᑦ ᐊᑐᖅᑎᑕᐅᓐᖏᓇᑦᑕ ᐃᓄᑦᑎᑐᑦ 
ᓲᕐᓗ ᑖᒃᑯᐊ ᑕᒪᐅᖓ ᐃᓄᓐᓄᑦ ᐃᑲᔫᑕᐅᔪᖅ ᐃᓄᐃᑦ ᓄᓇᖓᓐᓄᑦ ᐃᑲᔫᑕᐅᔪᑦ ᑖᒃᑯᓇᓐᖓᑦ ᒐᕙᒪᑐᖃᒃᑯᓐᓂ 
ᐅᕙᑦᑎᓐᓄᓗ ᑎᑭᑦᑐᓐᓇᖏᓐᓂᕋᖅᑕᐅᒻᒪᑦ ᐊᑐᓐᖏᓇᑦᑎᒍᒎᖅ ᓱᕐᓗ ᐊᑭᑭᓪᓕᒋᐊᕈᑎᔅᓴᖅᑕᖃᓐᖏᒻᒪᑦ ᑕᒪᒃᑯᓄᖓ 
ᐃᒻᒧᓐᓄᑦ ᐸᓂᖅᑐᓄᑦ ᐋᓐᓂᐊᖅᑕᐃᓕᔾᔪᑎᖃᕐᑐᓄᑦ ᐃᓅᑦᑎᐊᕐᐹᓪᓕᕈᑎᖃᕐᑐᓄᑦ ᐊᒻᒪᓗ ᑖᒃᑯᐊ ᐃᒪᐃᑦᑑᒻᒪᑕ 
ᐊᐱᕆᓂᐊᓵᕐᓂᕋᓂ ᓱᖁᑎᔅᓴᕐᓂᖏᒃᑯᔅᓯ.  
 
(ᑐᓵᔨᑎᒍᑦ) ᑕᐃᒪ $28.99 ᑐᕐᒪᑕ 730 gram-ᖑᔪᑦ ᑕᐃᒪᓐᓇ $36.99 ᐊᑭᖃᖅᑐᑦ. (ᑐᓵᔨᑎᒎᕈᓐᓃᖅᑐᖅ) 
ᐃᒻᒧᐃᑦ ᐸᓂᖅᑐᐃᑦ ᐅᓪᓗᓂᓪᓗ ᐊᒥᓲᖏᑦᑐᑯᓗᓐᓂᑦ ᐊᑐᕆᐊᖃᕐᓱᑎᑦ ᑖᒃᑯᓄᖓ ᐊᑐᖁᔭᐅᔪᑦ (Recommend-
ᑕᐅᔪᑦ) ᐊᑐᕋᔭᕋᓗᐊᖅᐳᓯ ᐆᒥᖓ ᐃᒪᓐᓇᐃᑦᑐᒥᑦ ᐃᒻᒧᒻᒥᑦ.  
 
ᑖᓐᓇᖃᐃ ᓲᕐᓗ ᑖᓐᓇ ᑮᓇᐅᔭᓕᕆᔨ Budget Speech-ᖃᖅᑎᓪᓗᒍ ᓇᓗᓇᐃᖅᓯᓯᒪᖅᑲᐅᒻᒪᑦ ᑕᐃᑲᓂ $89.1-
ᒥᓕᐊᓐ ᓇᓪᓕᐅᒃᑯᒫᖃᓚᖓᒐᑦᑕ ᒫᓐᓇᐅᔪᖅ ᐅᑭᐅᒥ. ᑖᓐᓇ ᐅᖃᕈᓐᓇᕋᔭᖅᐸᑦ ᑖᔅᓱᒥᖓ ᐊᐱᖅᑯᓯᕆᔭᕋᓐᓂ ᑖᓐᓇ 
ᐃᑲᔫᑕᐅᖃᑦᑕᖅᑐᖅ ᑮᓇᐅᔭᓕᐅᓐᖏᓗᐊᖅᑐᓄᑦ ᓄᓇᓕᓐᓂ ᖃᓄᖅ ᐋᖅᑭᒋᐊᖅᓯᒪᒐᓚᓐᓂᐊᕐᒪᖔᖅ ᑕᒡᒐᓂ 
ᐅᑭᐅᕆᓂᐊᖅᑕᑎᓐᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐃᑲᔫᓯᐊᖅᑐᓕᕆᓂᕐᒧᑦ ᐊᑖᒍᑦ ᐃᓕᓐᓂᐊᖅᑐᓕᕆᓂᐅᑉ ᐱᓕᕆᐊᖓᑕ, 
ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᒃᑐᖅᓯᒪᒻᒪᑕ ᐊᒥᓱᒐᓚᓐᓂ 
ᐱᒻᒪᕆᐅᔪᓂᑦ ᓄᓇᕗᒻᒥ ᒪᑯᐊ ᒪᒃᑯᑦᑐᑦ ᓂᕕᐊᖅᓯᐊᑦ ᓯᖓᐃᔪᑦ ᐊᒥᓲᖃᑦᑕᓕᕐᓂᖏᓐᓂ ᐃᒪᓐᓇ 
ᐱᓕᕆᐊᒃᓴᖅᑖᕈᓐᓇᖏᑦᑐᑎᓪᓗ ᐊᖏᔪᖅᑳᖑᔪᑦ ᐊᓈᓇᑦᑎᐊᖑᔪᓪᓗ ᐃᑲᔪᓕᖃᑦᑕᕐᒪᑕ.  
 
ᑕᐃᒪ ᐃᑲᔪᖅᓯᒍᑕᐅᖃᑦᑕᖅᑐᑦ ᑕᒪᒃᑯᐊ ᐅᒃᑯᐃᖓᔪᒍᑦ ᐱᓕᕆᕝᕕᑎᓐᓂ ᖃᓄᖅ ᐃᑲᔪᖅᑐᐃᔪᓐᓇᕐᒪᖔᑦᑕ 
ᐃᑲᔫᓯᐊᖅᑖᕆᔭᐅᖃᑦᑕᖅᑐᓂᑦ ᓄᓇᓕᓐᓂ ᑕᒪᒃᑯᓄᖓ ᓂᕕᐊᖅᓯᐊᓄᑦ ᓄᑕᖅᑭᐅᖃᑦᑕᖅᑐᓄᑦ ᑕᒪᒃᑯᐊ ᐃᒻᒧᐃᓪᓗ 
ᐊᔾᔨᐅᖏᑦᑐᓪᓗ ᐃᒻᒧᐃᑦ ᑕᐃᒃᑯᐊ ᐊᑐᖅᑕᐅᔭᕆᐊᓖᑦ ᒪᒃᑯᑦᑐᓄᑦ ᑐᕌᖓᑎᓪᓗᒋᑦ.  

ᐱᕕᖃᕐᑎᑦᑎᔪᒪᒐᑦᑕ ᐱᓕᕆᐊᕆᔭᑦᑎᓐᓂ ᐃᑲᔪᖅᓯᕈᑕᐅᓂᐊᖅᑐᓂᑦ ᑕᐃᒃᑯᓄᖓ ᐊᒫᒪᒃᑎᑦᑎᖃᑦᑕᖅᑐᓄᓪᓗ ᐊᒻᒪ 
ᑖᒃᑯᐊ ᐱᓕᕆᐊᑦ ᐊᑐᐃᓐᓇᕈᖅᑎᑕᐅᒐᔭᖅᑯᑦ. ᑕᐃᒪ ᓄᓇᕗᒥ ᐃᖏᕐᕋᔮᕌᖓᑕ ᖃᓪᓗᓈᓄᑦ ᐊᐅᓪᓚᖅᑎᓪᓗᒋᑦ 
ᑕᐃᒃᑯᐊ ᐃᑲᔪᕐᓯᖅᑕᐅᒍᓐᓇᖃᑦᑕᖏᒻᒪᑦ ᑕᐅᓇᓃᑦᑎᓪᓗᒋᑦ. ᑭᓯᐊᓂ ᓂᐅᕕᕐᓂᖅᐸᑕ 
ᐅᑎᖅᑎᒡᕕᐅᔪᓐᓇᕋᔭᖅᑐᒃᓴᐅᔫᒐᓗᐊᑦ.  
 
ᑕᐃᒪ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖅᑐᕈᓐᓇᖅᑐᒃᓴᐅᕗᒍᑦ ᐃᓕᖕᓂᒃ ᐊᐱᖅᑯᑎᒋᔭᕐᓄᒃ, ᒪᓕᒐᓕᐅᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ ᑕᒪᓐᓇ ᑕᐃᒪᓐᓇᐃᑦᑑᓂᐊᖅᑐᓪᓗᒍ ᑭᓯᐊᓂ ᑕᒪᒃᑯᐊ 
ᐊᓈᓇᐅᓕᓵᖅᑐᑦ ᓇᓗᓇᙱᒻᒪᓇᐃ ᐊᖅᑯᑎᒃᓴᒥᒃ ᖃᐅᔨᒪᓚᖓᙱᒻᒥᔪᑦ. ᑕᐃᒃᑯᐊᓗ ᐃᑲᔫᓯᕆᔨᒃᑯᑦ 
ᐅᖃᔾᔮᖏᒻᒥᔪᑦ ᓇᐅᒃᑰᕐᓗᑎᒃ ᑕᐃᒫ ᐃᑲᔪᖅᑕᐅᒡᕕᒃᓴᖃᕋᔭᕐᒪᖔᑕ.  
 
ᑭᓯᐊᓂ ᐅᖃᒃᑲᓐᓂᕈᒪᔪᖓ ᑖᒃᑯᐊ ᓲᕐᓗ ᐅᓇ ᒐᕙᒪᒋᔭᕗᑦ ᐃᑲᔪᕈᓐᓇᓚᐅᕐᒪᑦ ᐊᖑᓇᓱᒃᑎᓂ ᐊᔪᕐᓴᓗᐊᓕᖅᑐᓂᒃ 
ᐅᖅᓱᖅᑖᕈᑎᑦᓴᒧᑦ ᑖᒃᓯᖏᓐᓂᒃ ᓲᕐᓗ ᐊᑭᓖᖃᑦᑕᖁᙱᒃᖢᒋᑦ ᑕᐃᒫᒃ ᑖᒃᑯᓂᖓ ᓂᐅᕕᕈᑎᕕᓂᕐᓂᒃ ᐃᓚᖏᑦ 
ᐱᙱᑕᐃᓐᓇᖃᑦᑕᓚᐅᕐᒪᑕ ᐱᔭᕆᐊᑐᓗᐊᕐᒪᑦ ᖃᐅᔨᒪᓇᓱᑦᑐᖅ ᖃᓄᖅ ᐱᔪᒃᓴᐅᒻᒪᖔᕐᒥᓂᒃ.  
 
ᑖᓐᓇᓕ ᐅᖃᕈᓐᓇᒃᑲᓂᕐᐳᖃᐃ ᑖᓐᓇ ᖃᓄᖅ ᐊᖅᑯᑎᖃᓪᓚᑦᑖᕐᓗᑎᒃ ᑕᐃᒪᓐᓇ ᐃᑲᔫᑎᑦᓴᐅᓇᔭᖅᑐᒥ 
ᐊᑭᑐᒃᓯᒋᐊᕈᑎᒃᓴᒥᒡᓘᓐᓃᑦ ᑕᒪᒃᑯᓄᖓ ᐃᖕᒧᓐᓄᑦ ᐊᑐᖁᑕᐅᔪᓄᑦ ᐊᑐᖁᔭᐅᖃᑦᑕᖅᑐᓄᑦ 
ᐅᖃᖅᑑᓪᓗᐊᕋᔭᕐᒪᖔᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᐃᑲᔫᓯᐊᖅᑐᓕᕆᓂᕐᒧᓪᓗ, ᒥᓂᔅᑕ 
ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐱᕕᖃᕈᓐᓇᕋᑦᑕᐃᓛᒃ 
ᒪᓕᒐᓕᐅᖅᑎᑐᐃᓐᓇᐅᙱᑦᑐ ᑭᓯᐊᓂ ᓈᓚᒃᑐᓕᒫᑦ ᑕᖅᑳᓂ ᐱᓕᕆᖃᑎᖃᕐᓗᑎᒃ ᐅᒡᓚᖃᑦᑕᕐᓗᑎᒡᓗ ᑕᐃᒃᑯᓂᖓ 
ᐃᓄᓕᕆᔨᓂᒃ ᐃᑲᔪᖅᑎᐅᖃᑦᑕᖅᑐᓂ ᓂᖃᐃᑐᖅᑎᐅᔪᓄᑦ. ᑕᐃᒪ ᑕᐃᓐᓇ ᐱᓕᕆᐊᕗᑦ ᓇᓗᓇᐃᔭᖅᑕᐅᔪᓐᓇᖅᑐᑦ 
ᐅᕐᓂᒍᓐᓇᖅᑕᖓᓂᑦ ᐃᒪᓐᓇ ᐃᑲᔪᕐᓯᖅᑕᐅᕕᖕᒧᑦ ᐊᒻᒪᓗ ᑐᑭᓯᔭᖅᑐᕐᓗᑎᒃ ᐃᑲᔪᖅᑕᐅᔪᓐᓇᕐᓂᐊᕐᒪᑕ.  
 
ᑕᐃᒪ ᓄᓇᓕᖕᓂ ᐃᑲᔪᖅᑕᐅᕕᐅᔪᑦ ᐅᓂᕐᓗᒡᕕᒃᓴᓂᒃ ᐱᑕᖃᖃᑦᑕᕐᒪᑦ ᑕᐃᒃᑯᓄᖓ ᐅᖃᕈᓐᓇᖅᑐᑦ ᐊᒻᒪᓗ 
ᐃᑲᔪᖅᑐᐃᖃᑦᑕᕐᒥᒐᑦᑕ ᑖᒃᑯᐊ ᐃᓄᓕᕆᔨᒃᑯᑦᑕᐅᖅ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᐃᑲᔪᕈᓐᓇᖃᑦᑕᖅᑐᑦ 
ᑕᒪᒃᑯᑎᒎᓇᖅ.  
 
ᐊᒻᒪᓗ ᑕᐃᓐᓇ ᒪᓕᒐᓕᐅᖅᑎ ᓄᓇᖁᑎᖓ ᑕᐃᒃᑯᐊ ᐋᒃᑳᖅᑕᐅᓯᒪᖕᒪᑕᓂᕐᐸᑕ ᑕᐃᒪ ᐅᖃᐅᓯᕆᔭᖓ ᒪᓕᒡᓗᒍ 
ᑕᐃᒪ ᐃᑲᔪᕈᓐᓇᕋᔭᖅᑕᕗᑦ ᑕᐃᒃᑯᐊ ᐃᓄᑦ ᓄᓇᓕᖁᑎᐊᓂ ᐃᓄᐃᑦ ᑕᐃᒃᑯᐊ ᓄᑕᖅᑲᑦ ᐱᔭᕆᐊᖃᖅᑕᖏᓐᓂ 
ᐃᖕᒧᒃᑐᕆᐊᖃᖅᑕᖏᓐᓂ ᐊᔾᔨᐅᖏᑦᑐᓂᒃ ᓂᐅᕕᕐᓂᕐᐸᑕ ᐅᑎᖅᑎᕕᐅᔪᓐᓇᖅᑐᖅ. ᖁᔭᓐᓇᒦ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 

ᐊᓚᕋᓚᒃ: ᖁᔭᓐᓇᒦᒃ. ᐊᓕᐊᓇᐃᑦ ᑕᐃᒫ ᐅᖃᓪᓚᑦᑎᓪᓗᑎᑦ ᑐᓵᔭᐅᒐᕕᑦ ᑐᑭᓯᓇᕐᐳᑎᓪᓗ ᑖᒃᓱᒥᖓ. ᑭᓯᐊᓂ, 
ᐱᔪᓐᓇᕋᔭᕐᐳᑎᖅᑲᐃ ᑎᑎᕋᕐᓯᒪᔪᓂᒃ ᖃᓪᓗᓈᑎᑐᓪᓗ ᐃᓄᒃᑎᑐᓪᓗ ᑐᓴᕈᑎᒃᓴᐅᓇᔭᖅᑐᒥᒃ ᓄᓇᓕᖕᓂ ᖃᓄᖅ 
ᐊᖅᑯᑎᖃᖅᑐᑦᓴᐅᓇᔭᕐᒪᖔᑕ ᐊᒻᒪᓗ ᑭᓇᒥᒃ ᑕᑯᔭᖅᑐᖅᑐᒃᓴᐅᓇᔭᕐᒪᖔᑕ ᐃᑲᔪᖅᑕᐅᔾᔪᑎᒃᓴᓂᒃ 
ᐊᑐᐃᓐᓇᐅᔪᖃᕐᐸᑦ ᑕᐃᒪᓐᓇᐃᑦᑐᓄᑦ?  
 
ᐊᒃᓱᖁᖅᑐᒻᒪᕆᐊᓘᓕᕐᒪᑦ ᑕᐃᒃᑯᐊ ᐃᓚᖏᑦ ᓄᑕᕋᖃᖅᑐᑦ ᐊᒻᒪᓗ ᑕᐃᒪᓐᓇᐃᑦᑐᓂᒃ ᐃᓛ 
ᐊᒫᒪᖃᑦᑕᖁᔭᐅᑎᓪᓗᒋᑦ. ᓲᕐᓗ ᐅᓂᐅᕐᕕᖃᕈᓃᕐᖢᓂ. ᑕᐃᒪᓐᓇᐃᑦᑐᒥ ᐊᑐᖅᑎᑦᑎᓇᔭᙱᒃᑯᓂ ᐋᓐᓂᐊᕐᕕᓕᐊᕐᐸᑦ 
ᐃᒫᖏᓛᑦ ᐃᒪᓐᓇᐃᑦᑐᒥᒃ ᐊᑐᖁᓚᐅᕋᓗᐊᕋᒃᑭ ᐊᑐᓚᐅᙱᓐᓇᕕᑦ ᐊᑐᓚᐅᙱᓐᓇᕖᓚᔭᐅᓂᐅᔭᑐᐃᓐᓇᕆᓪᓗᓐᓂ 
ᐊᒃᓱᕈᖅᑐᒻᒪᕆᐊᓘᓕᕐᒪᑦ ᒫᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᑦ, ᒥᔅᑕ ᐊᓚᕋᓚᒃ. ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ.  
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓄᓇᓕᖕᓂ ᐱᓕᐊᖅᑐᒥᒃ ᓄᑕᕋᖅ 
ᐃᖕᒧᒃᑐᕆᐊᖃᕐᐸᑦ Enfalac-ᒥᓪᓘᓐᓃᑦ ᐃᒻᒧᓂᒃ ᐊᔾᔨᐅᖏᑦᑐᓂᒃ ᑕᐃᒪ ᐊᖓᔪᖅᑳ ᓂᐅᕕᕆᐊᖃᕐᒪᑦ ᐊᓈᓇᐅᔪᖅ 
ᑕᐃᒫ ᑎᓕᔭᐅᒃᐸᑦ ᐋᓐᓂᐊᕐᕕᒻᒥᑦ ᐃᒪᓐᓇᐃᑦᑐᒥᒃ ᐃᖕᒧᒃᑐᕆᐊᖃᕐᓂᖓᓂᑦ. ᐅᒃᑑᑎᒋᓗᒍ, ᖃᖓᑕᓗᓂ 
ᐊᐅᓪᓚᕆᐊᖃᕐᐸᑦ ᐅᑎᕐᓗᓂᓗ ᓂᐅᕕᕐᓂᖅᐸᑦ ᑕᐃᓇᙵᑦ ᑕᐃᒪ ᐱᕕᖃᖅᑐᒍᑦ ᕿᒥᕐᕈᔪᓐᓇᕐᖢᒍ ᑕᒪᓐᓇ ᑕᐃᓐᓇ 
ᓄᓇᓕᖁᑎᐊ ᐃᑲᔪᕐᓯᕐᓗᒍ ᑕᒪᒃᑯᐊ ᐃᑲᔪᕈᓐᓇᖅᑕᕗᑦ ᐊᒡᓚᒡᕕᕗᑦ.  
 
ᑕᐃᒪ ᐊᔾᔨᐅᖏᑦᑐᒥ ᐃᒻᒧᖃᕐᐸᑕ ᑕᒪᓐᓇ ᐃᑲᔪᕐᓯᕐᕕᐅᔪᓐᓇᖅᑐᖅ ᓄᓇᓕᖕᓂ. ᐊᔾᔨᐅᖏᑦᑐᓂ ᐃᒻᒧᖃᕐᓂᐊᕐᐸᑦ 
ᑕᐃᒪ ᐃᑲᔪᕐᓯᒍᓐᓇᖅᑐᒍᑦ ᑕᒪᒃᑯᓂᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ, ᐅᔾᔨᕆᓂᐊᖅᑯᓯ ᐊᐱᕐᓱᕐᓇᐅᑉ ᓯᕿᓐᖑᔭᖓ ᓄᖑᓯᒪᓕᕐᒥᒻᒪᑦ. ᒥᔅᑕ 
ᑰᓕ.  
 
ᑰᓕ: ᐅᖃᖅᑏ, ᑖᓐᓇ ᑲᔪᓯᒃᑲᓐᓂᐊᕐᔪᖁᓪᓗᖑ ᑐᐊᕕᕐᓇᖅᑐᒥ ᐊᐱᖅᑯᓯᒃᓴᖃᕋᒪ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓂᒃ ᐊᖏᖅᑕᐅᔪᒪᓪᓗᓂ ᐅᐃᒍᔪᓐᓇᖁᓪᓗᓂᐅᒃ 
ᐊᐱᖅᓱᕐᓇᖅ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᕐᒪᑦ.  
 
ᑲᑎᒪᔾᔪᑎᔅᓴᑎᓐᓄᑦ ᐅᑎᕐᓗᑕ. ᑲᑎᒪᔾᔪᑎᔅᓴᕗᑦ 8. ᑎᑎᖅᑲᒃᑯᑦ ᐊᐱᖅᑯᑏᑦ. ᒥᔅᑕ ᑰᓕ.  
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᖃᕈᒪᔪᖓ ᐱᔪᓐᓇᐅᑎᒐ ᐊᑐᕐᓗᒍ ᐊᔪᓐᖏᑎᑕᐅᒍᒪ.  
 
ᐅᖃᖅᑎ: ᖁᔭᓐᓇᒦᒃ. ᐊᑏ, ᑲᔪᓯᒋᐊᕆᑦ, ᒥᔅᑕ ᑰᓕ. 
 

ᐱᔪᓐᓇᐅᑎᑎᒎᖅᑐᖅ 
 
ᑰᓕ (ᑐᓵᔨᑎᒍᑦ): ᐅᖃᖅᑏ, ᑐᐊᕕᓐᓇᖅᑐᖃᒻᒪᑦ ᐅᕙᖓ ᓄᓇᖁᑎᖓᓄᑦ ᑲᖏᕐᖠᓂᕐᒥ ᐆᒪᖅᑯᑎᖏᒡᒎᖅ 
ᖃᐅᒪᖅᑯᑏᒡᒎᖅ  

ᖃᒥᓐᖓᓕᕐᒪᑕ ᐅᓪᓘᓐᓂᒃ ᒪᕐᕉᓐᓂᒃ. ᓄᓇᓕᐅᔪᓪᓗ ᐊᒃᓱᕉᓴᒻᒪᕆᓕᕐᒪᑕ ᐋᖅᑭᒃᓯᓇᓱᒃᑐᑎᒃ.  
 
ᑕᐃᒪᓕ ᒪᓕᒐᓕᐅᖅᑎᐅᓪᓗᖓ ᑕᕝᕙᓂ, ᐅᖃᖅᑏ, ᐃᑲᔪᖅᑕᐅᔪᒪᓂᐊᖅᑯᒍᑦ ᑕᐃᒃᑯᐊ ᑲᖏᕐᖠᓂᕐᒥᐅᑦ 
ᖃᐅᒪᖅᑯᑎᖏᑦ ᑐᐊᕕᐊᖑᔪᓐᓇᓂᐊᖅᑲᑕ ᐃᑭᒍᓐᓇᖅᓯᓂᐊᕐᖓᑕ ᑖᒃᓱᒧᖓ ᒥᓂᔅᑕᐅᔪᒧᑦ ᐆᒪᖅᑯᑎᓕᕆᓂᕐᒧᑦ 
ᓈᒻᒪᓕᖅᐸᑦ.  
 
ᐅᖃᖅᑏ, ᑖᓐᓇ ᐱᒻᒪᕆᐅᓪᓗᓂᓗ ᒥᓂᔅᑕᐅᔪᖅ ᑐᓴᖅᑎᑦᑎᒋᐊᕐᓂᐊᕐᕆᕗᖅ ᐅᕙᑦᑎᓐᓂᒃ, ᐃᓛᒃ ᒪᓕᒐᓕᐅᖅᑎᓂᒃ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᑖᒃᑯᐊ ᐊᐱᖅᑯᑎᒋᖅᑲᐅᔭᕋᓗᐊᑦ ᐅᐃᒍᓯᒋᐊᕈᒪᔾᔪᑏᑦ ᐋᒡᒑᖅᑐᖃᖅᑲᐅᒻᒪᑦ. ᑖᓐᓇ 
ᓇᓗᓇᐃᕈᒪᖅᑲᐅᔭᐃᓪᓗ ᑕᕝᕘᓇ ᓇᓗᓇᐃᖅᑕᐅᔭᕇᖅᑐᓂ. ᑲᔪᓯᒋᐊᕐᓂᐊᖅᑐᒍᑦ ᑲᑎᒪᔾᔪᑎᔅᓴᑎᓐᓄᑦ. 
 
ᑲᑎᒪᔾᔪᑎᔅᓴᕗᑦ 8. ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᕗᑦ 9. ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 
ᑲᑎᒪᔾᔪᑎᔅᓴᕗᑦ 10. ᑭᐅᔾᔪᑏᑦ ᒪᑐᐃᖅᓯᒋᐊᓐᖓᐅᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 11. ᑭᐅᔾᔪᑏᑦ 
ᑮᓇᐅᔭᖅᑑᑎᔅᓴᐃᑦ ᓇᓗᓇᐃᖅᑕᐅᓂᕆᓚᐅᖅᑕᖏᓐᓄᑦ. ᑲᑎᒪᔾᔪᑎᔅᓴᕗᑦ 12. ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᔅᓴᓄᑦ 
13. ᑐᓴᖅᑎᑦᑎᔾᔪᑎᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑦᑎᔾᔪᑎᖏᑦ 
ᑲᑎᒪᔨᕋᓛᑦ ᕿᒥᕐᕈᔭᐅᓂᒥᓂᖏᓐᓄᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 15. ᓴᖅᑭᑕᐅᓂᖏᑦ ᑎᑎᖅᑲᐃᑦ. 
ᑲᑎᒪᔾᔪᑎᔅᓴᕗᑦ 16. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᔅᓴᕗᑦ 17. ᑐᓴᖅᑎᑦᑎᔾᔪᑏᑦ 
ᐱᖁᔨᕗᖔᕈᑎᒧᑦ ᐅᖃᓕᒫᖅᑕᐅᓂᔅᓴᖓᓂᑦ ᓯᕗᓪᓕᖅᐹᒥᒃ ᐱᖁᔭᔅᓴᐃᑦ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 17: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 
ᒪᓕᒐᒃᓴᖅ 23 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2008-2009 - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᖃᖅᑎᑦᑎᔩ, ᑐᓴᖅᑎᑦᑎᔪᒪᔪᖓ ᐅᓪᓗᑐᐃᓐᓇᐅᓕᖅᐸᑦ, ᕕᕝᕗᐊᕆ 22, 2008, 
ᑖᓐᓇ ᒪᓕᒐᒃᓴᖅ 23, ᑮᓇᐅᔭᓄᑦ ᐃᓚᒋᐊᕈᑎᒃᓴᐃᑦ (ᐊᐅᓚᑦᑎᔾᔪᑎᓄᑦ ᐋᖅᑭᐅᒪᓐᓇᕈᑎᓄᓪᓗ) ᒪᓕᒐᖅ, 2008-
2009, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᐅᖃᖅᑎᑦᑎᔩ, ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. 17. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᒧᑦ ᓯᕗᓪᓕᖅᐹᒧᑦ ᐅᖃᓕᒫᖅᑕᐅᓂᖏᑦ 
ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 18. ᐱᖁᔨᕗᖔᕈᑏᓐ. ᑲᑎᒪᔾᔪᑎᔅᓴᕗᑦ 19. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 
ᐱᖁᔭᔅᓴᐃᑦ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ ᐃᓕᖅᑯᓯᓕᕆᓂᕐᒧᓪᓗ, ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 19: ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ. ᐊᖏᖅᑕᐅᔪᒪᒐᓗᐊᖅᐳᖓ, ᐅᖃᖅᑎᑦᑎᔩ, ᑖᒃᑯᓂᖓ 
ᓂᕈᐊᖅᑕᐅᖃᑎᒋᓯᒪᔭᓐᓄᑦ ᑕᕝᕙᓂ ᐃᒡᓘᑉ ᐃᓗᐊᓂ ᑖᒃᑯᐊ ᐅᓪᓘᓐᓄᑦ ᒪᕐᕉᓐᓄᑦ ᑐᓴᐅᒪᑎᑦᑎᔭᕆᐊᖃᕈᑕᐅᓯᒪᔪᖅ 
ᑖᓐᓇ ᐅᖃᓕᒫᖅᑕᐅᕌᓪᓚᓚᐅᖅᑎᓪᓗᒍ ᐊᑐᓐᖏᑲᓚᐅᖁᓪᓗᒍ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 
62(1), ᑖᓐᓇ ᐱᖁᔭᔅᓴᖅ 23 ᐅᖃᓕᒫᖅᑕᐅᒍᓐᓇᖁᓪᓗᒍ ᐅᓪᓗᒥ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᓐᖏᒻᒪᑦ. 
ᑲᔪᓯᒋᐊᕈᓐᓇᖅᑯᑎᑦ, ᒥᓂᔅᑕ ᑕᐹᖅᔪᒃ. 
 
ᒪᓕᒐᒃᓴᖅ 23 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2008-2009 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ, ᑕᐃᓐᓇ ᐱᕋᑦᑎᖅᑕᐅᓪᓗᓂᓗ 
ᑖᔅᓱᒧᖓ ᒪᓕᒐᓕᐅᖅᑎᒧᑦ ᐃᖃᓗᐃᑦ ᑲᓇᓐᓇᖓᓄᑦ, ᑖᓐᓇ ᒪᓕᒐᒃᓴᖅ 23, ᑮᓇᐅᔭᖅᑑᑕᐅᓇᔭᖅᑐᓄᑦ 
ᐊᐅᓚᔾᔪᑕᐅᓂᐊᖅᑐᓄᓪᓗ ᒪᓕᒐᖅ, 2008-2009, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᐱᖁᔭᒃᓴᖅ 
23 ᓯᕗᓪᓕᖅᐹᒥ ᐅᖃᓕᒫᖅᑕᐅᓯᒪᓕᖅᑯᖅ.  
 
ᑲᑎᒪᔾᔪᑎᔅᓴᕗᑦ 19. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᖅ. ᑲᑎᒪᔾᔪᑎᔅᓴᕗᑦ 20. ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 20: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 23 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2008-2009 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᑎᓪᓗᒍ ᒪᓕᒐᓕᐅᖅᑎᒧᑦ 
ᓇᑦᑎᓕᒻᒧᑦ, ᑖᓐᓇ ᒪᓕᒐᒃᓴᖅ 23, (ᐊᐅᓚᔾᔪᑏᑦ ᐊᒻᒪᓗ ᑲᒪᒋᔭᐅᔪᔅᓴᐃᑦ) ᑮᓇᐅᔭᓕᐅᕈᑏᑦ ᒪᓕᒐᖅ, 2008-2009, 
ᐱᖃᑖᓂ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔭᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓗ ᐱᖁᔭᔅᓴᐅᑉ. ᓂᕈᐊᕈᒪᔪᖃᓕᕐᖓᑦ. ᓈᒻᒪᓴᖅᑐᑦ. 
ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᒪᓕᒐᒃᓴᖅ 23 ᐊᐃᑉᐹᓂᒃ ᐅᖃᓕᒫᖅᑕᐅᓯᒪᓕᖅᑯᖅ ᐊᒻᒪ 
ᑐᓂᔭᐅᓂᐊᖅᑐᖅ ᑕᕝᕗᖓ ᑲᑎᒪᑐᐃᓐᓇᑎᓪᓗᒋᑦ.  
 
ᑲᑎᒪᔾᔪᑎᔅᓴᕗᑦ 21. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. ᒪᓕᒐᓕᐅᖅᑎ 
ᖁᑦᑎᒃᑐᒧᑦ, ᒥᔅᑕ ᐹᓇᐸᔅ. 
 
ᐱᒋᐊᖅᑎᑕᖅ 025 - 2(4): ᓄᖅᑲᖓᓂᖓ ᑲᑎᒪᓂᖅ ᐅᓪᓗᒥᒧᑦ (ᐹᓇᐸᔅ) 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᒪᓕᓪᓗᒍ ᐱᖁᔭᖅ 46, ᐱᖁᔨᕗᖔᖅᐳᖓ 
ᐊᐃᑉᐱᖅᑕᐅᓪᓗᖓ ᑖᔅᓱᒧᖓ ᒪᓕᒐᓕᐅᖅᑎᐅᖃᑎᓐᓄᑦ ᖁᕐᓗᖅᑑᒧᑦ ᑖᓐᓇ ᐃᒡᓗ ᒪᑐᓚᐅᑲᖁᓪᓗᒍ ᐅᓪᓗᒥᒧᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᒫᓐᓇ 
ᑲᔪᓯᓂᐊᖅᑐᒍᑦ ᑲᑎᒪᔾᔪᑎᔅᓴᕗᑦ 24. ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᑦ ᐊᔭᐅᖅᑏᑦ ᑲᑎᒪᓛᖅᑐᑦ 9-ᒨᖅᑲᑦ ᑐᒃᑐ 
ᑲᑎᒪᕕᖓᓂ.  
 
ᑲᑎᒪᔾᔪᑎᔅᓴᐃᑦ, ᕕᕝᕗᐊᕆ 21, 2008:  
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 



ᐱᖓᑦᓯᖅ, ᕕᕝᕗᐊᕆ 20, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑏᑦ ᑮᓇᐅᔭᖅᑑᑎᒃᓴᐃᑦ ᓇᓗᓇᐃᖅᑕᐅᓂᖏᓐᓄᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 23 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᒪᓕᒐᓕᐅᖅᑏ, ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓇᓱᓐᓂᖓᓂ, 
ᕿᑎᖅᑰ, ᕕᕗᐊᕆ 21 ᐱᒋᐊᒃᑲᓐᓂᓛᕆᓪᓗᑕ 1:30.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:38ᒥ



 

 

 


